ԹԵՄԱ.  ՓՈՂԻ  ԱՆՀՐԱԺԵՇՏՈՒԹՅՈՒՆԸ ԵՎ ԷՈՒԹՅՈՒՆԸ

Փողը  ոչ  այլ  ինչ  է,  քան  միջոց  ապրանքների   և  ծառայությունների   փոխանակության   համար`    ընդունված   ոչ   որպես  սպառման   օբյեկտ,   այլ   որպես  ժամանակավոր   գնողունակություն`  օգտագործելու   այլ   ապրանքներ   ու   ծառայություններ  գնելու  համար:               

                                                                      Միլթոն   Ֆրիդման
Փողը   գործարքներ  իրագործելիս   օգտագործվող   ակտիվների  ամբողջություն  է:

                                                                                  Գ.    Մենքյու                            

Փողը   ֆինանսական   ակտիվ   է,   արժեքի   կուտակման   և  մի  ժամանակահատվածից   մյուսը  գնողունակության  «տեղափոխման»   միջոց:

                                                                                   Ջ.    Գոռթնի
Փողը  կախարդում   է  մարդկանց:  Նրա   պատճառով   են  մարդիկ  տանջվում,  աշխատանք  թափում:  Նրանք  հայտնագործում  են  ամենասրամիտ   միջոցները  փողի  ստացման      և  ամենահնարամիտ   ձևերը  այն  ծախսելու  համար: Փողը  միակ  ապրանքն  է,  որից   հնարավոր  չի  օգուտ  քաղել  մեկ  այլ  ձևով,  քան  նրանից  ազատվելով: Այն  մարդկանց  չի  կերակրի,  չի  հագցնի,  ապաստան  չի  տա  և  չի  զվարճացնի   այնքան  ժամանակ,  մինչև  որ  նրանք  չծախսեն  կամ  չներդնեն  այն:  Փողը  մարդկանց  համար  արժևորվում  է  միայն  այն  պահին,  երբ  նրանք  հրաժարվում  են  այն  տիրապետելուց:  Մարդիկ  փողի  համար  անում  են  ամեն  ինչ,  և  «փողը  նույնպես  համարյա  ամեն  ինչ   անում  է մարդկանց համար»:  Փողը  հրապուրիչ, անտառ  և  փոփոխուն  առեղծված  է:

Փողը  տնտեսության  արտասովոր,  հետաքրքիր  ոլորտ  է,  տնտեսական  ուսմունքի  գլխավոր  բաժիներից  մեկը: Փողն  իրենից  ավելի  շատ  բան  է  ներկայացնում,  քան  միայն  սովորական  գործիք,  որը  հեշտացնում  է  տնտեսության  գործը:  Կանոնավոր   գործող  դրամական  մեխանիզմն   արյունատար  համակարգն  է,  որտեղ  կատարվում  է  եկամուտների  և  ծախսերի  շրջապտույտ,  որն, ըստ   էության,  կենդանացնում  է  (անձնավորում  է)  ամբողջ  տնտեսությունը:  Լավ  գործող  դրամական  համակարգը  նպաստում  է  ինչպես  լրիվ   զբաղվածությանը,  այնպես  էլ  ռեսուրսների  արդյունավետ  օգտագործմանը: Վատ  գործող  դրամական  համակարգը  կարող  է դառնալ  տնտեսության  (արտադրության,  զբաղվածության   և  գների  մակարդակների)  կտրուկ  տատանումների  պատճառը,  ինչպես  նաև  կարող  է  ավերել  երկար  պահպանված  ռեսուրսների  բաշխվածության  կառուցվածքը:

                                                                                           Կ. Մակքոնել
ՓՈՂԻ ԷՎՈԼՅՈՒՑԻՈՆ ԶԱՐԳԱՑՈՒՄԸ  ԵՎ ԾԱԳՈՒՄԸ
  
Տնտեսագիտության տեսությունում փողի միասնական սահմանում գոյություն չունի: Փողերի առաջացումը ոչ թե պատահական, այլ օրինաչափ երևույթ էր` պայմանավորված մարդկային պատմության զարգացման օբյեկտիվ ընթացքով: Փողը ծագել է նախնադարյան համայնական հասարակարգի քայքայման անցումային ժամանակահատվածում,   հասարակական հարաբերությունների զարգացման գործընթացում՝ որպես փոխանակման արդյունք: Փողի ծագումը պատմական գործընթաց է, որի հիմքում ընկած է ապրանքային արտադրության և ապրանքափոխանակության զարգացումը:  Ապրանքափոխանակությունը հասարակության զարգացման սկզբնական փուլում տարերային բնույթ է կրել: 

Ապրանքների փոխանակման էվոլյուցիան ընթացել է արժեձևերի զարգացման ճանապարով: Արժեքը պատմականորեն անցել է զարգացման 4 ձև՝ 
· պարզ պատահական կամ եզակի, 
· լրիվ կամ ծավալուն, 
· համընդհանուր,
·  դրամական:

1. Արժեքի   պարզ,  եզակի  կամ  պատահական  ձևը
Արժեքի  ձևի  պատմական  զարգացման  ուսումնասիրությունն  առաջին  անգամ  կատարել  է  Կ.  Մարքսը:  Նա  ցույց  է  տվել,  որ  ապրանքների  փոխանակությունը  զարգացման  վաղ  փուլում   պատահական   բնույթ  է  կրել:  Փոխանակության  այդ  փուլին  համապատասխանում  էր  արժեքի  պարզ,  եզակի  կամ  պատահական ձևը: Առանձին  ապրանքների  արժեքը  միայն  պատահականորեն  էր արտահայտվում  որևէ  այլ  ապրանքում: Այդ  էր  պատճառը, որ  արժեքի  պարզ, պատահական  ձևն  իրենից  ներկայացնում  էր  արժեքի  ամենատարրական  ձևը, և եզակի, քանի որ փոխանակման գործարքն ավարտվում է 1 ակտով:
1ոչխար = 1կացին
Այս հավասարության  մեջ  առաջին  ապրանքն (ոչխարը)  իր  արժեքն  արտահայտում  է  մեկ  ուրիշ ապրանքի (կացնի)  մեջ, իսկ  երկրորդ  ապրանքն (կացինը) առաջին ապրանքի (ոչխարի)  արտահայտությունն  է  արժեքի մեջ: Ուրիշ ապրանքի արժեքն  արտահայտող  ապրանքը  գտնվում  է արժեքի  համարժեքային ձևի  մեջ, այն է` նրա  համարժեքն  է:  Այսինքն՝ առաջին ձևում գտնվող ապրանքը (տվյալ դեպքում՝ ոչխարը) հանդես է գալիս հարաբերական ձևում, քանի որ իր արժեքն արտահայտում է մեկ այլ ապրանքի մեջ: Հարաբերական ձևում գտվող ապրանքը կատարում է ակտիվ դեր: Իսկ երկրորդ ապրանքը (կացինը) հանդես է գալիս համարժեքային ձևում, քանի որ արտահայտում է այս կամ այն ապրանքի արժեքը: Այս տեսանկյունից այն կատարում է պասիվ դեր: Արժեքի  հարաբերական  և  համարժեքային  ձևերն  անխզելիորեն  կապված  են  միմյանց  հետ և  իրենցից  ներկայացնում  են  արժեքի  միևնույն  արտահայտության հակադիր  կողմերը: Միևնույն ապրանքը չի կարող միաժամանակ գտնվել և հարաբերական, և համարժեքային ձևերում: Բայց եթե մի ապրանքը մի դեպքում գտնվում է հարաբերական ձևում, ապա մեկ այլ դեպքում կարող է գտնվել համարժեքային ձևում: Պատահական  փոխանակության  փուլում  համարժեքի  դերը    «պատահականորեն»  կատարում  են  տարբեր  ապրանքներ:

2. Արժեքի  լրիվ  կամ  ծավալուն  ձևը 

Աշխատանքի  հասարակական  բաժանման  հետագա  խորացման  ընթացքում    փոխանակությունը  ձեռք  է բերել  որոշակի  կայուն  կարգավիճակ: Աշխատանքի հասարակական բաժանումը նպաստել է նրա մասնագիտացմանը և արտադրողականության աճին: Այդ գործոնները փոխանակման գործընթացում առաջ են բերել որակական փոփոխություններ: Մեկ ապրանքին կողմնորոշվածությունը փոխանակման գործընթացի նկատմամբ պահանջմունքը դարձրեց անհրաժեշտ և պարբերաբար:  Այսինքն՝  փոխանակությունն  արդեն  ոչ  թե  պատահական  բնույթ  ուներ, այլ  դարձավ  է  խիստ  անհրաժեշտ: Այդ  անհրաժեշտությունը բխում  է  նրանից, որ  որևէ  արդյունք  արտադրող  չի  կարող  բավարարել  իր  կենսականորեն  անհրաժեշտ  պահանջմունքները`  առանց  մյուս  արտադրողների  հետ ունեցած  փոխհարաբերության: Փոխանակությունը  ստանում է  հետևյալ  տեսքը` 

                                                                 4 պարկ  հացահատիկ 

                                  1  ոչխար =            1  կացին
                                                                 6  ֆունտ  թեյ

  
Փոխանակման  այս  ձևը, որն  արտահայտում  է  փոխանակության  նոր  աստիճան, կոչվում  է  արժեքի  լրիվ  կամ  ծավալուն  ձև: Արժեքի այս ձևի դեպքում յուրաքանչյուր ապրանք (տվյալ դեպքում՝ ոչխարը), որը գտնվում է հարաբերական ձևում և կատարում է ակտիվ դեր, կարելի է  փոխանակել համարժեքային ձևում գտնվող մի քանի ապրանքների հետ, որոնք գտնվում են պասիվ ձևում: Հարաբերական ձևով գտնվող ապրանքի արժեքը դրսևորվում է տարբեր համարժեքների միջոցով, հետևաբար համարժեքներն անկախ են միմյանցից: Լրիվ կամ ծավալուն ձևի ժամանակ պահպանվում են բարտերային փոխանակության սահմանափակումները, սակայն այս դեպքում փոխանակվող ապրանքների քանակը բավականին մեծ է, հետևաբար առաջանում է ընտրության հնարավորություն: Տվյալ դեպքում ոչխարի տերը հնարավորություն ունի իր ապրանքը փոխանակել բազմաթիվ ապրանքների հետ: 
3. Արժեքի համընդհանուր  ձևը
Փոխանակման հետագա զարգացումը բերել է բազմաթիվ ապրանքներից  առանձին ապրանքների առանձնացման, որոնք տվյալ տարածքային շուկայի փոխանակման հիմնական ապրանքների դեր էին կատարում: Փոխանակվող արդյունքներից աստիճանաբար առանձնանում է մի արդյունք, որը դառնում է մյուս բոլոր արդյունքների գնահատման չափանիշը, համընդհանուր համարժեքը: Հետևապես, արժեքի ծավալուն ձևը դառնում է արժեքի համընդհանուր ձև: Այն կարելի է ներկայացնել հետևյալ ձևով`
                                                                4 պարկ հացահատիկ
                                                                 1 կացին                                      = 1 ոչխար
                                                                  6 ֆունտ թեյ

  
Այս ճանապարհով ձևավորվեց այն միասնական չափման միավորը, որի միջոցով չափակցվում էր մյուս բոլոր արդյունքների փոխանակային հարաբերակցությունը: Համարժեքային ձևն ստացավ է իր ավարտուն կարգավիճակը, որը կոչվեց համընդհանուր համարժեք:

 Այս փոխանակության ժամանակ «ոչխարը» գտնվում է համարժեքային ձևում և կատարում է պասիվ դեր, իսկ մնացած ապրանքները գտնվում են հարաբերական ձևում ու կատարում են ակտիվ դեր: Այս դեպքում ապրանքներն ստանում են իրենց արժեքի արտահայտման միասնական ձև: Համարժեքի ֆունկցիան  կարող է կատարել ամեն մի ապրանք, իսկ ընդհանուր համարժեքի դերը կատարում է ապրանքներից միայն մեկը: Համընդհանուր համարժեքը  օժտված է  համընդհանուր փոխանակման հատկությամբ: Այսպիսով, ապրանքը, որն անմիջականորեն փոխանակվում էր յուրաքանչյուր այլ ապրանքի հետ, կոչվեց համընդհանուր համարժեք:      

4. Արժեքի դրամական ձևը
Փոխանակության շրջանակների ընդլայնմանը զուգընթաց անհրաժեշտություն առաջացավ համընդհանուր համարժեքի կամ միասնական չափման միավորի դերը «վերագրել» միայն մեկ ապրանքի: Այդ միակ ապրանքը, որը դարձավ էտալոն մյուս ապրանքների  փոխանակությունն իրականացնելու համար, կոչվեց փող: Այսպիսով, փողն իրենից ներկայացնում է համընդհանուր համարժեքի ավարտուն ձևը կամ էտալոնը` մի ապրանք, որի «սպառողական արժեքի հետ սերտաճել է արժեքի համարժեքային ձևը»: Փողի ի հայտ գալը  փոխեց նաև փոխանակության ձևը: Այսինքն` տարբեր ապրանքների փոխանակությունն իրականացվում էր ոչ  թե  անմիջապես, այլ միջնորդավորված, և այդ միջնորդավորված օղակը փողն է` ապրանք-փող-ապրանք:  Բոլոր ապրանքարտադրողները ձգտում են իրենց հարստությունը կուտակել նախ և առաջ փողի ձևով: Սկզբնական շրջանում որպես փող հանդես է եկել ոսկին: Ոսկու` իբրև փողի ի հայտ գալը պայմանավորված էր մի շարք  առանձնահատկություններով՝ հատկությունների պահպանումը, դյուրակրությունը, բաժանելիությունը, հազվագյուտ լինելը  և այլն:
ՓՈՂԻ ԷՈՒԹՅՈՒՆԸ
 
Ապրանքային արտադրության ձևավորմանը զուգընթաց հասարակության տնտեսական կյանքն ընթացել է դրամական և ապրանքային հոսքերով, որոնք մշտապես ուղեկցվել են շրջանառության մեջ եղած փողի քանակի, եկամուտների, թողարկվող արտադրանքի ծավալի, գների և ինֆլյացիայի վրա ազդեցությունն արտահայտող խնդիրների առաջացմամբ: Փողը հասարակության կյանքում իր դերով մարդկանց առօրյա գործունեության կարևոր կողմերից մեկն է: Վերջինս  պայմանավորում է մարդկանց բարեկեցության մակարդակը, քաղաքակրթության բարիքներից օգտվելու հնարավորությունը և այլն: 
Փողի էության գիտական մեկնաբանությունը բարդ է և դեռևս քննարկման առարկա է: Տարբեր տնտեսագետներ տարբեր մոտեցումներ են ցուցաբերել փողի նկատմամբ: Օրինակ, ըստ Ադամ Սմիթի, «մենք օգտագործում ենք փողը՝ ազատվելով նրանից», այսինքն՝ այն ապրանքի յուրահատուկ տեսակ է, որը մարդ օգտագործում է՝ միայն տալով ուրիշներին:
Հասարակության զարգացման յուրաքանչյուր փուլին համապատասխանում է  փողի մասին սեփական պատկերացումը:  Տարբեր փուլերում փող են ծառայել քարերը, մետաղները, հոտը և այլն: Այսօր փող ասելով հասկանում ենք մետաղադրամները, թղթադրամները, պլաստիկ քարտերում ներառված գաղտնի ինֆորմացիան և այլն:  Բոլոր այս նյութական և ոչ նյութական ակտիվները կոչվում են  փող, քանի որ նրանց միջոցով կարող ենք գնումներ կատարել, ծառայություններ ստանալ և այլն:  
Փողի էությունը ապրանքների փոխանակման և վճարման պարզեցումն է հասարակությունում՝ հիմնված աշխատանքի բաժանման վրա: Այդ պայմաններում փողի ի հայտ գալը հասարակական անհրաժեշտությունն էր: Փողի առաջացման նախադրյալներն են՝ անցումը բնատնտեսությունից արտադրական ապրանքի, ապրանքային արտադրության զարգացումը և ապրանքների փոխանակումը, մասնավոր սեփականության առաջացումը, պետության առաջացումը, որպես ինստիտուցիոնալ արտադրության հիմք, որն էլ ձևավորում է ազգային տնտեսություն:
Այդ առանձնահատուկ ապրանքը` փողը, ձեռք է բերում հատուկ կարգավիճակ. ունի  իրացվելիության ամենաբարձր աստիճանը, քանի որ այն համընդհանուր ճանաչում է ստանում և հանդես է գալիս որպես արժեքների չափակցման միավոր:
Փողի էությունը դրսևորվում է նրա 3 հատկանիշների միասնության մեջ՝ համընդհանուր և անմիջական փոխանակելիություն, փոխանակման արժեքի ինքնուրույն ձև, ողջ աշխատաժամանակի նյութականացում: 

Որպես տնտեսական կատեգորիա՝ փողն արտահայտում է մարդկանց միջև տնտեսական հարաբերությունների որոշակի ձև ապրանքափոխանակման գործընթացում:
Փողը ոչ միայն տնտեսական, այլև պատմական   կատեգորիա է: Գոյություն ունի փողի ծագման 2 հայեցակարգ (մոտեցում)`ռացիոնալիստական և էվոլյոցիոն:
Ռացիոնալիստական – Ռացիոնալիստական հայեցակարգը փողի ծագումը մեկնաբանում է որպես մարդկանց միջև համաձայնություն՝  որպես մարդկանց միջև պատմականորեն ձևավորված հարաբերությունների արդյունք: Ըստ Արիստոտելի՝ փոխանակման իրականացման համար անհրաժեշտ է որևէ միավոր, որը հիմնված է պայմանականության վրա: Այս հայեցակարգի կողմնակիցներից են նաև Մակքոնելը, Բրյուն: Այս մոտեցման կողմնակիցները փողը դիտարկում են որպես տեխնիկական փոխանակման զենք: 

Էվոլյուցիոն – համաձայն որի փողը հանդիսացել է ապրանքային հարաբերությունների աստիճանական զարգացման արդյունք, անկախ մարդկանց կամքից, փոխանակման գործընթացի երկարատև զարգացման արդյունքում:

Գոյություն ունի նաև փողի ծագման վերաբերյալ սուբյեկտիվ-հոգեբանական մոտեցում: Մասնավորապես, ամերիկացի տնտեսագետ Փոլ Սամուելսոնը փողը բնորոշում է որպես արհեստական սոցիալական պայմանավորվածություն: Նրա հայրենակից Գոր Գելբրեյտը գտնում է, որ փողի գործառույթների ամրագրումը թանկարժեք մետաղներին և այլ առարկաներին մարդկանց միջև համաձայնության արդյունք է: 
Այսպիսով, փողը հատուկ է ապրանք է, որի միջոցով որոշվում և արտահայտվում է բոլոր ապրանքների արժեքը, և տեղի է ունենում դրանց շրջապտույտը:  Փողը հանդիսանում է համընդհանուր համարժեք բոլոր ապրանքների համար: Փողն այն բարիքն է, որն ունի բացարձակ իրացվելիություն: Փողն ունի համընդհանուր սպառողական արժեք:
Ցանկացած փող բնութագրվում է հետևյալ հատկանիշներով՝ միատարրություն, բաժանելիություն, պահպանելիություն, դյուրատարրություն, ճանաչելիություն, անվտանգություն, օգտագործման հարմարավետություն, օրինական կիրառելիություն:

ՓՈՂԻ ԳՈՐԾԱՌՈՒՅԹՆԵՐԸ
Փողի էությունը բացահայտվում է իր կատարած գործառույթների միջոցով: Փողի այս կամ այն գործառույթի  զարգացման աստիճանն  արտացոլում  է  բուն  ապրանքային  էվոլյուցիայի տարբեր   էտապները:  Փողի գործառույթների  դասակարգման  վերաբերյալ  տարբեր  տնտեսագետներ ունեն  տարբեր  մոտեցումներ: 
Ըստ ամերիկացի տնտեսագետներ  Փոլ  Սամուելսոնի  և  Ուիլյամ  Նորդհաուսի`  փողի  գործառույթներն են` հաշվարկման միավորի գործառույթը, փոխանակման միջոցի  գործառույթը և արժեքի  կուտակման  միջոցի գործառույթը:
 
Մակքոնելը և Ս. Բրյուն  փողի գործառույթները դասակարգել են  հետևյալ կերպ` շրջանառության միջոցի գործառույթ,  արժեչափի  գործառույթ և կուտակման միջոցի  գործառույթ:
Ըստ Ս. Ֆիշերի փողի ֆունկցիաներն են` փոխանակման  միջոցի  գործառույթը, արժեքի  պահպանման միջոցի  գործառույթը, վճարման հետաձգման  միջոցի  գործառույթը, արժեչափի  գործառույթը:  Ըստ  Ֆիշերի` փողի  կարևորագույն  հատկանիշը  փոխանակման  միջոց  ծառայելն  է, իսկ  ամենաէական  բնութագրիչը  հասարակության  կողմից  փողի  ճանաչումն է  որպես  վճարման  միջոց:
      
Տնտեսագետ  Պ. Խեյնեն  արժեչափի  և  շրջանառության  միջոցի  գործառույթների  կողքին  առանձնացնում  է  նաև  փողի`  որպես  իրացման  կամ  օտարման  միջոցի  գործառույթը:

Ըստ Կ. Մարքսի  փողի  գործառույթներն   են`
· արժեչափի  գործառույթը,
· շրջանառության  միջոցի  գործառույթը,

· վճարելամիջոցի  գործառույթը,
· գանձագոյացման կամ  կուտակման  միջոցի  գործառույթը,

· համաշխարհային  փողի  գործառույթը:
1. Փողը որպես  արժեչափ- Արժեչափի  կամ հաշվառման դերում  փողը հնարավորություն է տալիս գնահատել ապրանքների, ծառայությունների, ֆինանսական և ոչ ֆինանսական ակտիվների, դրամական հոսքերի և այլ արժեքների մեծությունը,  կամ հանդիսանալ գների որոշման չափանիշ: Փողը հնարավորություն է տալիս համեմատել դրանց արժեքները: Փողի  ծագումը  պայմանավորված էր  մեկ  միասնական  չափանիշի  կամ  չափման  միավորի  ընտրության  անհրաժեշտությամբ: Հանդիսանալով  որպես  չափման  միջոց` փողն  ինքնին  դառնում է տարբեր արդյունքների  արժեքների  միջև  համամասնությունների  որոշման  կարևորագույն  չափանիշը. բոլոր ապրանքների արժեքը չափակցվում է փողի միջոցով: Իբրև այդպիսին` փողի այդ դերակատարությունն  իրականացվում է 2  տեսանկյունից` իդեալական  և իրական: Իդեալականի բովանդակությունն այն է, որ յուրաքանչյուր  արդյունք արտադրող մինչ փոխանակությունը փողի միջոցով փորձում է գնահատել իր արդյունքի  արժեքը` ելնելով որոշակի հաշվարկներից կամ գնահատումներից, բայց այդ գնահատումները կարող են չհամապատասխանել այն իրական համամասնությանը, որը տեղի է ունենում փոխանակության ժամանակ: Այսինքն` փոխանակության ժամանակ կարող է այդ նույն արդյունքը փոխանակվել մի այնպիսի արժեքով, որը չհամապատասխանի արդյունք արտադրողի նախնական գնահատումներին` իդեալական արժեքին:

     
Տարբեր ապրանքների արժեքը համաչափելի է, քանակապես` հարաբերակցելի: Բայց փողը չէ, որ ապրանքը համաչափելի է դարձնում, այլ այն, որ դրանք բոլորը, ներառյալ նաև ոսկին, հասարակական աշխատանքի արդյունք են: Ապրանքների արժեքը ոսկով է չափվում հենց այն պատճառով, որ թե' ապրանքների, թե' ոսկու վրա ծախսված է հասարակական աշխատանք: Արժեչափի  գործառույթը փողը կատարում է  որպես երևակայական, իդեալական փող: 

Արժեչափի գործառույթն արտահայտվում է նրանում, որ ցանկացած ապրանք հավասարեցվում է փողի որոշակի քանակին, այսինքն` փողը հնարավորություն տալիս քանակապես արտահայտել որևիցե ապրանքի արժեքը և չափակցել (համադրել) տարբեր ապրանքների արժեքները: Միասնական դրամական միավորը  պարզեցնում է տարբեր ապրանքների արժեքների համադրումը և նրանց միջև համարժեք հարաբերակցության սահմանումը: Արժեչափի գործառույթն իրականացվում է  գների մասշտաբի հիման վրա, որի միջոցով ապրանքի գինը որպես արժեքի մեծության ցուցանիշ վերափոխվում է շուկայական  գնի, արտահայտված ազգային դրամական միավորով: Արժեչափի գործառույթը հնարավորություն է տալիս ընտրված դրամական միավորի հիման վրա չափել ապրանքների և ծառայությունների հարաբերական արժեքը, համադրել պահանջմունքները հնարավորությունների հետ, կատարել ընտրություն:
Ապրանքի արժեքը, արտահայտված փողով, ապրանքի գինն է:  Ապրանքների արժեքը չափելու համար անհրաժեշտ է ինչ-որ քանակությամբ փող ընդունել որպես միավոր: Այդ միավորը կոչվում է գների մասշտաբ: Գնի մասշտաբը միջոց է դրամական միավորը մետաղի քանակությամբ արտահայտելու համար: Ներկայումս գնի մասշտաբը կորցրել է իր տնտեսական նշանակությունը, թեև ոչ վաղ անցյալում կարևոր բաղադրիչ էր, ուներ ակտիվ դեր:
Դրամական միավորը օրենսդրական կարգով սահմանված դրամանիշ է, որով չափվում և գներով արտահայտվում է ապրանքների ու ծառայությունների արժեքը: Երկրների մեծ մասում գործում է բաժանման տասնորդական համակարգը. 1 դոլարը = 100 ցենտ, 1 ռուբլին = 100 կոպեկ, 1 դրամը = 100 լումա և այլն:
       Արժեչափի գործառույթը մետաղադրամային շրջանառության ժամանակ որոշվում էր ոսկու միջոցով: Արժեքի որոշման համար որպես հիմք ընդունվում էր ոսկու որոշակի (կշռային) քանակությունը: Ոսկու քանակությունը որոշվում է նրա կշռով: Ոսկու որոշակի կշռային միավոր ընտրվում է որպես նրա զանգվածի չափման միավոր: Այդ չափման միավորը տարբեր երկրներում տարբեր է: Ապրանքների արժեքները չափակցվում էին այդ կշռային միավորներով: 

2. Փողը` որպես շրջանառության միջոց - Որպես շրջանառության միջոց` փողը հնարավորություն է ստեղծում ու նպաստում ապրանքների և ծառայությունների վաճառքի ու գնման ծախսերի, գործարքի կատարման ժամանակի կրճատմանը, թույլ է տալիս խուսափել բարտերային փոխանակության հետ կապված շուկայական բարդ գործառույթների ծախսերից և դժվարություններից: Շրջանառության միջոցի գործառույթի դեպքում ապրանքների (ծառայությունների) փոխանցումը և վճարումը կատարվում է միաժամանակ:  Այս գործառույթի բովանդակությունը կայանում է նրանում, որ բոլոր տեսակի արդյունքների առքն ու վաճառքն իրականացվում է փողի միջոցով: Առանց փողի գրեթե հնարավոր չէ իրականացնել արդյունքների փոխանակությունը: Փողի` շրջանառության միջոցի գործառույթի միջոցով ի հայտ են գալիս նոր խնդիրներ` կապված արդյունքների  իրացման հետ: Եթե սկզբնական շրջանում որևէ արդյունք  փոխանակվում է մեկ այլ արդյունքով, ապա այստեղ, ըստ էության, որևէ լուրջ հակասություն  չի կարող լինել (A-B): Բայց երբ փողի ի հայտ գալով փոխանակությունը  իրականացվում է միջնորդավորված ձևով` A-փող-B, ապա առաջանում է որոշակի խզվածություն  տարբեր արդյունք արտադրողների միջև: Խնդիրն այն է, որ արդյունքի վաճառքը և գնումը կարող են խախտվել ժամանակի և տարածության մեջ, այսինքն` միշտ չէ վաճառքին հաջորդում է գնումը: Եթե որևէ արդյունք արտադրող իր ապրանքը վաճառում է, բայց ուրիշ ապրանք չի գնում, նշանակում է, որ ուրիշ արդյունք արտադրողներ չեն կարողանում իրացնել իրենց ապրանքը: Փոխանակային հարաբերությունների հետագա զարգացման ընթացքում այս հանգամանքն ավելի ու ավելի է զգացնել տալիս և դառնում է տնտեսական կարևոր օրինաչափություններից մեկը, ու այս առումով առաջ են քաշվում տարբեր մոտեցումներ, որոնք փորձում են փողի շրջանառության կարգավորման միջոցով կարգավորել տնտեսական համակարգը:

3. Փողը` որպես վճարման միջոց- Փոխանակային հարաբերությունների զարգացումն ի հայտ է բերում այն օրինաչափությունը, համաձայն որի ժամանակի և տարածության մեջ արդյունքների արտադրությունը, բաշխումը, փոխանակությունն ու սպառումը իրար չեն համապատասխանում: Այդ անհամապատասխանությունը լուրջ դժվարություններ է ստեղծում արտադրությունն ապահովելու տեսանկյունից: Քանի որ բոլոր տեսակի գործարքներն իրականացվում են փողի միջոցով, ուստի վերը նշված անհամապատասխանությունն առաջ է բերում վճարման դժվարություն: Խնդիրն այն է, որ արդյունքն արտադրվելուց հետո անմիջապես չի իրացվում, այսինքն` փողի չի վերածվում, բայց նրա սեփականատերը ինչպես արտադրական, այնպես էլ անձնական կարիքների բավարարման համար պետք է կատարի բազմաթիվ գնումներ: Որպեսզի հաղթահարվի այդ դժվարությունը, ի հայտ է գալիս փողի կարևորագույն գործառույթներից մեկը` վճարելամիջոցի գործառույթը: Վճարման հետաձգումով իրականացվող առքն ու վաճառքն իրենից ներկայացնում է վճարման միջոցի գործառույթը: Հիմնական հատկանիշներից է փողի միակողմանի շարժը: Փողն այս դեպքում շրջանառության միջոցի գործառույթ չի կատարում: Վճարման միջոցի գործառույթն արտացոլում է մարդկանց միջև արտադրական և առևտրական կապերի հետագա զարգացումը: Այս ճանապարհով ի հայտ եկավ տնտեսական հարաբերությունների մի նոր ձև, որը կոչվեց փոխադարձ պարտքային հարաբերություններ: Փողի` որպես վճարման միջոցի  գործառույթի հիմքի վրա ձևավորվել են վարկային հարաբերությունները, որոնց նախնական փուլը մուրհակային շրջանառությունն է եղել: Վարկային հարաբերությունների և փողի` որպես վճարման միջոցի գործառույթի զարգացումը հանգեցնում են վարկային փողի առաջացմանը: 

4. Փողը` որպես գանձագոյացման կամ կուտակման  միջոց  - Տնտեսական իրավիճակից կախված` ժամանակ առ ժամանակ փողի որոշակի քանակություն  դադարում է շրջանառություն կատարելուց: Այս դեպքում փողը սկսում է կատարել նոր գործառույթ` կուտակման կամ խնայողության միջոցի գործառույթ: Գումարը, կախված տնտեսավարող սուբյեկտի նախասիրությունից, կարող է կուտակվել` հետագայում այլ նպատակներով ծախսելու համար: Այդ հատկությունը, որը հնարավորություն է տալիս փողի որոշակի քանակություն պահպանել կամ կուտակել հետագա նպատակների իրագործման համար, իրենից ներկայացում է փողի կուտակման միջոցի գործառույթը: Ապրանքային արտադրության տարերային  զարգացումը առաջացնում է փողի կուտակման օբյեկտիվ անհրաժեշտություն: Շուկայի պատահականություններից  ապահովագրելու համար յուրաքանչյուր ապրանք արտադրող պետք է իրեն ապահովի փողի որոշ ռեզերվ և հնարավորություն ունենա ուրիշ ապրանքներ գնել` անկախ այն բանից, թե կհաջողվի արդյոք իրացնել սեփական ապրանքները: Կուտակման (խնայողության) և գանձագոյացման գործառույթը լիովին կատարել են  լիարժեք (իրական) փողերը (թանկարժեք մետաղները): Ժամանակակից փողերն արժենիշեր են, որոնք ունեն սահմանափակ բնույթ և կատարում են կուտակման կամ խնայողության գործառույթը: Կուտակված փողն ապահովում է հետագա (ապագա) գնողունակությունը:  Փողի խնայողության միջոց լինելու գործառույթը գործնականում դրսևորվում է այն ժամանակ, երբ առօրյա գնումներ կատարելու գործարքները ժամանակային առումով հետաձգվում են: Այս հանգամանքը հնարավորություն է տալիս կուտակել, ստեղծել գնողունակության որոշակի պաշար և ծառայեցնել գործունեության հետագա կարգավորման նպատակներին: Տեսականորեն, թեև փողը կուտակման լավագույն միջոցը չէ արժեզրկման ենթակա լինելու պատճառով, սակայն մարդիկ հետագա գնումներ կատարելու և ծախս իրականացնելու նպատակով միշտ էլ շահագրգռված են փողի  կուտակման կամ խնայողության գործառույթի իրականացմամբ: 
5. Համաշխարհային փող-  Տնտեսական կապերի խորացման հետևանքով առաջանում է փողի շրջանառության անհրաժեշտություն` միջազգային մասշտաբով: Համապատասխանաբար, փողը սկսում է ծառայել միջազգային առևտրին, այսինքն` հանդես է գալիս որպես համաշխարհային փող: Փողի այդպիսի դերակատարությունը նրա բնույթը չի փոխում, այլ պարզապես մեծացնում է նրա  շրջանառության մասշտաբները (կատարում է վերը նշված բոլոր 4 գործառույթները):
     
Փողի այս գործառույթն ի հայտ եկավ նախակապիտալիստական ֆորմացիաների ժամանակ, բայց ամբողջական զարգացում ստացավ համաշխարհային շուկայի ստեղծման հետ: Այդ շուկայում փողերը հանդես էին գալիս ոսկու ձուլակտորների ձևով (995 հարգանիշի): 1867թ.-ին Փարիզյան համաձայնագրով համաշխարհային փողի միակ ձևը համարվեց ոսկին: 
Համաշխարհային փողն ունի եռակի նշանակություն և ծառայում է որպես`
· համընդհանուր վճարման միջոց,
· համընդհանուր գնողականության միջոց,

·  հասարակական հարստության նյութականացում: 

Որպես միջազգային վճարման միջոց` փողը հանդես է գալիս միջազգային` հիմնականում վճարային հաշվեկշիռը հաշվարկելիս:  Որպես միջազգային գնողունակության միջոց` փողն օգտագործվում է ապրանքների անմիջական գնման և դրանց կանխիկ վճարման ժամանակ: Որպես հասարակական հարստության նյութականացում` փողը հանդիսանում է ռազմատուգանքի, ռեպարացիայի ձևով մի երկրից մյուսը ազգային հարստության փոխանցման կամ փոխառությունների տրամադրման միջոց: Համաշխարհային փողը կատարում է հավաքական գործառույթ:

ՓՈՂԻ ՎԵՐԱԲԵՐՅԱԼ ՏԵՍՈՒԹՅՈՒՆՆԵՐԸ
 
Փողի էությունը միշտ գտնվել է տնտեսագետների ուշադրության կենտրոնում:  Գոյություն ունեն փողի մեկնաբանման տարբեր տեսություններ, սակայն առանձնացնում են հետևյալ  հիմնական` մետաղական, անվանական, քանակական,  «աշխատող փողերի»,  «չեզոք փողերի» տեսությունները:

Փողի մետաղական տեսություն: Այս տեսությունն առաջացել է Անգլիայում 16-17-րդ դարերում, որի հիմքում ընկած է եղել կապիտալի նախասկզբնական կուտակումը: Մետաղական տեսության հիմնադիրներն են եղել մերկանտիլիստները: Մետաղական տեսության հիմնադիրներից էր Ու. Ստաֆֆորդը: Այս տեսության կողմնակիցներն Անգլիայում եղել են Տ. Մենը, Դ. Նորտը, Ֆրանսիայում՝ Մոնկրետեն, Իտալիայում՝ Գալիանին և  այլոք: Այն պայմանները, որոնցում առաջացել է փողի մետաղական տեսությունը, բնութագրվում է առևտրային կապիտալի աճով: Մերկանտիլիստներն երկրի միակ հարստությունը համարում էին ոսկին և արծաթը, իսկ դրա աղբյուրն՝ արտաքին առևտուրը: Փողի մետաղական տեսությանը բնորոշ էր հասարակության հարստության նույնականացումը թանկարժեք մետաղների հետ: Այս տեսության կողմնակիցներն անհրաժեշտ ու օրինաչափ չէին  համարում լիարժեք փողի փոխարինումը թղթադրամների և դեմ էին թղթադրամների գոյությանը:    18-րդ դարի վերջին և 19-րդ դարի սկզբին փողի մետաղական տեսությունը, որը չէր համապատասխանում բուրժուական հասարակության շահերին, կորցրեց իր դիրքերը և արժանացավ սուր քննադատության: Կապիտալիզմի զարգացման ավելի ուշ շրջանում բուրժուական քաղաքականությունը քննադատեց փողի մետաղական տեսությունը և ապացուցեց, որ այն սխալ է: Ադամ Սմիթը ցույց տվեց փողի ապրանքային  հիմքը, վերլուծեց փողի էությունը՝ հիմքում  ընդունելով արժեքի աշխատանքային տեսությունը: Բայց 19-րդ դարի վերջին և 20-րդ դարի սկզբին փողի մետաղական տեսությունը նորից սկսեց ամրապնդել իր դիրքերը, մասնավորապես գերմանացի տնտեսագետ Կ. Կնիսը հանդես եկավ այդ տեսության օգտին: Մետաղական տեսության վերածնունդը կապված էր 1871-73թթ Գերմանիայում ոսկե մետաղադրամային ստանդարտի հաստատման հետ: Կնիսը ոչ միայն ընդունում էր մետաղական տեսության կողմնակիցների հայացքները, այլև առաջարկում էր մի շարք նորամուծություններ: Այդ նորամուծություններից էր հանդիսանում այն, որ փողի դերում նա դիտարկում էր ոչ միայն մետաղը, այլև կենտրոնական բանկի կողմից թողարկվող բանկնոտները: Ընդունելով բանկնոտները՝ նա միաժամանակ հանդես էր գալիս թղթադրամների դեմ, որոնք չէին փոխանակվում ոսկով: Երկրորդ համաշխարհային պատերազմից հետո որոշ տնտեսագետներ գտնում էին, որ անհրաժեշտ է վերականգնել ոսկու ստանդարտը: 60-ական թթ. մետաղական տեսությունը նորացված ձևով վերածնվեց Ֆրանսիայում: Այնտեղ գտնում էին, որ անհրաժեշտ է վերականգնել ոսկու ստանդարտը միջազգային շրջանառության մեջ և պայքարում էին դոլարի գերազդեցության դեմ: 70-ական թթ. մետաղական տեսությունը նոր զարգացում ստացավ արդեն ԱՄՆ-ում: 1981թ. Ռեյգանը, դառնալով ԱՄՆ նախագահ, ստեղծեց հանձնաժողով, որը պետք է պարզեր ոսկու ստանդարտի վերականգնման հարցը, սակայն 1 տարվա աշխատանքներից հետո հանձնաժողովն եկավ այն եզրակացության, որ ոսկու ստանդարտի վերածնունդը նպատակահարմար չէ:

Փողի անվանական տեսությունը: Փողի անվանական տեսությունն առաջացել է 17-18-րդ դարերում, երբ շրջանառություն էին կատարում ոչ լիարժեք  փողերը: Անվանական տեսության առաջին ներկայացուցիչներն անգլիացի Ջ. Բերքլին և Ջ. Ստյուարտն էին: Նրանց տեսության հիմքում ընկած էր 2 դրույթ՝  փողը ստեղծված է պետության կողմից և  փողի արժեքը որոշվում է նրանց անվանական արժեքի հիման վրա: Նրանց հիմնական սխալն այն էր, որ փողի արժեքը որոշվում էր պետության կողմից, ըստ որի մերժվում էր արժեքի աշխատանքային  և փողի ապրանքային բնույթը: Նրանք գտնում էին, որ փողը չունի սեփական արժեք, այն զուտ պայմանական միավոր է, պարզ պիտակ և հաշվարկային միավոր՝ դրանով իսկ բացառելով արժեքի աշխատանքային տեսությունը և փողի ապրանքային ծագումը: Ըստ նրանց՝ փողը ոչ մի կապ չունի ապրանքի հետ և իր ուժը ստանում է միայն պետությունից, այսինքն՝ փողը ստեղծվում է պետության կողմից: Անվանական տեսությունը փողի արժեքն որոշելիս ելնում է նրա վճարելամիջոցի գործառույթից: Այս տեսության հետագա զարգացումը 19-րդ դարի վերջին էր, 20-րդ դարի սկզբին, որի հայտնի ներկայացուցիչը գերմանացի հայտնի տնտեսագետ Գ. Կնապպն էր: Ըստ նրա՝ փողն ունի գնողունակություն, որը տրվում է պեության կողմից:
Փողի քանակական տեսություն: Փողի քանակական տեսությունն առաջացել է 16-18-րդ դարերում:  Փողի քանակական տեսության  հիմնադիրն էր  ֆրանսիացի տնտեսագետ Ժ. Բոդեն, ապա զարգացրել են Դ. Յումը, Ջ. Միլլը և Շ. Մոնտեսքյուն իրենց աշխատություններում: Քանակական տեսության կողմնակիցները փողը դիտարկում են որպես շրջանառության միջոց և սխալմամբ պնդում, որ շրջանառության գործընթացում դրամական ու ապրանքային զանգվածի «բախման» արդյունքում իբրև թե սահմանվում է գինը  և որոշվում փողի արժեքը: Փողի քանակական տեսության էությունը կայանում է այն պնդման մեջ, թե փողի արժեքը կախված է շրջանառության մեջ գտնվող փողի քանակից: Այս տեսության հիմնական սկզբունքն այն է, որ ինչքան շատ փող կա շրջանառության մեջ, այնքան բարձր են ապրանքների գները և ընդհակառակը: Փողի   քանակական տեսության ներկայացուցիչները գտնում էին, որ մետաղները շրջանառության մեջ են մտնում առանց որևէ արժեքի, իսկ ապրանքներն՝ առանց գնի: Այս տեսության կողմնակիցները  չէին ընդունում արժեքի աշխատանքային տեսությունը և փողի ապրանքային բնույթը: Նրանք կարծում էին, որ շրջանառության մեջ փողի քանակը որոշվում է ոչ թե փողի արժեքով, այլ հակառակը՝ փողի արժեքն է որոշվում շրջանառության մեջ գտնվող փողի քանակով: 
Ժամանակակից քանակական տեսության հիմքերը դրվել են Ի. Ֆիշերի կողմից, որը մերժում  աշխատանքային արժեքը և ելնում էր «փողի գնողունակ ուժից» (փողի գնողունակություն, որը  բնորոշվում  էր որպես փողի և ապրանքների քանակական հարաբերակցություն): Ելնելով այս տեսակետից՝ Ֆիշերը ստեղծեց փոխանակման հավասարության հասկացությունը՝ MV=PQ, որտեղ  M-ը փողի զանգվածն է, P-ն միավորի գինը, V-ն՝ դրամաշրջանառության արագությունը, Q-ն՝ ապրանքների քանակը (ծավալը): Ֆիշերը գտնում էր, որ  V և M-ը կայուն մեծություններ են: Եթե M-ը մեծանա V-ի և Q-ի անփոփոխ մնալու դեպքում, ապա պետք է մեծանա P-ն, այսինքն՝ ապրանքների և ծառայությունների գները: 
Քանակական տեսության տարատեսակներից է մոնետարիզմը: Համաձայն մոնետարիզմի՝ փողի զանգվածը, որը գտնվում է շրջանառությունում, որոշիչ դեր է կատարում շուկայական տնտեսության կայունացման և զարգացման գործում: Տվյալ տեսության հիմնադիրներից է Մ. Ֆրիդմենը: Համաձայն մոնետարիստական տեսության՝ ժամանակակից շուկայական հարաբերություններն իրենցից ներկայացնում են կայուն, ինքնակարգավորվող համակարգ, որն ապահովում է տնտեսական արդյունավետություն:

«Աշխատող փողերի» տեսությունը հիմնված է արժեքի աշխատանքային տեսության վրա: Աշխատողները ստեղծված ապրանքի փոխարեն ստանում էին «աշխատանքային բոներ», որտեղ նշված էր նրանց կողմից աշխատած ժամանակը: Իր հերթին ապրանքի գինը շուկայում արտահայտվում էր աշխատաժամով` ծախսված նրա ստեղծման վրա: Հետագայում պարզ դարձավ, որ ապրանքներ գնողներն ավելի շատ են, քան ապրանքը  (ցանկացած բոն ստացող ցանկանում էր ապրանք ձեռք բերել): 

«Չեզոք փողերի» տեսության համաձայն`  դրամական միջոցները հիմնականում հանդիսանում են (ծառայում) են միջնորդ ապրանքների շրջանառության գործընթացում, որոնք անմիջական ազդեցություն չեն գործում տնտեսական գործընթացների վրա: Այս տեսության կողմնակիցները փողերը համարում էին  «չեզոք տարրեր»:

ՓՈՂԻ  ՏԵՍԱԿՆԵՐԸ
Դարերի ընթացքում փողի տեսակներն անընդհատ փոփոխվել ու փոփոխվում են, և ներկայիս վիճակը չի հանդիսանում այդ գործընթացի վերջնական փուլը: Տարբեր ժամանակահատվածներում որոշակի պայմանների դեպքում կիրառվել են փողի տարբեր տեսակներ: 
Ավստրիացի տնտեսագետ Լ. Ֆոն Միզեսը առանձնացրել է փողի 3 հիմնական տեսակ՝ 
· ապրանքային փող (ունեն բարձր արժեք, օր., ոսկի, արծաթ), 
· վարկային փող (պարտքային պարտավորություններ, որոնք հանդիսանում են ապրանքների ձեռքբերման միջոց` մուրհակ, պարտատոմս, ավանդային սերտիֆիկատ), 
· դեկրետ փող (օրենքով, օրինական փող -ունեն ինքնուրույն ներքին արժեք, ավելի ցածր արժեք, քան ձեռք են բերում շրջանառության դեպքում, օր., թղթադրամներ):
Ըստ մեկ այլ տեսակետի` առանձնացնում են փողի 6 հիմնական ձև. 
· անիմալիստական (կենդանիների ձևով-հոտ, մորթի, խխունջ և այլն), 
· բուսական (ծխախոտ, ցորեն), 
· նյութական (իրային -մետաղ, աղ, քար), 
· թղթադրամներ, 
· ավանդային կամ վարկային, 
· էլեկտրոնային:

Ժամանակակից տնտեսագիտության տեսությունում առանձնացնում են ներկայացուցչական փողը, որն իրենից ներկայացնում է ապրանքային փող (օր., մանրադրամ կամ թղթադրամ), և որը հնարավոր է փոխանակել ապրանքային փողի ֆիքսված փոխարժեքով:

Մեկ այլ մեկնաբանմամբ՝ փողերը լինում են` 
· լիարժեք (իրական) - ոսկի և արծաթ,

·  ոչ լիարժեք  - մնացած բոլոր տեսակները: 
Լիարժեք փողերն  ունեն ներքին արժեք,   իսկ  ոչ լիարժեք  փողերը չունեն ներքին արժեք: Ոչ լիարժեքը բաժանվում է ապահովվածի և չապահովվածի: Ապահովվածները լինում են ուղղակի ապահովմամբ և անուղղակի պահովմամբ: 

Լիարժեք փողերը լինում են ապրանքային և մետաղական: Ապրանքային բաժանվում է անիմալիստականի, նյութականի, բուսականի: Մետակաղականն էլ իր հերթին լինում է մետաղադրամների և ձուլակտորների ձևով:

Էվոլյուցիայի ընթացքում  փողը հանդես է եկել 2 ձևով՝ իրական փողի և դրամանիշերի կամ փոխարինողների ձևով: 

Իրական փողն այն փողն է, որի անվանական արժեքը համապատասխանում է մետաղի արժեքին, որից այն պատրաստված է (այսինքն` համապատասխանում է իրական արժեքին): Իրական փողերը  ևս լինում են լիարժեք և ոչ լիարժեք (մետաղի քիչ կշռով): 

Դրամանիշերն այն փողերն են, որի դեպքում անվանական արժեքը մեծ է նրանց թողարկման վրա կատարված հասարակական աշխատանքի արժեքից (թղթադրամ, մանրադրամ): 

Փողի  էվոլյուցիոն զարգացման փուլերն են՝ մետաղական, թղթադրամներ, վարկային, էլեկտրոնային:

Մետաղական փողի սկզբնական  ձևը տարբեր տեսակի ձուլակտորներն  էին (մետաղալարեր, թիթեղներ և այլն): Մ.թ.ա. 8-րդ դարում շրջանառության մեջ կային մետաղի որոշակի կշռով տարբեր ձուլակտորներ: Աշխատանքի հասարակական բաժանման  ավելի բարձր մակարդակում, շուկայական  հարաբերությունների զարգացման արդյունքում  սկսեցին  մետաղից դրամ հատել, այսինքն` դրամանիշեր, որոնք ունեին օրենքով  հաստատված ձև և կշռային պարունակություն: Դրամաշրջանառության ընթացքում դրամանիշը աստիճանաբար  ենթարկվում էր  ֆիզիկական մաշվածության: Եթե դրամանիշն իր քաշից կորցնում էր թեկուզ կես գրամ, ապա այն համարվում էր ոչ միայն թերարժեք, այլև կեղծ: Մյուս կողմից, ոսկու և արծաթի  արդյունահանումը  չէր բավարարոմ  շուկայի արագ զարգացման տեմպերին: Շրջանառության մեջ մտավ նաև պղինձը, որը ևս չէր բավարարում  ապրանքափոխանակության  պահանջներին: Առաջ եկավ փողի` ոսկուն  փոխարինելու գաղափարը: Որոշվեց ոսկին պահել «նկուղներում», իսկ ապրանքաշրջանառությունն ապահովել հատուկ նիշերի միջոցով: 
Արդյունքում` սկսեցին շրջանառվել թղթադրամները՝ դուրս մղելով մետաղադրամներին: Առաջին  անգամ ավելի քան հազար  տարի առաջ թղթադրամներ հայտնվեցին Չինաստանում: Նրանք ունեին կաշվե ծածկույթ, որոնք պատրաստվում էին  ազնվացեղ եղջերուների մորթուց: Ռուսաստանում  թղթադրամները  շրջապտույտի մեջ մտան 1769 թ. գանձապետական տոմսերի տեսքով: Թղթադրամների` գանձապետական տոմսերի էությունը կայանում է նրանում, որ այդ դրամանիշերը թողարկվում էին  բյուջեի պակասուրդի (դեֆիցիտի) ծածկման համար և սովորաբար չեն փոխարինվում մետաղով, բայց օժտված էին  պետության կողմից նշանակված հարկադրական կուրսով: Թողարկվող թղթադրամների  անվանական արժեքի և նրանց թողարկման  արժեքի (թղթի և տպագրության ծախսերը) միջև տարբերությունը ձևավորում է էմիսիոն եկամուտը, որը հանդիսանում է պետական եկամուտների զգալի մասը:    Թղթադրամների թողարկման իրավունքը պատկանում է պետությանը: Թղթադրամների զարգացման նոր փուլը պլաստիկ կամ պոլիմերային բանկնոտների ի հայտ գալն էր: Թղթադրամների նոր տարատեսակ են հոլոգրամայով բանկնոտները:
Վարկային փողեր: Այս փողերն առաջացել են ապրանքային արտադրության զարգացման հետ, երբ առքուվաճառքն իրականացվում էր վճարման հետաձգմամբ: Դրանց առաջացումը կապված է փողի վճարելամիջոցի գործառույթի հետ, երբ փողը հանդես է գալիս որպես պարտավորություն, որը պետք է հետ վերադարձվի նախապես պայմանավորված ժամկետում: Վարկային փողերը թողարկվում են բանկերի կողմից վարկային գործարքների կատարման ժամանակ: Վարկային փողերն անցել են զարգացման հետևյալ ուղին՝ մուրհակ, բանկնոտ, չեկ, վարկային քարտեր: 

Մուրհակն  առանց որևէ պայմանի դրամական պարտավորություն պարունակող փաստաթուղթ է (սահմանված ձևով կազմված պարտքի պարտավորության տարատեսակ է), որը տալիս է անվիճելի իրավունք պահանջելու մուրհակում նշված գումարի վճարումը մուրհակի մարման ժամկետը լրանալուն պես: Տարբերում են հասարակ և փոխանցելի մուրհակներ:

Հասարակ մուրհակները գրվում են գնորդի կողմից, իսկ վճարը կարող է ստանալ մատակարարը: Մուրհակն առևտրային վարկի ամենահարմար և տարածված ձևերից է, որը տրվում է տնտեսավարող անձանց կողմից` առանց բանկի միջամտության: Այս պարագայում մուրհակը ոչ միայն վարկավորման, այլև վճարման գործիք է: Քանի որ մուրհակը շրջանառության գործիք է, այսինքն` կարող է փոխանցվել մեկ անձից մյուսին, այն կարող է որպես վճարման գործիք օգտագործվել մի քանի գործարքներում, մարել մի քանի պարտավորություններ:   Հասարակ մուրհակը պարտավորություն է պարտատիրոջը` նշված ժամկետում վճարել վաճառողին որոշակի գումար: Հասարակ մուրհակը կարող է փոխանցվել երկրորդ անձին փոխանցագրի միջոցով: 

Փոխանցելի մուրհակը  պարտատիրոջ գրավոր, անվերապահ հրամանն է պարտապանին` սահմանված ժամկետում վճարել մուրհակում նշված գումարն այն անձին, որի անունով դուրս է գրված մուրհակը: Առանց պարտապանի ստորագրության մուրհակը հանդիսանում է պարտատիրոջ հանձնարարականը պարտապանին և կոչվում է տրատտա: Միայն ստորագրելով մուրհակը` տրասատն իր վրա է վերցնում պարտավորություն` ժամանակին վճարելու մուրհակը: Փոխանցելի մուրհակում ի սկզբանե մասնակցում են երեք կողմեր` մուրհակ դուրս գրողը, վճարողը և այն անձը, ում օգտին դուրս է գրված մուրհակը, վերջինս կարող է մուրհակը մեկ այլ անձի փոխանցել փոխանցագրով:

Բանկնոտները վարկային փողեր են, որոնք թողարկվում են կենտրոնական բանկի կողմից:  Բանկնոտներն առաջին անգամ թողարկվել են 17-րդ դարի վերջին: Այն անժամկետ պարտավորություն է: 
Չեկն  անկանխիկ վճարումներում կիրառվող վճարման գործիք է, որն օգտագործվում է ինչպես իրավաբանական, այնպես էլ ֆիզիկական անձանց հաշվարկներում: Չեկը վճարային փաստաթուղթ է, որը պարունակում է չեկ դուրս գրողի հրամանն իրեն սպասարկող բանկին՝ վճարել  չեկի վրա նշված գումարը չեկատիրոջը:  Չեկերն առաջին անգամ առաջացել են 1683թ. Անգլիայում: Գոյություն ունեն չեկերի մի քանի տեսակներ՝
· անվանական, որը տրվում է որոշակի անձնավորությանը՝ առանց փոխանցման իրավունքի,

· ներկայացուցչական, որի դեպքում գումարը վճարվում է չեկը ներկայացնողին,

· օրդերային, որը տրվում է որոշակի անձնավորությանը՝ փոխանցման իրավունքով:

Չեկերի հիման վրա առաջացել է անկանխիկ հաշիվների համակարգը, որտեղ գործարքները կատարվում են առանց կանխիկ փողերի մասնակցության: 
Փողի փոխանցումը մի հաշվից մյուսը կատարվում է  նաև պլաստիկ (վճարային) քարտերի միջոցով, որոնք դրանց կրողների գնումների դիմաց վճարման բանկային պարտավորություններ են: 
Պլաստիկ (վճարային) քարտն անձնավորված վճարային գործիք է, որը քարտատիրոջը տալիս է ապրանքների և/կամ ծառայությունների դիմաց անկանխիկ վճարման, ինչպես նաև բանկի բաժանմունքներից ու բանկոմատներից կանխիկ միջոցների ստացման հնարավորություն: Պլաստիկ քարտերի սպասարկման ժամանակ առաջացած վճարման պարտականությունների կատարման երաշխավորողը  հանդիսանում է քարտեր թողարկող բանկը: 

Էլեկտրոնային փողերն սկզբնապես ի հայտ են եկել բանկային էլեկտրոնային (վարկային և դեբետային) քարտերի ձևով: Այն հնարավորություն է տալիս իրականացնել անկանխիկ վճարումներ, ստանալ կանխիկ դրամ: Էլեկտրոնային  փողերի շրջանառությունն իրականացվում է  վճարային համակարգերի շրջանականերում: Էլեկտրոնային փողը վճարային գործիք է, որն իրենից ներկայացնում է էլեկտրոնային եղանակով գրառված դրամական արժեք: Հաճախորդը գնում է էլեկտրոնային արժեք, որը պակասեցվում է յուրաքանչյուր գործարքի ժամանակ:  Էլեկտրոնային փողը կարելի է սահմանել որպես փողի էլեկտրոնային տարբերակ, քանի որ նրան բնորոշ են փողի գրեթե բոլոր հատկանիշները: Հիմնական նմանությունը փողի հետ այն է, որ էլեկտրոնային փող օգտագործելիս բանկից կամ որևէ այլ տեղից հավաստագրում (ավտորիզացիա) ստանալու անհրաժեշտություն չկա. այն թղթադրամին համարժեք էլեկտրոնային փող է և օգտագործվում է որպես սովորական փող: Մյուս կարևոր նմանությունը փողի հետ նրա անանուն լինելն է: Էլեկտրոնային փող օգտագործելու համար ֆինանսական հաստատությունում հաշվի առկայություն չի պահանջվում:

Փողին փոխարինողները կամ դրամական սուռոգատները փողի յուրահատուկ տեսակ են, վերջիններս են՝ տարածքային, ռազմական կամ օկուպացիոն փողերը, պարտքի ստացականը, մետրոյի, հեռախոս-ավտոմատների ժետոնները, ապրանքների ստացման կտրոնները, զեղչի քարտերը, ինտերնետ քարտերը, վիճակախաղի տոմսերը, խաղատան խաղանիշերը (ֆիշկաները), փող-նամականիշերը, լրացուցիչ հասարակական արժույթը (լինում է 2 տեսակի՝ լոկալ  և տարածքային (հատվածային) փող):
ԹԵՄԱ. ԴՐԱՄԱՇՐՋԱՆԱՌՈՒԹՅՈՒՆ
ԴՐԱՄԱՇՐՋԱՆԱՌՈՒԹՅԱՆ ԷՈՒԹՅՈՒՆԸ ԵՎ ԿԱՌՈՒՑՎԱԾՔԸ
Դրամաշրջանառությունը փողի շարժն է, որի ընթացքում փողը միարժամանակ իրականացնում է իր գործառույթները կանխիկ ու անկանխիկ ձևով, և որն ապահովում է ապրանքների իրացումը, ոչ ապրանքային վճարումներն ու հաշվարկները: Աշխատանքի հասարակական բաժանման  խորացման հետ դրամաշրջանառությունը ձեռք է բերում զարգացած բնույթ։ Այն  ապահովում  է  կապիտալի  շրջապտույտը, միջնորդավորում  է  շրջանառությանը   և  ամբողջ  հասարակական   արտադրանքի  փոխանակությանը`  ներառելով  տարբեր  դասակարգերի   եկամուտները: Փողի  օգնությամբ  կանխիկ  և  անկանխիկ   ձևով  իրականացվում  է  ապրանքների  շրջանառության   գործընթացը, ինչպես  նաև    փոխատվական  և  ոչ  իրական   կապիտալի   շարժը:

      
Ժամանակակից շուկայական տնտեսության պայմաններում գործում են դրամաշրջանառության կազմակերպման մի շարք սկզբունքներ: Այդ սկզբունքներն են` 

· դրամական համակարգի կենտրոնացված կառավարման սկզբունքը -շուկայական տնտեսության պայմաններում գործում են դրամաշրջանառության կառավարման տնտեսական մեթոդները, 

· դրամաշրջանառության      կանխատեսումային -պլանավորման  սկզբունքը,  
· դրամաշրջանառության կայունության և էլաստիկության սկզբունքը- դրամաշրջանառությունը պետք է այնպես կազմակերպվի, որ մի կողմից թույլ չտրվի ինֆլյացիա, մյուս կողմից՝ ընդլայնվի այն, երբ աճում է տնտեսական պահանջը դրամական միջոցների նկատմամբ,

· շրջանառության մեջ բաց թողնվող դրամանիշերի ապահովվածության սկզբունքը- շուկայական տնտեսության պայմաններում դրամանիշերը ապահովված են բանկի ակտիվներում եղած ապրանքանյութական արժեքներով, ոսկով և այլ թանկարժեք մետաղներով, ազատ շրջանառվող արժույթով, արժեթղթերով, 

· ԿԲ-ի  անկախության սկզբունքը,

· դրամավարկային կարգավորման  և վերահսկողության համալիր սկզբունքը:

Երկրի միասնական դրամական շրջապտույտը, որն արտացոլում է փողի շարժը, իրենից ներկայացնում է բոլոր վճարումների գումարը՝ կատարված ձեռնարկություների, կազմակերպությունների և բնակչության կողմից կանխիկ ու անկանխիկ ձևով որոշակի ժամանակահատվածի ընթացքում։ 
Դրամաշրջանառությունն իրականացվում է երկու ձևով՝  կանխիկ և անկանխիկ:
        Կանխիկ և անականխիկ դրամաշրջանառության միջև գոյություն ունի փոխադարձ կախվածություն. փողն  անընդհատ  անցնում  է  շրջանառության  մի  ոլորտից  մյուսը: 

Վճարահաշվարկային    հարաբերությունների    կատարելագործման հետ  փոխվեցին  նաև  դրամաշրջանառության  կանխիկ  և  անկանխիկ  ոլորտների  միջև  հարաբերությունները: Մինչև  19-րդ  դարի  վերջը  գերակշռում  էին  կանխիկ  վճարումները, իսկ  ժամանակակից  պայմաններում   կանխիկ  փողի   տեսակարար  կշիռը, մասնավորապես զարգացած  երկրներում, մեծ  չէ: Բանկային  գործառնությունների  ավտոմատացման  զարգացումը  և   կատարելագործումը   նպաստեցին   վճարման  էլեկտրոնային  համակարգի  ստեղծմանը: Դրանք  օգտագործվում  էին  դրամական     միջոցների  փոխանցման, վարկային   և  հաշվարկային  գործառնությունների  իրականացման  համար`    էլեկտրոնային  ազդանշանների  հաղորդման  միջոցով: Ներկայումս գերակշռում է անկանխիկ շրջանառությունը, իսկ վճարումների էլեկտրոնային համակարգի օգտագործումը նպաստում է դրամաշրջանառության շրջապտույտի արագացմանը, ծախսերի  կրճատմանը`  կապված  վճարումների  ձևակերպման, հաճախորդներին  բանկային  սպասարկման  որակի  բարձրացման  հետ: 

ԿԱՆԽԻԿ ԴՐԱՄԱՇՐՋԱՆԱՌՈՒԹՅՈՒՆ
Կանխիկ դրամաշրջանառությունը կանխիկ փողի շարժն է։ Երկրի  կանխիկ  դրամական  շրջապտույտը   դրամաշրջանառության   մի  մասն  է, որը  հավասար  է  որոշակի   ժամանակահատվածում   կանխիկ  ձևով   կատարված  բոլոր  վճարումների  գումարին: Այս դեպքում շրջանառության և վճարման միջոց հանդիսանում են իրական դրամանիշերը, որոնք տրվում են մի սուբյեկտի կողմից մյուսին ապրանքների, աշխատանքի և ծառայություների դիմաց կամ օրենսդրության նախատեսված այլ դեպքում։ Այն սպասարկվում է թղթադրամներով, մանրադրամներով: 
Կանխիկ    դրամաշրջանառությունն   է   սպասարկում    բնակչության դրամական եկամուտների գոյացման և ծախսերի կատարման ուղղությունները: 
Կանխիկ   շրջանառության  օգտին   վկայում   են   չորս  կենսական   կարևոր  դրդապատճառներ` իրացվելիության   նախապատվելիությունը (կանխիկ  փողերի  նկատմամբ  բարձր  պահանջարկը), գործարքային, անվտանգության   և սպեկուլյատիվ   դրդապատճառները:

Կանխիկ դրամաշրջանառության շրջանակներում շրջանառության մեջ գործում են կանխիկ փողերը` կատարելով երկու գործառույթ` վճարելամիջոցի և շրջանառության միջոցի: Գործնականում գրեթե բոլոր երկրները փորձում են հնարավորինս սահմանափակել կանխիկ դրամաշրջանառությունը: 
ԱՆԿԱՆԽԻԿ ԴՐԱՄԱՇՐՋԱՆԱՌՈՒԹՅՈՒՆ
Անկանխիկ դրամաշրջանառությունն արժեքի շարժն է` առանց կանխիկ փողի մասնակցության։ Այն իրականացվում է բանկային մի հաշվից մյուսը կատարված փոխանցումների, ինչպես նաև փոխադարձ պահանջների հաշվանցման ձևով:  Անկանխիկ դրամաշրջանառությունն որոշակի ժամանակաշրջանում կատարված վճարումների գումարն է` առանց կանխիկ փողի օգտագործման։  

Անկանխիկ   դրամաշրջանառությունը  բանկային  հաշիվներում  դրամական  միջոցների  մնացորդների  փոփոխությունն  է, որոնք  առաջանում  են   բանկի կողմից հաշվի   տիրոջը  կատարած  կարգադրությունների արդյունքում`  չեկերի, պլաստիկ  քարտերի, էլեկտրոնային   վճարման  միջոցների  և  հաշվարկային  այլ   փաստաթղթերի  տեսքով: Անկանխիկ      շրջապտույտը  կազմում  է  երկրի  դրամական  շրջապտույտի  զգալի  մասը: Անկանխիկ հաշվարկների բարձր տեսակարար կշիռը      դրամաշրջանառության      ճիշտ    ու     գրագետ կազմակերպման վկայությունն է ցանկացած երկրում:

      
Տարբերում են անկանխիկ շրջանառության երկու տեսակ՝

· ապրանքային գործարքներով անկանխիկ շրջանառություն, 

· ֆինանասական պարտավորություններով անկանխիկ շրջանառություն:

Առաջին  խմբի  մեջ  են  մտնում  բյուջե  կատարած  վճարումները   և  արտաբյուջետային  ֆոնդերը, իսկ երկրորդ խմբի մեջ՝  բանկային  փոխառությունների   մարումը, վարկի   տոկոսների  վճարումը, ապահովագրական  ընկերությունների  հետ  հաշվարկները:
Առանձնացնում են անկանխիկ հաշվարկների հետևյալ հիմանական ձևերը:
· Հաշվարկներ վճարման  հանձնարարականներով -  Վճարման  հանձնարարականը հաճախորդի հանձնարարությունն  է իրեն սպասարկող բանկին՝ վճարելու (իր հաշվից փոխանցել) որոշակի գումար շահառուին (ստացողին, բենեֆիցիարին): Այն  ամենատարածված  անկանխիկ  վճարային  գործիքն  է:  Վճարման  հանձնարարականներով  փոխանցումների  նախաձեռնումը  բանկերի   հաճախորդների կողմից իրականացվում է թղթային և էլեկտրոնային  եղանակով: 
· Հաշվարկներ վճարման պահանջագրերով - Վճարման պահանջագիրը վճարման է ներկայացվում ստացողի կողմից և որի դիմաց վճարը կատարվում է վճարողի կողմից հաշվում միջոցների առկայության ու վերջինիս ակցեպտավորման դեպքում: 
· Հաշվարկներ չեկերով - Չեկն անկանխիկ վճարումներում կիրառվող վճարման գործիք է, որն օգտագործվում է ինչպես իրավաբանական, այնպես էլ ֆիզիկական անձանց հաշվարկներում: Չեկը վճարային փաստաթուղթ է, որը պարունակում է չեկ դուրս գրողի հրամանը իրեն սպասարկող բանկին՝ վճարել չեկի վրա նշված գումարը չեկատիրոջը: Այդ գումարը դուրս է գրվում չեկ դուրս գրողի` բանկում եղած չեկային հաշվից և բանկի կողմից փոխանցվում կամ անմիջապես տրվում չեկատիրոջը:  Տարբերում են  չեկի հետևյալ տեսակները`

· անվանական, երբ չեկը դուրս է գրվում որոշակի անձի անունով և այդ չեկով գումարը կարող է ստանալ միայն չեկի վրա նշված անձը,
· օրդերային, երբ չեկը դուրս է գրվում որոշակի անձի անունով կամ հրամանով և գումարը կարող է ստանալ կամ չեկի վրա նշված անձը, կամ էլ նրա հրամանով մեկ այլ անձ, ում կնշի չեկը պահողը,
·  ըստ ներկայացնողի – այս տեսակի չեկ դուրս գրելիս գումար ստացողը կամ չի նշվում, կամ գրվում է «ըստ ներկայացնողի»: Այդ չեկերով գումարը կարող է ստանալ ցանկացած անձ, որն այն կներկայացնի բանկ,
·  կանխիկ  (կանխիկացման)  չեկ,  որով  չեկատերը  կարող  է  գումարը  ստանալ կանխիկ ձևով՝ այն ներկայացնելով վճարող բանկին:

· Հաշվարկներ ակրեդիտիվներով - Փաստաթղթային ակրեդիտիվը միակողմանի պարտավորություն է, որն իր վրա է վերցնում  բանկը  հաճախորդ–հրամանագրողի  (գնորդի)  հանձնարարությամբ`  ի օգուտ բենեֆիցիարի (վաճառողի), և վճարումը իրականացվում է միայն բենեֆիցիարի կողմից իր բանկի միջոցով ակրեդիտիվով նախատեսված առևտրային ու ֆինանսական  փաստաթղթերի  ներկայացման  դեպքում:  Այսինքն` հաշվարկների ակրեդիտիվային ձևի էությունը կայանում է նրանում, որ գնորդը իրեն սպասարկող բանկին հանձնարարում է իր ընթացիկ հաշվից որոշակի գումար առանձնացնել ակրեդիտիվ հաշվում, որը նախատեսված է միայն մատակարարված ապրանքի դիմաց վճարումներ իրականացնելու համար: Ակրեդիտիվը  միջազգային առևտրում լայն տարածում է գտել: Ակրեդիտիվային ձևն ունի և առավելություններ, և թերություններ: Նրա առավելությունը կայանում է նրանում, որ այն մատակարարի համար վճարման երաշխիք է գնորդի կողմից: Իսկ թերությունն այն է, որ գնորդի միջոցները ակրեդիտիվի գումարի չափով հանվում են նրա տնտեսական շրջապտույտից ակրեդիտիվի գործողության ողջ ընթացքում: Բացի այդ, դանդաղում է ապրանքաշրջանառության գործընթացը, քանի որ մատակարարը մինչև չտեղեկանա ակրեդիտիվ հաշվի բացման մասին, չի կարող բեռնել արդեն պատրաստի արտադրանքը` կատարելով լրացուցիչ ծախսեր այն պահպանելու համար:
· Ինկասո-  Ինկասոն վաճառողի (արտահանողի)  հանձնարարություն է իր բանկին` անմիջականորեն կամ այլ բանկի միջոցով ստանալ գնորդից (ներմուծողից) որոշակի գումար կամ հաստատում, որ գումարը կվճարվի որոշակի ժամկետի ընթացքում: Ինկասոն լայն տարածում է գտել միջազգային առևտրում: Այն օգտագործվում է ինչպես կանխիկ եղանակով վճարումներում, այնպես էլ ապառիկ եղանակով (առևտրային վարկի պայմաններով) հաշվարկներում:
· Հաշվարկներ մուրհակով - Մուրհակն վճարային պարտավորություն արտահայտող արժեթուղթ է։ Մուրհակ է համարվում այն արժեթուղթը, որը հավաստում է մուրհակը տվողի (հասարակ մուրհակ) կամ մուրհակում  նշված այլ վճարողի (փոխանցելի մուրհակ) որևէ բանով  չպայմանավորված պարտավորությունը՝ մուրհակում  նախատեսված ժամկետը լրանալիս որոշակի գումար վճարել մուրհակ տիրապետողին (մուրհակի տիրոջը)։ Մուրհակը գրավոր փաստաթուղթ է (ոչ թղթային ձևով մուրհակի թողարկումն անհնար է):   
· Հաշվարկներ պլաստիկ քարտերով - Միջազգային պրակտիկայում մանրածախ առևտրային և սպասարկման ոլորտի գործարքներում կիրառվող ժամանակակից անկանխիկ վճարման գործիքներից են պլաստիկ քարտերը: Պլաստիկ (վճարային) քարտն անձնավորված վճարային գործիք է, որը քարտատիրոջը տալիս է ապրանքների և/կամ ծառայությունների դիմաց անկանխիկ վճարման, ինչպես նաև բանկի բաժանմունքներից և բանկոմատներից կանխիկ միջոցների ստացման հնարավորություն: Պլաստիկ քարտերի սպասարկման ժամանակ առաջացած վճարման պարտականությունների կատարման երաշխավորողը  հանդիսանում է քարտեր թողարկող բանկը: Ուստի քարտերն իրենց գործածման ողջ ընթացքում մնում են բանկի սեփականությունը, իսկ հաճախորդը (քարտատերը) ստանում է դրանք միայն օգտագործման համար: 
· Փոխադարձ պահանջների հաշվանցումը- հաշվանցումն արժեքների և ծառայություների շարժի հանդիպակաց հոսքերի հնարավորությունն է։ Հաշվանցման կարող  են ներկայացվել տարբեր հաշվարկային փաստաթղթեր՝ վճարման հանձնարարականեր, վճարման պահանջագրեր, չեկեր և այլն։ Այս ձևը կտրուկ կրճատում է դրամական միջոցների շարժը:
ԴՐԱՄԱՇՐՋԱՆԱՌՈՒԹՅԱՆ ՏՆՏԵՍԱԿԱՆ ՕՐԵՆՔԸ
  
Շրջանառության   համար  անհրաժեշտ  է  փողի որոշակի  քանակություն, որպեսզի  հնարավոր  լինի  իրականացնել  տարբեր  տիպի  վճարումներ: Վճարումներն  իրականացնելու  համար  անհրաժեշտ  փողի  քանակությունը  կամայական  մեծություն  չէ, այլ գտնվում  է  ֆունկցիոնալ  կախվածության  մեջ  մի  շարք  գործոններից: Յուրաքանչյուր  ապրանքի  կամ  ծառայության  արժեքն   իրացման  կամ   փոխանակության  ժամանակ  կոնկրետ  արտահայտվում  է  փողի՝  իբրև  տարբեր  սպառողական  արժեքներ  ունեցող  ապրանքների  արժեքների  չափակցման    միջոցով: Գինը  ապրանքի  կամ  ծառայության  գնահատականն  է`  արտահայտված  դրամական  միավորի   որոշակի  քանակային  մեծությամբ:
    
Դրամաշրջանառության տնտեսական օրենքը կայանում է շրջանառության համար անհրաժեշտ փողի քանակի որոշման մեջ։ Փողի   քանակությունը  հանդիսանում  է  դրամաշրջանառության     կարևորագույն  որակական   ցուցանիշ, որն   իրենից  ներկայացնում  է   գնողական  և  վճարային  միջոցների   ամբողջական  ծավալը, որոնք  սպասարկում  են  տնտեսական  շրջապտույտը: Շրջանառության համար փողի անհրաժեշտ քանակը որոշում է ապրանքների գների գումարը հարաբերելով դրամական միավորի շրջապտուտների թվին։ 
Կ.Մարքսը   բացահայտեց  դրամաշրջանառության  օրենքը, որի   էությունը  կայանում  է  նրանում, որ   շրջանառության  միջոցի  գործառույթ  կատարելու  համար  անհրաժեշտ  փողի  քանակությունը  պետք  է  հավասար  լինի  իրացվող  ապրանքների  գումարի և համանուն  դրամական  միավորի  շրջապտույտի   քանակի  (շրջանառության  արագության)   հարաբերությանը:  

Շրջանառության համար անհրաժեշտ փողի  քանակի  որոշման  բանաձևն է`                                                        

M = PQ / V,
 որտեղ`
P-ն միավոր ապրանքի գինն է,

Q-ն` ապրանքների քանակը, 

V-ն`փողի շրջապտույտի արագությունը, որը որոշվում է կոնկրետ ժամանակահատվածում դրամական միավորի կատարած պտույտների թվով:
Դրամաշրջանառության  օրենքն  արտահայտում  է   շրջանառվող  ապրանքների  քանակության, նրանց  գների  մակարդակի  և  փողի  շրջանառության  արագության  միջև   տնտեսական  փոխադարձ  կախվածությանը: Փողի քանակը պետք է այնքան լինի, որ կարողանա ամբողջությամբ սպասարկել ապրանքաշրջանառությանը: Որպես կանոն, շրջանառության համար անհրաժեշտ փողի քանակը փոքր է ապրանքների գների ընդհանուր գումարից: Վերջինս իր հերթին կախված է 2 գործոններից` ապրանքների քանակից և նրանց գների մակարդակից, ընդ որում` կապն ուղիղ համեմատական է, այսինքն` որքան շատ ապրանքներ են գտնվում շրջանառության ոլորտում, և որքան բարձր են դրանց գները, այնքան շատ փող անհրաժեշտ կլինի ապրանքաշրջանառության սպասարկման համար: Բացի այդ գործոններից կան նաև այնպիսի գործոններ, որոնք հակադարձ կախվածության մեջ են շրջանառության համար անհրաժեշտ փողի քանակից:
      
Փողի վճարման միջոցի գործառույթը նոր գործոններ է առաջացնում շրջանառության համար անհրաժեշտ փողի քանակի որոշման հարցում: Փողը, որպես վճարման միջոց, զգալիորեն կրճատում է կանխիկ դրամի քանակը, քանի որ գործարքների մի մասը կատարվում է անկանխիկ հաշվարկների ձևով: Ապրանքային  արտադրության, դրամաշրջանառության  զարգացման, փողի`  որպես վճարման  միջոցի  օգտագործման  պայմաններում  դրամաշրջանառության  օրենքը  ընդունում   է  հետևյալ  տեսքը.

M = (PQ-H+K-B)/V, 
որտեղ`
H-ը այն ապրանքների գների գումարն է, որոնք վաճառվել են տվյալ ժամկետում, բայց դրանց վճարումը դեռ չի կատարվել,  

K-ն այն ապրանքների գումարն է, որոնք վաճառվել են նախորդ ժամանակաընթացքում, բայց վճարումը կատարվել է տվյալ տարում,

B-ն փոխադարձ մարող հաշվարկներն են:

     
Այսպիսով, շրջանառության  համար  անհրաժեշտ  փողի  քանակության  վրա  ազդում  են  տարբեր  գործոններ:  Դրանք  են`

· ապրանքների  և  ծառայությունների  գների  մակարդակը,
· շրջանառության  մեջ  գտնվող  ապրանքների  քանակության   ավելացումը, որը  հանգեցնում  է  փողի  քանակության  աճի,
· դրամական   միավորի  շրջանառության  արագությունը, այսինքն`  միևնույն  դրամական  միավորը   միավոր  ժամանակում  կարող  է  կատարել  մի  շարք  գործողություններ, որի  հետևանքով  պարզվում  է, որ   որքան  մեծ  է  փողի  շրջանառության   արագությունը, այնքան  փոքր է շրջանառության համար անհրաժեշտ փողի  քանակությունը:

    Շրջանառության  համար   անհրաժեշտ  փողի  քանակության  վրա   հակառակ  ազդեցություն  են  թողնում`

· վարկային  հարաբերությունների   զարգացման   աստիճանը, 

· անկանխիկ  հաշվարկների  զարգացումը,

· փողի  շրջանառության  արագությունը:

Փողի  քանակության  ծավալի  փոփոխությունը  կարող  է  լինել  ինչպես  շրջանառության  մեջ  գտնվող  փողի   ծավալի  փոփոխության  արդյունքը, այնպես  էլ  նրա  շրջապտույտի   արագացման  արդյունքը:         

   Գոյություն  ունեն  շրջանառության  համար  անհրաժեշտ  փողի  քանակության  որոշման   տարբեր  մոտեցումներ: Եթե   շրջանառության  համար   փողի  քանակությունը  նշանակենք  M-ով, ապրանքների   և  ծառայությունների  գների  մակարդակը`  P-ով, իրական  եկամուտը`   Y-ով, իսկ  K-ով`  անվանական  եկամտի  և  փողի մնացորդի   ցանկալի  քանակության (եկամտի  այն   մասը, որ  տնտեսվարող  սուբյեկտները  ցանկանում  են  ունենալ  փողի  ձևով)   համամասնությունը, ապա`

M=KPY     

Այս հավասարումը   կոչվում  է    նաև    Քեմբրիջյան,   որովհետև    դրա  հեղինակները  Քեմբրիջյան  դպրոցի  ներկայացուցիչներն  են (Ա.Մարշալ, Տ.Պիգու, Դ.Ռոբերտսոն):  Եթե  ընդունենք, որ  K-ն  և  Y-ը  հաստատուն  մեծություններ  են, ապա  փողի  քանակության   ավելացումը  հանգեցնում  է  գների  մակարդակի  բարձրացմանը:

     Ըստ  ամերիկացի  տնտեսագետ  Ֆիշերի`

MV=PY     
      Եթե  V-ն  մեծանում  է, ապա  փոքրանում  է   շրջանառության   համար   անհրաժեշտ  փողի  քանակությունը: Վերոնշյալ բանաձևից`
M=PY/V:
    Այսինքն` շրջանառության  համար  անհրաժեշտ   փողի  քանակությունը  ուղիղ  համեմատական  է  ապրանքների   ծավալին  և  գների  մակարդակին  ու  հակադարձ  համեմատական  փողի  միավորի  արագությանը:    

      Փողի  դասական  և  մոնետարիստական  տեսության  համաձայն` 

M=PQV, որտեղից   M/V=PQ
Q-ապրանքների  և  ծառայությունների  քանակություն:

     Այս  բանաձևերից  երևում  է, որ  եթե  M-ը  մեծանա   V-ի  և  Q-ի  անփոփոխության  պայմաններում, ապա   պետք  է  մեծանա  P-ն, այսինքն`  ապրանքների  և  ծառայությունների  գները: Այսինքն`  փողի  քանակության  աճը  հանգեցնում  է  ապրանքների  և  ծառայությունների  նկատմամբ  պահանջարկի  աճին, ինչը  իր  հերթին  առաջ  է  բերում  գների  համընդհանուր  բարձրացում: Ինֆլյացիայի  պայմաններում  տեղի  է  ունենում   փողի  արժեզրկում: 
ԹԵՄԱ.  ՓՈՂԻ ԱՌԱՋԱՐԿԻ ՄՈԴԵԼԸ, ԲԱԶՄԱՐԿԻՉԸ  ԵՎ ԿԱՌԱՎԱՐՈՒՄԸ
ՓՈՂԻ ԱՌԱՋԱՐԿԸ ԵՎ ՊԱՀԱՆՋԱՐԿԸ
    
 Փողի  արժեքի   հիմնական  աղբյուրը  նույնն  է, ինչ  և  մնացած  ապրանքներինը, այն   որոշվում  է  պահանջարկի   և  առաջարկի հարաբերությամբ: Մարդիկ  ունեն  փողի  պահանջարկ, քանի  որ  այն  նվազեցնում  է  փոխանակման  ծախսերը: Երբ  փողի  առաջարկը  պահանջարկի  համեմատությամբ  սահմնափակվում  է, փողը  դառնում  է  արժեքավոր: Որպեսզի  փողի  գնողունակությունը  ժամանակի  ընթացքում  կայուն  մնա, պետք  է  վերահսկվի  նրա  առաջարկը:  Փողի    առաջարկը  կարգավորվում  է  պետության  կողմից`  օրենսդրությանը   համապատասխան: 

Տվյալ ժամանակահատվածում (պահի դրությամբ) շրջանառության մեջ եղած փողի զանգվածը  (քանակությունը) կոչվում է փողի առաջարկ և դրսևորվում է որպես իրացվելի ակտիվների ամբողջություն:  Փողի առաջարկը ձևավորող ակտիվները բնութագրվում են մասնակցության և իրացվելիության տարբեր աստիճանով:

Փողի որոշակի քանակություն պահելու այլընտրանքը դրանք ծախսելն է: Այդ քանակության դիտարկման ժամանակ պահանջվում է որոշել փողի այն ծավալը, որն անհրաժեշտ է  տնտեսությունը սպասարկելու, գնաճի և տնտեսական աճի նպատակային մակարդակներն ապահովելու  համար: Փողի պահանջարկը դրա  համապատասխան պաշարների մշտական տնօրինման անհրաժեշտության հետևանք է` կապված գործարքների և կուտակման գործընթացի իրականացման հետ: Փողի պահանջարկը կախված է նաև տնտեսության մեջ առկա սպասումներից: Փողի պաշարների նկատմամբ իրական պահանջարկը միշտ հավասար է փասատացի իրական առաջարկին:

Փողի առաջարկի գործընթացին առնչվում են առևտրային բանկերը, ավանդատուները և վարկառուները: Փողի առաջարկն  արտահայտվում է փողի ագրեգատների  միջոցով, որը տնտեսությունում մասնակիցների կողմից տնօրինվող և ապրանքների ու ծառայությունների  համար վճարամիջոց հանդիսացող ակտիվների հանրագումարն է: Փողի այդ ագրեգատների հանրագումարը անվանվում է «փողի զանգված»:
Փողի պահանջարկը տնտեսական սուբյեկտի ցանկությունն ու պատրաստակամությունն է իր տնօրինության տակ ունենալ որոշակի քանակության վճարային միջոցներ:  Պահանջվող փողի քանակության հաշվարկը, ըստ Ֆիշերի, ցույց է տալիս միայն փողի մասնակի՝ գործառնական պահանջարկը: Փողի պահանջարկը չի սահմանափակվում միայն ապրանքային գործարքներով, քանի որ այն լրացվում է սպեկուլյատիվ պահանջարկով: Այն կապված է կանխիկ խնայողությունների, արժեթղթերի գնումների և նյութական արժեքների տեսքով կուտակումների հետ:

       Փողի ընդհանուր պահանջարկը հավասար է փողի գործառնական պահանջարկին գումարած փողի սպեկուլյատիվ  պահանջարկը: 
Փողի սպեկուլյատիվ պահանջարկը ֆունկցիոնալ կախվածության մեջ է տոկոսադրույքից՝ որքան բարձր է տոկոսադրույքը, այնքան ցածր է փողի կանխիկ պահանջարկը և հակառակը: 
Փողի գործառնական պահանջարկը կապված է փողի՝ իր գործառույթների կատարման հետ և կախված չէ տոկոսադրույքից: Կանխիկ  փողի սեփականատերն ունի որոշակի առավելություններ, քանզի կանխիկ փողերն ունեն բացարձակ իրացվելիություն: Սակայն տոկոսադրույքների բարձրացման հետ  կանխիկի սեփականատերը կորցնում է այն եկամուտները, որոնք կարող էր ստանալ այլընտրանքային տարբերակով:
ՓՈՂԻ ԲԱԶԱՆ
Փողի բազան իրենից ներկայացնում է Կենտրոնական բանկի այն պարտավորությունները, որոնք նպաստում են փողի առաջարկի ստեղծմանը: Փողի բազայի փոփոխությունները հանգեցնում են փողի ագրեգատների ավելի մեծ փոփոխությունների: 
Փողի բազան ոչ թե փողի ագրեգատ է, այլ փողի ագրեգատների հիմքում ընկած այն բազան է, որը ենթարկվելով   փողի  բազմարկման  էֆեկտին,  նպաստում է փողի ստեղծման գործընթացին: 
Փողի բազայի տարրերն են՝  
· ԿԲ-ից դուրս կանխիկ թղթադրամը և մետաղադրամը,

·  բանկերի պարտադիր պահուստային միջոցները ԿԲ-ում,

·  առևտրային բանկերի թղթակցային հաշիվներում եղած մնացորդները:

Փողի բազան փողի առաջարկի կարևորագույն  մասն է, քանի որ այլ հավասար պայմաններում դրա ավելացումը բերում է փողի առաջարկի բազմակի ավելացման: Կենտրոնական բանկից դուրս կանխիկ դրամը նշանակելով C-ով և կենտրոնական բանկի պարտավորությունները ռեզիդենտ բանկերի նկատմամբ կամ բանկերի պահուստները ԿԲ-ում` R-ով, փողի բազան  (MB) կարելի է արտահայտել հետևյալ բանաձևի միջոցով` 
M = C + R

R = RR + ER

 որտեղ`
RR – պարտադիր պահուստները
ER – հավելուրդային պահուստները կամ բանկերի թղթակցային հաշիվներում մնացորդները:
ՓՈՂԻ ԶԱՆԳՎԱԾԸ
Հասարակության տնտեսական–քաղաքական զարգացման ծրագրեր մշակելու, վերարտադրողական գործընթացները գնահատելու և կարգավորելու համար բավական չէ միայն պարզել փողի էությունն ու գործառույթները: Կարևոր է նաև որոշել կոնկրետ իրավիճակին համապատասխան շրջանառության համար անհրաժեշտ փողի զանգվածը, նրա կազմը և կառուցվածքը: Ժամանակի ընթացքում փողի զանգվածի կազմն ու կառուցվածքը կրել են լուրջ փոփոխություններ:
       Փողի զանգվածը փողի շարժը բնութագրող կարևոր քանակական ցուցանիշ է:
      Փողի զանգվածը ֆինանսական համակարգի այն պարտավորությունների ամբողջությունն է, որոնք համապատասխանում են «փողի» բնութագրերին: Փողի քանակի մեջ նախ պետք է առաջին հերթին ընդգրկել կանխիկ փողի տեսքով ակտիվները, ինչը շրջանառության մեջ թողարկված թղթադրամների ու մետաղադրամների ամբողջությունն է: Շրջանառության մեջ փողի դեր կատարող ակտիվների հաջորդ կարևորագույն խումբն ունի ավանդային դրսևորում՝  չեկային ավանդներ, չեկային հաշիվներ, ցպահանջ ավանդներ և այլն, ավանդներ, որոնցից միջոցները կարող են ուղղվել գործարքների դիմաց երրորդ անձանց վճարումներ կատարելուն: 

     Շրջանառության համար անհրաժեշտ փողի քանակությունը գործոնային ցուցանիշ է, կախված է շուկայական տնտեսության բնականոն գործունեությունն ապահովող շրջանառության ծավալից ու փողի շրջանառության արագությունից: 

Փողի զանգվածը ներառում է բանկային համակարգից դուրս շրջանառվող կանխիկը և բանկերի կողմից ներգրավված ավանդները:   Շրջանառությունում կանխիկ դրամը  ընդունված է անվանել նաև բանկային համակարգից դուրս կանխիկ դրամ: 
     Շրջանառությունում ՀՀ դրամը հաշվարկվում է՝ ԿԲ-ից դուրս կանխիկ դրամից հանած առևտրային բանկերի դրամարկղերում առկա ՀՀ դրամը: 
ՓՈՂԻ ԱԳՐԵԳԱՏՆԵՐԸ
  էվոլյուցիայի  ընթացքում  փողը  ձեռք  է  բերել  տարբեր  ձևեր, որոնք  տնտեսական   գործարքների   ժամանակ   կատարում  են  վճարման  դեր: Այդ  վճարման  միջոցները  խմբավորվում  են  ըստ   փողի   ագրեգատների: Փողի  կամ  դրամական  ագրեգատների   որոշման  հիմքում  ընկած  է  իրացվելիության  սկզբունքը: 

   
 Յուրաքանչյուր ագրեգատ իր նախորդից տարբերվում է իրացվելիության ցածր մակարդակով: 
Փողի ագրեգատների մեջ մտնում են այն տարրերը, որոնք կարելի է «փող»  համարել: 
Նեղ իմաստով, «փողի»   մեջ ընդգրկվում են այն միջոցները, որոնք վճարելամիջոցի գործառույթ են կատարում, լայն իմաստով` «փողը»  կատարում է նաև խնայողության գործառույթ: 
Վճարելամիջոցի գործառույթ են իրականացնում շրջանառությունում կանխիկ դրամը և ցպահանջ ավանդները:  Փողի նեղ զանգվածն ընդունված է անվանել M1: 
Փողի ավելի լայն ագրեգատներն ընդգկում են խնայողական և ժամկետային ավանդները: Վերջիններիս իրացվելիության աստիճանից կախված` առանձնացվում են M2, M3, M4 և ավելի ցածր իրացվելիություն ունեցող ագրեգատներ:  
M0 ագրեգատը  շրջանառության մեջ եղած կանխիկ դրամն է: 
Շրջանառությունում կանխիկը = ԿԲ-ից դուրս կանխիկ - բանկերի դրամարկղերում առկա փողը 
    
 Ըստ  իրացվելիության  աստիճանի`  փողի  առաջին  ագրեգատը  նշանակվում  է  M1-ով, որի  մեջ  են  մտնում  կանխիկ  փողը  և  իրենց   բնույթով նույնական  վճարման  միջոցներ`  ցպահանջ  հաշիվներ, չեկային  դեպոզիտներ (ճանապարհային  չեկեր)  և  այլ  հաշիվներ, որոնցից   կարելի  է  չեկեր  դուրս  գրել: 

M1 = M0 (կանխիկ փող) + ցպահանջ բանկային հաշիվներ:

Երկրորդ  ագրեգատի`  M2-ի  մեջ  մտնում  է  M1-ը, ոչ  մեծ  քանակությամբ  ժամկետային   ավանդներ, փողի  շուկայի  ավանդային  հաշիվներ, արժեթղթերի  գնման համաձայնագրեր, փողի  շուկայի   փոխադարձ   ֆոնդերի  բաժնետոմսեր  և  խնայողություններ:

M2 = M1 + առևտրային բանկերի ժամկետային   ավանդներ (դեպոզիտներ, հաշիվներ) - վերջիններս չեն գործում որպես շրջանառության միջոց, սակայն առանց էական կորուստների և կարճ ժամկետներում կարող են վերածվել կանխիկ դրամի:

Երրորդ  ագրեգատը` M3-ը, պարունակում   է  M1 –ը, M2-ը`  ավելացված  խոշոր չափերի   ժամկետային   ավանդներ, արժեթղթերի  տարբեր  տեսակներ, պետական  փոխառության   պարտատոմսեր  և  նմանատիպ    արժեթղթեր, որոնք   ունեն   իրացվելիության  որոշակի  աստիճան: 

M3 = M2 + առևտրային բանկերի խոշոր դեպոզիտներ
Օգտագործվում  է  նաև  մեկ  այլ  ագրեգատ`  L-ը կամ M4՝

L-ը կամ M4 = M3 + երկարաժամկետ մարման ժամկետով արժեթղթեր (պարտատոմսեր, մուրհակներ):

      Այս ագրեգատների միջև անհրաժեշտ է որոշակի համամասնության սահմանում, այլապես տեղի կունենա դրամաշրջանառության համամասնությունների խախտում:
 Շրջանառության  մեջ  դրամական  զանգվածն  իրենից  ներկայացնում  է    L-ը կամ M4, որի   մեջ  մտնող  պարամետրերի`  M1-ի,  M2-ի, M3-ի  և   մյուս   այլ  վճարման  միջոցների   հարաբերակցությունը  անընդհատ  փոփոխվում է`  կախված  տնտեսական    իրավիճակից:  

ՀՀ ՓՈՂԻ ԱԳՐԵԳԱՏՆԵՐԸ
Դրամային նեղ զանգված M1`
M1= շրջանառությունում կանխիկ ՀՀ դրամը + ռեզիդենտների  դրամով ցպահանջ ավանդները (ներառյալ հաշիվները):

   Արտարժույթով ցպահանջ ավանդները փողի նեղ զանգվածի տարր չեն հանդիսանում, քանի որ, ըստ օրենսդրության, ուղղակի վճարամիջոց համարվել չեն կարող: 

Դրամային լայն զանգված M2`
M2= շրջանառությունում կանխիկ ՀՀ դրամը + բանկային համակարգում ռեզիդենտների դրամով բոլոր ավանդները՝ ցպահանջ, ժամկետային ու խնայողական (ներառյալ հաշիվները):

Դոլարայնացման նման բարձր մակարդակի պայմաններում արտարժութային ավանդները չեն կարող դուրս մնալ  «փողի» սահմանումից և պետք է ընդգրկվեն փողի լայն ագրեգատներում:  Ըստ այդմ`    
Փողի լայն զանգված M2X՝ 
M2X=  M2 + ռեզիդենտների արտարժութային բոլոր ավանդները (ներառյալ հաշիվները):
      Հայաստանի    փողի   ագրեգատները   նկարագրելիս  փողի զանգվածի ցուցանիշն ավելի ճշգրիտ կլիներ, եթե դրանում ընդգրկվեր շրջանառության մեջ գտնվող կանխիկ արտարժույթը, որով կատարվում է գործարքների որոշակի մասը: Կանխիկ արտարժույթի գնահատումը հնարավորություն կտա հաշվարկել արդյունավետ փողի զանգվածը (ԱՓԶ):

ԱՓԶ = ՓԶ+ՇԿԱ  կամ ԱՆՓԶ = ՆՓԶ+ՇԿԱ, 
որտեղ՝

ՓԶ – ն՝ փողի զանգվածն է, 

ՇԿԱ–ն՝ շրջանառությունում կանխիկ արտարժույթը, 

ԱՓԶ–ն՝ արդյունավետ փողի զանգվածը, 

ՆՓԶ–ն՝ նեղ փողի զանգվածը, 

ԱՆՓԶ – ն՝ արդյունավետ նեղ փողի զանգվածը:
ՓՈՂԻ ԲԱԶՄԱՐԿԻՉԸ (ՄՈՒԼՏԻՊԼԻԿԱՏՈՐԸ)
Փողի առաջարկի (M) ( փողի զանգվածի, որը կարելի է ընդունել կամ M2 կամ M2X) և փողի բազայի (MB) միջև կապը կարելի է ներկայացնել հետևյալ կերպ` 
M = m * MB
որտեղ` m փոփոխականը փողի բազմարկիչն է, որը ցույց է տալիս, թե որքան է փոփոխվում փողի առաջարկը (M) փողի բազայի (MB) փոփոխության արդյունքում:

Այս բազմարկիչը  ցույց է տալիս, թե որքան անգամ է փողի բազայի աճը փոխանցվել փողի առաջարկին: Քանի որ փողի բազմարկիչը միշտ մեծ է 1-ից, փողի բազան ընդունված է նաև կոչել մեծ ուժգնության փող, քանի որ փողի բազայի 1 դրամ փոփոխությունը հանգեցնում է փողի զանգվածի  1 դրամից ավելի մեծ աճի:
Փողի բազմարկիչը, փողի բազայից բացի, արտահայըում է նաև փողի առաջարկի վրա ազդող այլ գործոններ ևս, որոնք որոշում են փողի բազմարկչի մեծությունը: Ավանդատուների ընտրությունը կանխիկ կամ բանկային ավանդներ պահելու հարցում համարվում է փողի բազմարկչի չափի վրա ազդող   գործոններից մեկը: Գործոններից են նաև  ԿԲ-ի կողմից պարտադիր պահուստավորման մեծությունն ու հավելուրդային պահուստների կամ թղթակցային հաշիվներում մնացորդների տնօրինման մասին բանկերի որոշումը: Փողի բազայի կանխիկ տարրը, ի տարբերություն պահուստների, չի հանգեցնում ավանդների բազմարկմանը, այսինքն` փողի բազայի աճը, որը հանգեցնում է կանխիկի մեծացմանը, չի բազմարկվում: Փողի բազմարկչի կարևորագույն հատկություն այն է, որ վերջինս փոքր է ավանդների բազմարկչից, քանի որ փողի բազայի ընդլայնման  որոշ մասը տեղի է ունենում կանխիկի աճի հաշվին:
ՓՈՂԻ ԷՄԻՍԻԱՆ
Էմիսիան նոր արժույթի (փողի) կամ արժեթղթերի թողարկումն ու  շրջանառության մեջ բացթողումն է` ժամանակի որոշակի պահին։ 
Արժույթի էմիսիան իրականացնում է բացառապես պետությունը՝ ի դեմս Կենտրոնական բանկի։ Էմիսիայի դեպքում շրջանառության մեջ բաց թողնվող արժույթն ավելացնում է փողի զանգվածը տնտեսության մեջ։ Դրամաշրջանառության կարգավորումը Կենտրոնական բանկի հիմնական խնդիրներից է։ Այն ներառում է միջոցառումների ամբողջություն, որով կարգավորվում է շրջանառությունում  փողի քանակը։ 
Էմիսիան կարող է լինել ինչպես կանխիկ, այնպես էլ անկանխիկ։ Եթե կանխիկի էմիսիան իրականացնում է Կենտրոնական բանկը, ապա անկանխիկինը՝ բանկային համակարգը՝ վարկերի տեսքով։ Չհաշվարկված, չպատճառաբանված էմիսիան կարող է բերել ինֆլյացիայի մակարդակի աճի տնտեսության մեջ։ Գործնականում կենտրոնական բանկն է, որը պետական մարմինների հետ համաձայնեցված, որոշում է շրջանառության մեջ դրամական զանգվածի ավելացման չափը կոնկրետ չափորոշիչների շրջանակներում։

ԹԵՄԱ. ԴՐԱՄԱԿԱՆ ՀԱՄԱԿԱՐԳ
ԴՐԱՄԱԿԱՆ ՀԱՄԱԿԱՐԳԵՐԻ ՏԻՊԵՐԸ
Դրամական համակարգը տվյալ պետության դրամաշրջանառության կազմակերպման ձևն է, որը ձևավորվել է 16-17դդ.: Առանձնացնում են դրամական համակարգերի 2 տիպ՝
· Մետաղական շրջանառության համակարգ, որը հիմնվում է իրական փողերի (ոսկեդրամների, արծաթե դրամների) վրա, կատարում է փողի բոլոր գործառույթները, իսկ շրջանառվող բանկնոտները փոխանակվում են իրական փողերի:

· Թղթադրամային և վարկային շրջանառության համակարգ, որի դեպքում շրջանառության մեջ են գտնվում թղթադրամները  կամ վարկային փողերը:

Մետաղական դրամաշրջանառության համակարգում գործում էր դրամական համակարգերի երկու տեսակ՝ 
· բիմետալիզմը (երկմետաղական) 
· մոնոմետալիզմը (միամետաղական):

Բիմետալիզմը դրամական համակարգ է, որի դեպքում համընդհանուր համարժեքի դերն իրականացնում են 2 տեսակի մետաղ` արծաթը և ոսկին: Այս դեպքում երկու մետաղներից էլ ազատ կերպով ձուլվում էին դրամներ և թույլատրվում էր դրանց միաժամանակյա անսահմանափակ շրջանառությունը: Շուկայում միևնույն ապրանքների գծով սահմանվում էին երկու տեսակի գին: Բիմետալիզմը լայն տարածում ստացավ 16-18-րդ դդ., իսկ Արևմտյան Եվրոպայի մի շարք երկրներում` 19-րդ դարում:

Առանձնացնում են բիմետալիզմի 3 տարատեսակ՝ 

· զուգահեռ արժութային համակարգ – արժույթների միջև հարաբերակցությունը սահմանվում էր տարերայնորեն, որը դժվարացնում էր գործընթացը, քանզի շուկայում գործում էր 2 համընդհանուր համարժեք, 

· երկակի արժութային համակարգ – արժույթների միջև հարաբերակցությունը սահմանում էր պետությունը՝ կախված մետաղի նկատմամբ պահանջարկից, երկրում տնտեսական և քաղաքական իրադրությունից: Ոսկու և արծաթի միջև հարաբերակցությունը պարբերաբար փոխվում էր. մի մետաղը գերագնահատվում էր, մյուսը՝ թերագնահատվում,

· «կաղ (թույլ)» արժութային համակարգը, որի դեպքում մետաղադրամներից մեկը կարող էր հատվել փակ կարգով, այսինքն` պետության կողմից արգելվում էր այդ մետաղի ազատ հատումը:

Երկմետաղական դրամական համակարգը չէր համապատասխանում տնտեսության զարգացման պահանջներին, իսկ կապիտալիզմի զարգացումը պահանջում էր կայուն փողեր, միասնական համընդհանուր համարժեք, և աստիճանաբար բիմետալիզմն իր տեղը զիջեց մոնոմետալիզմին:

Մոնոմետալիզմը  դրամական համակարգ է, որի դեպքում մեկ մետաղը (ոսկին կամ արծաթը) ծառայում է որպես համընդհանուր համարժեք և դրամաշրջանառության հիմք: Արծաթե մոնոմետալիզմը գործում էր Ռուսաստանում, Հնդկաստանում, Հոլանդիայում: Արծաթի արտադրության էժանացումը դուրս մղեց ոսկին շրջանառությունից՝ վերածելով այն գանձի: Եվ միայն արծաթե դրամների ազատ հատման արգելումից հետո երկրներն անցան ոսկե մոնոմետալիզմին:

Ոսկե մոնոմետալիզմը (ստանդարտը), որպես դրամական համակարգ, առաջին անգամ ձևավորվեց Մեծ Բրիտանիայում` 18-րդ դարի վերջին: Այնուհետև 19-րդ դ-ում այն տարածվեց աշխարհում: Գրեթե ողջ 19-րդ դարը և 20-րդ դարի սկիզբը ոսկին կենտրոնական տեղ էր զբաղեցնում միջազգային արժութավարկային համակարգում: Իրավաբանորեն ոսկու ստանդարտի համակարգն ամրագրվեց 1867թ. Փարիզյան նստաշրջանում, որտեղ ոսկին ճանաչվեց` որպես համաշխարհային միակ փողը: Ոսկու ստանդարտի գոյության պայմաններում էմիսիոն բանկի մետաղական պաշարը ծառայում էր որպես փողերի ապահովման երաշխիքային ֆոնդ: Ոսկու ստանդարտը բնութագրվում էր ոսկյա փողերի շրջանառությամբ և ոսկու հետ թղթային ու վարկային փողերի ազատ փոխանակմամբ: Բացի թանկարժեք մետաղներից, կենտրոնական բանկերը պահպանում են նաև խոշոր արտարժութային պահուստներ` իրենց ազգային արժույթի փոխարժեքի պահպանման նպատակով` արտարժութային շուկայում գործառնությունների  իրականացմամբ:

Ոսկե մոնոմետալիզմի (ստանդարտի) տարատեսակները երեքն են`

· ոսկեդրամային  ստանդարտ, որի պայմաններում բանկերի կողմից իրականացվում էր ոսկեդրամների ազատ դրամահատում,  բանկնոտներն անարգել փոխանակվում էին ոսկով, արգելված էր ոսկու «շարժը» երկրների միջև: Այդ ստանդարտը նախատեսում էր էմիսիոն կենտրոններում ոսկու պաշարի առկայություն: Առաջին համաշխարհային պատերազմը հանգեցրեց շատ երկրներում ոսկեդրամային ստանդարտի վերացմանը,

· ոսկե ձուլակտորների (ոսկեհամաձուլվածքային) ստանդարտ -Առաջին համաշխարհային պատերազմից հետո Մեծ Բրիտանիայում և Ֆրանսիայում կիրառվում էր ոսկե ձուլակտորների ստանդարտը, որի պայմաններում բանկնոտները փոխանակվում էին ոսկու ձուլակտորով,  ոսկին կիրառվում էր միայն միջազգային հաշվարկներում, այսինքն` ոսկեդրամները չէին շրջանառվում, 

· ոսկե դևիզային (արտարժութային) ստանդարտ – քանի որ երկրների մեծամասնությունը չուներ ոսկու բավարար պաշար,  ներդրվեց ոսկեդևիզային ստանդարտը,  որի դեպքում բանկնոտները փոխանակվում էին դևիզով, այսինքն` այլ երկրների արտարժութային վճարելամիջոցներով: Շրջանառության մեջ հայտվեցին «դևիզները» կամ միջազգային հաշվարկների համար նախատեսված արտարժութային դրամական միջոցները: Այդ պայմաններում ոսկու հետ միասին միջազգային հաշվարկներում օգտագործվում էին ոսկու ստանդարտի համակարգի անդամ պետությունների ազգային արժույթները: Այն հայտնի է նաև որպես Գենուեզյան արժութային համակարգ:

     30-ական թթ. համաշխարհային ճգնաժամի պատճառով արժութային ճգնաժամը միաձուլվեց համաշխարհային տնտեսական և դրամավարկային ճգնաժամերի հետ: Աստիճանաբար ոսկեդրամի ստանդարտն իրեն սպառեց, քանի որ չէր համապատասխանում կարգավորվող շուկայական տնտեսության և աճող տնտեսական կապերի պահանջներին: Առաջին համաշխարհային պատերազմը նշանավորվեց համաշխարհային արժութային համակարգի ճգնաժամով, և ոսկեդրամի ստանդարտը դադարեց հանդես գալ որպես դրամական ու արժութային համակարգ: Պետությունների մեծ մասն աստիճանաբար սկսեց հրաժարվել ոսկու ստանդարտից: Չնայած երկրների ներքին դրամաշրջանառության համակարգում կրճատվեցին բանկնոտների փոխանակումը ոսկով, այնուամենայնիվ պահպանվեց ոսկու հետ արտարժույթների արտաքին փոխարկելիությունը:

Համաշխարային տնտեսական ճգնաժամը հանգեցրեց նրան, որ հաստատվեց թղթադրամա-վարկային փողի համակարգը: Թղթադրամային և վարկային փողերի համակարգը նախատեսում էր պետության էմիսիոն բանկերի կողմից թողարկվող բանկնոտների շրջանառություն և նույնպես հենվում էր ոսկու դեվիզի ստանդարտի վրա:

30-ական թթ-երից  սկսվել է կարգավորվող դրամական համակարգի ժամանակաշրջանը: Կարգավորվող դրամական համակարգի դեպքում պետության պարտավորությունն իր կողմից թողարկված դրամանիշերի կայունության ապահովումն է: Կարգավորվող դրամական համակարգերը ստորաբաժանվում են մի քանի տեսակների: Կախված փողի առաջարկի կարգավորման մեխանիզմի բնույթից՝ տարբերում են թղթադրամային և վարկային շրջանառություն:

Թղթադրամային շրջանառության համակարգը կարող է իրականացվել 2 ձևով՝ դրամանիշերի էմիսիա և կենտրոնական բանկի վարկային էմիսիայի ուղղակի օգտագործում պետական բյուջեի պակասուրդի ծածկման համար: 

Փողի էմիսիայի վարկային մեխանիզմը հիմնված է վարկավորման ընդհանուր սկզբունքների վրա, որը նախադրյալներ է ստեղծում փողի կայունության ապահովման համար՝ փողի առաջարկի կարգավորման մեխանիզմի միջոցով: Ուստի անխուսափելի է թղթադրամային համակարգից անցումը վարկային շրջանառության համակարգին, որին կարող է նպաստել պետության տնտեսական և ֆինանսական վիճակը:

Դրամական համակարգը կարող լինել նաև ինքնակարգավորվող, որին բնորոշ է դրամաշրջանառության տարերային կարգավորման մեխանիզմի գործողությունը (կախված փողի պահանջարկից որոշակի քանակություն դուրս էր մղվում շրջանառությունից՝ վերածվելով գանձի):

Կախված տնտեսական հարաբերություններում պետության միջամտության աստիճանից՝ դրամական համակարգերը կարող են լինել շուկայական և ոչ շուկայական:  Շուկայական դրամական համակարգերի դեպքում  դրամաշրջանառության կարգավորումն իրականացվում է տնտեսական մեթոդների միջոցով՝ ազդելով դրամական զանվածի ծավալի, դինամիկայի և կառուցվածքի վրա: Ոչ շուկայական դրամական համակարգը բնութագրվում է փողի գործածության սահմանափակումների առկայությամբ (կտրոններ, քարտեր): Դրամաշրջանառության կարգավորումը իրականացվում է վարչարարական  մեթոդներով (կանխիկ և անկանխիկ դրամաշրջանառության ոլորտի սահմանազատում, որոշակի դրամական գործառնությունների արգելում, վերահսկողության իրականացում, վարկերի լիմիտավորում և այլն):

Ըստ արժութային հարաբերությունների կարգավորման բնույթի՝ դրամական համակարգերը լինում են բաց և փակ:  Բաց դրամական համակարգում բացակայում են արժութային գործառնությունների իրականացման սահմանափակումները: Ազգային տնտեսությունը ներդաշնակ կերպով ներառված է միջազգային տնտեսությանը: Փակ տիպի դրամական համակարգը նախատեսում է արժութային սահամանափակումների կիրառում:  Այսպիսի դրամական համակարգերն ունեն միակողմանի ուղղվածություն, պաշտպանում են ներքին շուկան, արգելակում արտաքին տնտեսական հարաբերությունների զարգացումը:

Դրամական համակարգի  տարատեսակ է ֆիդուցիար դրամական համակարգը, որի պայմաններում փողը կորցնում է իր ապրանքային նշանակությունը: Շրջանառության միջոցի գործառույթ կատարում են թղթադրամները կամ էլեկտրոնային փողերը, որոնք չեն փոխանակվում ոսկու հետ:

Դրամական համակարգն ունի կոնկրետ տարրեր ու գործիքներ, որոնցով ապահովվում է դրամական շրջանառության ընթացքը: Դրանք են դրամական միավորը, գնի մասշտաբը, փողի տեսակները, էմիսիոն համակարգը, դրամաշրջանառությունը կարգավորող պետական ապարատը և այլն: 
Դրամական միավորն օրենսդրական կարգով սահմանված դրամանիշ է, որով չափվում և արտահայտվում է ապրանքների ու ծառայությունների արժեքը: Գնի մասշտաբը միջոց է դրամական միավորը մետաղի քանակությամբ արտահայտելու համար, այնքանով, որքանով վարկային փողերը չունեն սեփական արժեք և հանդես են գալիս իրական փողի անունից:  Էմիսիոն համակարգը ծառայում է դրամաշրջանառության կարգավորմանը և դրամավարկային քաղաքականության իրականացմանը, ներկայացնում է շրջանառության մեջ դրամանիշերի թողարկման սահմանված օրենսդրական կարգը: Սովորաբար էմիսիոն գործարքներն իրականացնում է Կենտրոնական բանկը:  Ցանկացած երկրի դրամական համակարգ, լինելով ազգային, գործում է միջազգային դրամական համակարգի շրջանակներում` ենթարկվելով ու ղեկավարվելով բոլորի համար ընդունելի համարվող չափորոշիչներով ու կանոնակարգերով:
ԹԵՄԱ.  ՓՈՂԻ ՇՈՒԿԱ
ՖԻՆԱՆՍԱԿԱՆ ՇՈՒԿԱՅԻ ԷՈՒԹՅՈՒՆԸ ԵՎ ԱՌԱՆՁՆԱՀԱՏԿՈՒԹՅՈՒՆՆԵՐԸ
Որպես տնտեսական կատեգորիա` շուկան հարաբերությունների ամբողջություն է, որն առաջանում է ապրանքներ, ծառայություններ, ֆինանսական և այլ ակտիվներ վաճառողների ու դրանք գնողների միջև: Որպես դրսևորման կոնկրետ ձև` շուկան մեխանիզմ է, վայր, ինստիտուտ կամ կազմակերպություն, որը, համախմբելով առանձին ապրանքների գնորդներին (պահանջարկի ներկայացուցիչներ) և վաճառողներին (առաջարկողներ), ապահովում է այդ հարաբերությունների իրացումը: 
Երբ շուկայում որպես առքուվաճառքի առարկա հանդես է գալիս փողը, շուկան կոչվում է ֆինանսական: Ֆինանսական շուկայի տարբեր հատվածներում որպես գործարքի առարկա կարող են հանդես գալ ֆինանսական տարբեր գործիքները` արժեթղթերը, ապահովագրական պոլիսները, ամենատարբեր ֆինանսական պարտավորություններն ու իրավունքները, արտարժույթը և այլն: 
Ֆինանսական շուկան իրեն բնորոշ հարաբերություններով, յուրահատուկ օրինաչափություններով, ինստիտուցիոնալ կառույցների ու մասնակիցների, շրջանառվող գործիքների գործուն համակարգ է` ուղղված տնտեսական աճի ապահովմանը: Ֆինանսական շուկայում ֆինանսական ռեսուրսները անընդհատ շրջապտույտի մեջ են գտնվում:

Տնտեսության մեջ ցանկացած ժամանակահատվածում առկա են անձինք, որոնք հնարավորություն ունեն և պատրաստ են իրենց դրամական միջոցները վաճառել: Ֆինանսական շուկայում վերջիններս կոչվում են ավելցուկային բյուջե ունեցող անձինք, որոնք շուկայում ձևավորում են դրամական միջոցների նկատմամբ առաջարկը: Մյուս կողմից, տնտեսության մեջ միշտ առկա են անձինք, որոնք այս կամ այն պատճառներով ունեն դրամական միջոցների պակաս և ցանկություն ունեն լրացնելու: Ֆինանսական շուկայում վերջիններս կոչվում են պակասուրդային բյուջե ունեցող անձինք, որոնք ձևավորում են դրամական միջոցների նկատմամբ պահանջարկը: 
Դրամական միջոցները ֆինանսական շուկայում վաճառողներից գնորդներին կարող են անցնել հիմնականում երկու եղանակով`

· առաջին դեպքում դրամական միջոցները հիմնական վաճառողներից` դրանց սեփականատերերից, հիմնական գնորդներին են անցնում անմիջականորեն, այսինքն` ֆինանսական փոխհարաբերությունները ձևավորվում են անմիջականորեն վաճառողների և գնորդների միջև,

·  երկրորդ դեպքում դրամական միջոցները սեփականատերերից վերջնական սպառողներին են անցնում ֆինանսական հատուկ ինստիտուցիոնալ կառույցների  (բանկերի, ներդրումային և կենսաթոշակային հիմնադրամների, ապահովագրական ընկերությունների և այլնի)  միջոցով, որոնք կոչվում են ֆինանսական միջնորդներ: 

Ֆինանսական միջնորդները մի կողմից հավաքագրում են դրամական միջոցները հիմնական, իրական վաճառողներից և մյուս կողմից, տարբեր ձևերով տրամադրում են վերջնական, իրական սպառողներին: 

Ֆինանսական շուկան հատվածավորվում է արժեթղթերի, կապիտալի և փողի շուկաների:
Արժեթղթերի շուկան ֆինանսական շուկայի այն հատվածն է, որտեղ դրամական միջոցները վաճառողներից գնորդներին են անցնում առանց ֆինանսական միջնորդների` անմիջականորեն, որպես ֆինանսական գործիքներ ծառայում են արժեթղթերը:
Կապիտալի շուկա -  այն հարաբերությունների համակարգը, որի պայմաններում դրամական միջոցները վերջնական սպառողներին են տրվում մեկ տարուց ավել ժամկետով, կոչվում է կապիտալի շուկա: Կապիտալի շուկան ընդգրկում է ֆինանսական երկարաժամկետ համակարգը, ապահովելով երկարաժամկետ ֆինանսական միջոցներով: Վերջինս հնարավոր է իրականացնել շնորհիվ կապիտալի շուկայի ֆինանսական գործիքների (բաժնետոմսերի և պարտատոմսերի): Կապիտալի շուկայի հիմնական մասնակիցները, որոնք ապահովում են շուկան ֆինանսական գործիքներով և դրամական միջոցներով, թողարկողներն ու ներդրողներն են, որոնք կարող են լինել տնտեսավարող ամենատարբեր անձինք (պետությունը, տարածքային մարմինները, քաղաքացիներն ու տնային տնտեսությունները): 
ՓՈՂԻ (ԴՐԱՄԻ) ՇՈՒԿԱ - Ֆինանսական շուկայի այն հատվածը, որտեղ դրամական միջոցները վաճառվում են մինչև մեկ տարի ժամկետով, կոչվում է փողի շուկա: Փողի շուկաները տնտեսության մեջ կատարում են յուրահատուկ կուտակիչի դեր. մի կողմից կուտակում են տնտեսավարող սուբյեկտների ժամանակավորապես ազատ դրամական միջոցները, մյուս կողմից` տրամադրում այն անձանց, որոնք ժամանակավորապես դրանց կարիքն ունեն:    

Փողի շուկան իր հերթին ստորաբաժանվում է առանձին շուկաների, որտեղ իրականացվում է առանձին կոնկրետ պարտավորությունների և ֆինանսական գործիքների առք ու վաճառք  (օրինակ, պետական կարճաժամկետ պարտատոմսերի, միջբանկային վարկերի, արտարժույթի, բանկային հավաստագրերի, առևտրային արժեթղթերի, մուրհակների շուկաները և այլն): 

Փողի շուկաները տնտեսության մեջ ունեն շատ կարևոր նշանակություն: Վերջիններս ֆինանսավարկային և այլ կազմակերպություններին ապահովում են իրենց ակտիվների իրացվելիության ճշգրտման համար արդյունավետ ֆինանսական գործիքներով: Տնտեսավարող ցանկացած անձ, ֆինանսական ինստիտուտ, կազմակերպություն կամ պետական կառույց ժամանակ առ ժամանակ առնչվում են  իրենց ակտիվների իրացվելիության կառավարման խնդիրների հետ,  քանզի դրամական միջոցների մուտքերի ժամկետները շատ հաճախ չեն համընկնում ծախսերի կատարման ժամկետների հետ: Նման անհամապատասխանությունը կարգավորվում է փողի շուկայի օգնությամբ և միջոցով: Նշված կարևոր գործառույթների իրականացման համար փողի շուկայի ֆինանսական գործիքները պետք է ունենան համապատասխան բնութագրեր` չվճարումների ցածր ռիսկ, դրանց արժեքի տատանման ցածր ռիսկ, բարձր իրացվելիություն, գործարքային ցածր ծախսեր:

Փողի շուկայի ուսումնասիրումը հնարավորություն է տալիս պարզել, թե ինչպես է ձևավորվում հավասարակշռված տոկոսադրույքը, ինչն է որոշում և փոփոխում վերջինիս մակարդակը, տոկոսադրույքն ինչպես է ազդում հավասարակշռված եկամտի ու զբաղվածության մակարդակի վրա: Փողի շուկայի մոդելը համակցում է փողի առաջարկն ու պահանջարկը: Փողի առաջարկը կարգավորվում է ԿԲ-ի կողմից: LM կորը ցույց է տալիս հավասարակշռված տոկոսադրույքի և ամբողջական եկամտի կապը փողի շուկայում: Որքան բարձր է տոկոսադրույքը, այնքան «թանկ» է կանխիկ փող պահելը և հետևաբար փոքր է կանխիկ փողի իրական պաշարի պահանջարկը:
ԹԵՄԱ. ԻՆՖԼՅԱՑԻԱՆ (ԳՆԱՃԸ) ԵՎ ԴՐԱՄԱԿԱՆ ՌԵՖՈՐՄՆԵՐԸ
ԻՆՖԼՅԱՑԻԱՅԻ ԷՈՒԹՅՈՒՆԸ, ԱՌԱՋԱՑՄԱՆ ՊԱՏՃԱՌՆԵՐԸ
        «Ինֆլյացիա»
 տերմինը լատիներենից թարգմանաբար նշանակում է «ուռճացում»: Տնտեսագիտական գրականության մեջ այն հայտնվեց 20-րդ դարում: Սակայն առաջին անգամ «ինֆլյացիա» տերմինը կիրառվել է Հյուսիսային Ամերիկայում 1861-1865թթ. Քաղաքացիական պատերազմի ժամանակ` ռազմական ծախսերը ֆինանսավորելու համար անհրաժեշտ դրամական զանգվածի ուռճացումը բնութագրելու նպատակով: Որպես տնտեսական երևույթ` ինֆլյացիան արդեն գոյություն ունի երկար ժամանակ: Առաջին hամաշխարհային պատերազմից հետո վերջ դրվեց ոսկու` որպես փողի օգտագործմանը: 1929-1933թթ. ճգնաժամի հետևանքով վերջնականապես ձևավորվեց փողի շրջանառության թղթադրամային ձևը: Իսկ Երկրորդ համաշխարհային պատերազմի ժամանակ դրամական զանգվածը տարբեր երկրներում ավելացավ մի քանի անգամ: Այդ ժամանակաշրջաններից էլ սկսած` տնտեսագետներն սկսեցին ավելի շատ ուշադրություն դարձնել ինֆլյացիայի տարբեր հիմնախնդիրների ուսումնասիրությանը: 

 
 Իր ծագումով` ինֆլյացիան  երևույթ է, որը կապված է փողի շարժի հետ: Ինֆլյացիան գների աճի հետևանքով փողի գնողունակության նվազումն է:  Ինֆլյացիան բարդ մակրոտնտեսական գործընթաց է: 
Գրականության մեջ գոյություն ունեն ինֆլյացիայի բազմաթիվ սահմանումներ, որոնք հաշվի են առնում կամ ինֆլյացիայի պատճառներն ու հետևանքները, կամ էլ ներկայացնում են ինֆլյացիայի այլ բնութագրիչներ: Ինֆլյացիայի կոնկրետ սահմանումը տվել է Չեպուրինը, որը հետևյալն  է`

Ինֆլյացիան ապրանքների և ծառայությունների գների ընդհանուր մակարդակի բարձրացումն է, որն ուղեկցվում է դրամական միավորի արժեզրկմամբ:
Ինֆլյացիան վերաբերում է թղթադրամային շրջանառությանը, քանի որ մետաղադրամային շրջանառության ժամանակ ավելցուկը դուրս գալով շրջանառությունից, վերածվում էր գանձի կամ կուտակվում էր: Անհրաժեշտության դեպքում այն նորից սկսում  էր  շրջանառություն կատարել: Թղթադրամի «գերիշխանության» ժամանակ ինֆլյացիան դառնում է տնտեսության «մշտական ուղեկիցը»: Սակայն շատ հաճախ դժվարություններ են առաջանում ինֆլյացիայի ծագման պատճառների և հետևանքների բացահայտման հարցում: Նախ և առաջ ինֆլյացիայի բարձր տեմպերը կապված են դրամական զանգվածի ավելացման հետ, որի արդյունքում փողը արժեզրկվում է, գներն աճում են, և, հետևաբար, խախտվում են տնտեսական համամասնությունները: Այսպիսով, ինֆլյացիան կարելի է համարել ամբողջական առաջարկի և ամբողջական պահանջարկի անհավասարակշռություն, որն արտահայտվում է գների աճի միջոցով: Ընդ որում, դա տեղի է ունենում և ապրանքների, և ռեսուրսների, և փողի շուկաներում: Այս անհավասարակշռությունն արտահայտվում է տարբեր եղանակներով: Երբ  գների ընդհանուր մակարդակը բարձրանում է, արժույթի յուրաքանչյուր միավորով հնարավոր է լինում գնել ավելի քիչ ապրանքներ և ծառայություններ: Հետևաբար, ինֆլյացիան հանգեցնում է դրամական միավորի գնողունակության անկման:
        Առանձնացնում են ինֆլյացիայի հետևյալ պատճառները.
· բյուջեի եկամուտների և ծախսերի անհամաչափությունը, ինչն արտահայտվում է բյուջեի պակասուրդի միջոցով, որը ֆինանսավորվում է էմիսիայի  հաշվին,

· տնտեսության միլիտարիզացիան կամ ռազմական ծախսերի աճը,

· արտարժույթի ներմուծման ծավալների աճը տրանսֆերտների տեսքով,

· ազգային արժույթի արժեզրկումը արտարժույթի նկատմամբ,

· զանգվածային վարկավորման հետևանքով  դրամական զանգվածի աճը, ընդ որում, վարկավորումն իրականացվում է ոչ թե խնայողությունների, այլ չապահովված դրամական միջոցների թողարկման հաշվին,

· խոշոր ընկերությունների մոնոպոլիան գների որոշման հարցում, 

· դրամական զանգվածի կայուն մակարդակի պայմաններում հարկերի, տուրքերի, պետական արժեթղթերի արժեքի և այլնի աճը,

· արտաքին պարտքի աճը,

· ինֆլյացիոն սպասումները և այլն: 

       Ինֆլյացիայի հիմնական ցուցանիշը ինֆլյացիայի տեմպն է՝ ընդհանուր գների ինդեքսի  տարեկան տոկոսային փոփոխությունը: Ինֆլյացիայի տեմպը գների ընդհանուր մակարդակի փոփոխման արագությունն է:  Այսինքն՝ ինֆլյացիայի տեմպը ցույց է տալիս, թե ինչ արագությամբ է փոփոխվում ինֆլյացիան ընթացիկ ժամանակաշրջանում` նախորդ ժամանակաշրջանի համեմատությամբ:

    Ինֆլյացիան սովորաբար չափում են տարվա ընթացքում գների մակարդակի աճի տեմպերով, որն արտահայտվում է տոկոսներով: Գների մակարդակը ազգային տնտեսության մեջ ապրանքների ու ծառայությունների միջին կշռված  գինն է: Գործնականում գների ընդհանուր մակարդակը չափվում է գների ինդեքսի միջոցով: Գների ինդեքսը որոշ թվով ապրանքների և ծառայությունների գների տեսակարար միջինն է:  Որպես գների ինդեքսի ցուցանիշ` օգտագործվում է սպառողական գների ինդեքսը և արդյունաբերական գների ինդեքսը: Ինֆլյացիայի  ցուցանիշներից  ամենահաճախ  դիտարկվողը  սպառողական  գների ինդեքսն (ՍԳԻ) է` առանձին ապրանքախմբերի համար: Սպառողական գների ինդեքսի (ՍԳԻ) միջոցով որոշվում է սպառողական ապրանքների ու ծառայությունների շուկայական զամբյուղի արժեքը` ներառյալ սննդամթերքի, հագուստի, բնակարանի, վառելիքի, տրանսպորտի և այլնի գները: Արդյունաբերական գների ինդեքսը գների մակարդակը չափում է մեծածախ առևտրի կամ արտադրողի մակարդակում: ՀՀ-ում սպառողական զամբյուղում ընդգրկված են 470 ապրանքատեսակ, որոնց տեսակարար կշռներն ընդհանուր սպառման մեջ վերանայվում են` հարցումների հիման  վրա: Սպառողական զամբյուղի ընտրությունը կատարվում է տնային տնտեսությունների ծախսերի կառուցվածքի հիման վրա: Սպառողական  զամբյուղի  կազմը  կարող   է փոփոխվել. սպառողական զամբյուղի կազմից դուրս են գալիս այն ապրանքները կամ ծառայությունները, որոնց սպառումը տնային տնտեսությունների կողմից կտրուկ նվազում է, և ընդհակառակը, ներառվում են նոր ապրանքներ կամ ծառայություններ, որոնց գծով սպառման որոշակի աճ է նկատվում:
     Ինֆլյացիայի բարձր տեմպերը վտանգ են ներկայացնում տնտեսության համար, քանի որ մեծապես տուժում են շուկայի բոլոր մասնակիցները: Ինֆլյացիայի սոցիալ-տնտեսական հետևանքներն են:

· Ինֆլյացիան խախտում է ազգային եկամտի բաշխումը աշխատանքի և կապիտալի միջև` հօգուտ կապիտալի: Ինչքան բարձր է ինֆլյացիայի տեմպը, այնքան ցածր է իրական աշխատավարձը: Հետևաբար, ինֆլյացիայի տեմպերի արագացման դեպքում աշխատանքի մասնաբաժինը ազգային եկամտում կրճատվում է:

· Ինֆլյացիան վերաբաշխում է ունեցվածքը փոխատուներից փոխառուներին: Ինֆլյացիայի պայմաններում նախկինում վերցված պարտքերը վերադարձվում են էժանացած գներով: 
· Ինֆլյացիան խախտում է մասնավոր հատվածի և պետական հատվածի միջև ազգային եկամտի բաշխման համամասնությունը` հօգուտ պետության: Օրինակ, որպեսզի ծածկի բյուջեի պակասուրդը, պետությունը, իրականացնելով իր էմիսիայի մոնոպոլ իրավունքը (արժեթղթերի ու թղթադրամների թողարկում), մեծացնում է փողի նկատմամբ առաջարկը` բարձրացնելով ինֆլյացիայի տեմպերը: Բնակչության     գնողունակությունն    ընկնում   է,   իսկ    պետության գնողունակությունը, հակառակը, մեծանում է: 
· Ինֆլյացիան   վերաբաշխում   է   ազգային   եկամուտը   տրանսֆերտ-վճարումներ ստացողների և արտադրության մասնակիցների միջև` ի օգուտ վերջինների: Արտադրության մասնակիցների գործոնային եկամուտը (որը ստացվում է դրամական ձևով) աճում է ինֆլյացիայի աճի տեմպերին զուգընթաց:

· Ինֆլյացիան շոշափում է նաև հասարակության այն շերտերի շահերը, որոնք խնայողություններ ունեն բանկերում: Ինֆլյացիայի ժամանակ դրանց իրական արժեքը նվազում է: 
· Ինֆլյացիան նվազեցնում է հաստատուն եկամուտներ ունեցող մարդկանց իրական եկամուտները և այլն:
        Այսպիսով, ինֆլյացիայի հետևանքով տեղի է ունենում  եկամուտների և հարստության վերաբաշխում հասարակության տարբեր խավերի միջև: Բնակչության տարբեր խմբերի վրա ինֆլյացիան անդրադառնում է տարբեր կերպ: Այս ամենն առաջացնում է սոցիալական ընդհարումներ, հասարակության բարոյական հիմքերի քայքայում և այլն: Ինֆլյացիան ազդում է տնտեսության վրա երկու ուղղություններով ևս. այն անդրադառնում է արտադրության ընդհանուր ծավալի վրա (մակրոտնտեսական էֆեկտ) և ռեսուրսների փոխհատուցման ու տնտեսական արդյունավետության վրա (միկրոտնտեսական էֆեկտ): Ինֆլյացիայի միկրոտնտեսական հետևանքներն առաջանում են կանխիկ փողի արժեզրկմամբ: Առաջին դեպքին բնորոշ է այն, որ ինֆլյացիան ուժեղանում է բարձր զբաղվածության ու արտադրության մեծ ծավալների ժամանակաշրջանում, և հակառակը, ինֆլյացիայի նվազումը զուգորդվում է արտադրության անկման ու գործազրկության աճի հետ: Բայց ժամանակակից տնտեսագիտությունը վկայում է այն մասին, որ ինֆլյացիայի և գործազրկության միջև ուղիղ կապ չկա:
ԻՆՖԼՅԱՑԻԱՅԻ ՏԵՍԱԿՆԵՐԸ
       Առանձնացնում    են    ինֆլյացիայի հետևյալ   տեսակները՝    ըստ    դասակարգման    տարբեր չափանիշների.

1. Ըստ հաշվեկշռվածության սկզբունքի՝ 

· հաշվեկշռված ինֆլյացիա
· չհաշվեկշված ինֆլյացիա
     Հաշվեկշռված ինֆլյացիայի դեպքում տարբեր ապրանքների գները միմյանց նկատմամբ մնում են անփոփոխ, չհաշվեկշռվածի դեպքում` տարբեր ապրանքների գները միմյանց նկատմամբ անընդհատ փոփոխվում են տարբեր համամասնությամբ: Չհաշվեկշռված ինֆլյացիան հանդիպում է ավելի հաճախ, և մեծ վտանգ է տնտեսության համար, այսինքն՝ գների աճի «քաոսը» դժվարացնում է տնտեսական իրավիճակի գնահատումը քաղաքացիների, կազմակերպություների և ներդրողների համար:

2. Ըստ գների աճի տեմպի՝
· նորմալ  ինֆլյացիա
· չափավոր կամ սողացող ինֆլյացիա
· քառատրոփ ինֆլյացիա
· հիպերինֆլյացիա
      Եթե տնտեսությունում գրանցվում է առավելագույնը 2-3% ինֆլյացիա, որն ապագայի համար բարձր ինֆլյացիայի սպասումներ չի ձևավորում, ապա խոսքը գնում նորմալ  ինֆլյացիայի  մասին:  Ինֆլյացիան  համարվում  է  սողացող կամ չափավոր,  եթե  տարեկան  գների  աճը  չի գերազանցում  10%: Չափավոր ինֆլյացիայի դեպքում գների բարձրացումը տեղի է ունենում դանդաղ և կանխատեսելի կերպով: Ինֆլյացիայի ավելի բարձր տեմպերը որակվում են որպես քառատրոփ ինֆլյացիա, որի դեպքում գների աճը տարեկան կարող է կազմել 20%-100-ավոր տոկոսներ: Սովորաբար ինֆլյացիայի այս տեսակն առաջանում է շարունակաբար կիրառվող չհիմնավորված դրամավարկային քաղաքականության հետևանքով: Գների չափազանց բարձր աճը անվանվում է հիպերինֆլյացիա: Այս դեպքում ինֆլյացիայի տարեկան նորման գերազանցում է 1000 տոկոսը: Հիպերինֆլյացիան բացասական ազդեցություն է թողնում զբաղվածության և արտադրության վրա, քանի որ այդ պայմաններում տնտեսապես ավելի արդյունավետ է միջոցները ներդնել սպեկուլյատիվ գործառնություններում, քան կատարել ներդրումներ:   

3. Ըստ կանխատեսելիության՝ 

· կանխատեսելի ինֆլյացիա
· անկանխատեսելի ինֆլյացիա
      Կանխատեսելի ինֆլյացիան սպասելի է, իսկ անկանխատեսելին` ոչ, և դրանով իսկ ավելի վտանգավոր է: Վերջինս կարող է անկայունացնել տնտեսությունը: Կանխատեսելի ինֆլյացիայի դեպքում եկամուտ ստացողները կարող են միջոցառումներ ձեռնարկել, որպեսզի նվազեցնեն  կամ  կանխեն  ինֆլյացիայի  բացասական  ազդեցությունը,  հակառակ  դեպքում կփոփոխվի նրանց իրական եկամուտը: Անկանխատեսելի   ինֆլյացիան   նվազեցնում   է   հաստատուն   եկամուտները:   Սակայն ըստ մոնետարիստների՝ միայն չկանխատեսված ինֆլյացիան, այն էլ կարճատև ժամանակահատվածում, կարող է հանգեցնել իրական տնտեսական աճի տեմպերի բարձրացմանը և զբաղվածության աճին: Իսկ կանխատեսելի ինֆլյացիան կբերի անվանական աշխատավարձի բարձրացման, ապա  ծախսերի մեծացման և, հետևաբար,  գների աճի: 
4. Ըստ գների ազատության՝ 

· բաց կամ բացահայտ ինֆլյացիա
· փակ կամ ճնշված  (թաքնված)ինֆլյացիա
     Եթե տնտեսությունը գործում է շուկայական մեխանիզմի պայմաններում և գնագոյացումն իրականացվում է շուկայում, ապա ավելցուկային պահանջարկի պատճառով գրանցված ինֆլյացիան բաց է: Իսկ եթե կառավարությունը փորձում է կանխել գների աճը ոչ թե ավելցուկային պահանջարկի կրճատման, այլ պարզապես զսպման միջոցով, ապա գործ ունենք ճնշված ինֆլյացիայի հետ: Պետությունը, անհանգստանալով գների աճի համար, գների նկատմամբ վերահսկողություն է սահմանում՝ դրանք սառեցնելով որոշակի մակարդակում։ Այս դեպքում, կառավարության հսկողության թուլացումն անմիջապես կհանգեցնի ինֆլյացիայի բարձր տեմպերի: Նմանատիպ հակաինֆլյացիոն քաղաքականության առանձնահատկությունն այն է, որ պետությունը պայքարում է ոչ թե շուկայի ձևախախտման և դրա հետևանքի, այլ գների աճի դեմ։ Ճնշված ինֆլյացիան դրսևորվում է պետության ոչ ճիշտ գործունեության արդյունքում` ապրանքների և ծառայությունների հսկայական պակասուրդի ձևով:  Ճնշված ինֆլյացիան արգելված ինֆլյացիա է: 
5. Ըստ առաջացման պատճառների՝ 

· պահանջարկի ինֆլյացիա
· առաջարկի կամ ծախսերի ինֆլյացիա
        Ինֆլյացիայի այս երկու ձևերը ցույց են տալիս ինֆլյացիայի ծագման պատճառները: Ինֆլյացիայի դասակարգումը պահանջարկով պայմանավորվածի, որը հաճախ անվանում են նաև «դասական ինֆլյացիա»:   Սակայն երբեմն հնարավոր չէ պարզել,  թե վերոնշյալ ձևերից որն է գրանցված ինֆլյացիայի պատճառը:

     
Պահանջարկի ինֆլյացիա: Պահանջարկի ինֆլյացիան առաջանում է՝ որպես համախառն ծախսերի ավելցուկ լրիվ զբաղվածության պայմաններում: Պահանջարկի ինֆլյացիայի դեպքում եկամուտները բարձր են, իսկ արտադրության ծավալը մոտ է պոտենցիալ մակարդակին, հետևաբար ծախսումների հետագա աճը խզում է առաջացնում AD և AS-ի միջև, որը բերում է գների մակարդակի բարձրացման: Այն կարող է աճել մի շարք պատճառներով՝

· բյուջեի  պակասուրդի   ֆինանսավորումը  փողի էմիսիայի միջոցով,

· պետական հատվածում աշխատողների աշխատավարձի բարձրացումը,

· ռազմական ծախսերի  ֆինանսավորումը, 

· կենտրոնական բանկի դրամավարկային քաղաքականությունը, 

· ազգային արժույթի արժեզրկումը արտարժույթի նկատմամբ:
Գների մակարդակի աճը կարող է համապատասխանել արտադրության աճին, կամ կարող է խոչընդոտել արտադրության աճը: Ակնհայտ է, որ ամբողջական պահանջարկի աճը լրիվ զբաղվածության մոտեցման պայմաններում և դրան հասնելիս առաջացնում է գների ընդհանուր մակարդակի աճ: Եթե դրամական զանգվածի մեծացումը համապատասխանում է իրական ՀՆԱ-ի աճին, ապա փողի առաջարկի այդպիսի մեծացումը ոչ ինֆլյացիոն է: Եթե փողի առաջարկի աճը գերազանցում է իրական ՀՆԱ-ին, ապա տեղի է ունենում դրամական զանգվածի շրջանառության խախտում: Պահանջարկի ինֆլյացիայի մեխանիզմը բնորոշվում է նրանով, որ սկզբից մեծանում է դրամական զանգվածը և հետո ամբողջական պահանջարկը:
 
Առաջարկի ինֆլյացիա: Առաջարկի ինֆլյացիան գների աճն է՝ պայմանավորված միավոր արտադրանքի միջին ծախսերի աճով և ամբողջական առաջարկի կրճատմամբ: Միջին ծախսերի աճը համեմատաբար կրճատում է ձեռնարկության շահույթը, որր բերում է արտադրության նվազման և ամբողջական առաջարկի կրճատման: Անփոփոխ AD-ի դեպքում AS-ի նվազումը կհանգեցնի գների միջին մակարդակի աճի և ինֆլյացիայի տեմպի մեծացման: Արտադրական միջին ծախսերի բարձրացման պատճառներն են՝

· մոնոպոլիաների առկայությունը,
· արհմիությունները,   որոնք   պահանջում   են   աշխատավարձի   բարձրացում,   

· հումքի, նյութերի գների բարձրացումը,
· հարկերի բարձրացումը:
       Ծախսերի մեծացման ազդեցության տակ առաջարկի կորը շարժվում է ձախ, որը առաջ է բերում արտադրության ծավալի կրճատում գների բարձրացման հետ մեկտեղ: Մոնոպոլիայի և օլիգոպոլիայի բոլոր տեսակները համապատասխան ազդեցություն ունեն գների վրա: Տեղի է ունենում ռեսուրսների գերագնահատում: Եթե երկրի տնտեսության մեջ օգտագործվում են ներմուծվող ռեսուրսներ (օր., տեխնոլոգիա), ապա դրանց կտրուկ թանկացումը կբերի երկրի նեսում ծախսերի ավելացմանը: Ուժեղ արհմիությունները ճնշում են ձեռնարկություններին` հասնելով աշխատավարձի բարձրացմանը որակյալ մասնագետների առաջարկի կրճատման միջոցով: Բարձրանում են աշխատանքի սպասարկման վրա ձեռնարկատերերի կողմից կատարված ծախսերը, իսկ արտադրության ընդլայնումը դարձնում է անշահավետ: Հարկերի անժամանակ բարձրացումը կարող են բերել ծախսային ինֆլյացիայի: 
Առաջարկի ինֆլյացիայի և պահանջարկի իմֆլյացիայի համադրումը ձևավորում է ինֆլյացիոն պարույր, որի ընթացքում ինֆլյացիոն սպասումների աճն իրականացնում է փոխանցումային մեխանիզմի դեր: Խթանող հարկաբյուջետային և դրամավարկային քաղաքականությունը, որն ուղղված է համախառն պահանջարկի ընդլայնմանը կարճաժամկետում, առաջացնում է պահանջարկի ինֆլյացիա: Անվանական աշխատավարձի բարձրացումը հանգեցնում է արտադրության  միջին  ծախսերի  ավելացման,  որն  էլ  հիմք  է  հանդիսանում  ծախսերի ինֆլյացիայի  առաջացման  համար:  Եթե  կառավարությունը  և  ԿԲ-ն  չեն  տիրապետում ինֆլյացիոն     սպասումների     կառավարման     համապատասխան     գործիքների,     ապա «աշխատավարձ-գներ» պարույրի հիման վրա ձևավորվում է հիպերինֆլյացիա:
       Ինֆլյացիայի այն դրսևորումը, երբ գների ընդհանուր մակարդակի բարձրացումն ուղեկցվում է թողարկման ծավալների կրճատմամբ և գործազրկության միաժամանակյա աճով, կոչվում է ստագֆլյացիա: Ստագֆլյացիայի առաջացման իրական վտանգ պարունակող ինֆլյացիայի  տեմպի  համար  շեմային  ցուցանիշ  է  հանդիսանում  տարեկան  40%-ը,  որը պահպանվում երկու տարի անընդմեջ: 

ՀԱԿԱԻՆՖԼՅԱՑԻՈՆ ՔԱՂԱՔԱԿԱՆՈՒԹՅԱՆ ԷՈՒԹՅՈՒՆԸ
       Հակաինֆլյացիոն քաղաքականությունը մակրոտնտեսական խնդիր է: Յուրաքանչյուր պետություն յուրովի է լուծում այն: Որոշ երկրներ փորձում են գտնել լուծումը արմատական վերափոխումների միջոցով, իսկ մյուսներն աշխատում են հարմարվել դրան: Ինֆլյացիային հարմարվելու դեպքում տնտեսավարող սուբյեկտներն իրենց գործունեությունն  իրականացնում  են՝  հաշվի  առնելով  ինֆլյացիան:  Ինֆլյացիայի դեմ պայքարի եղանակները  կախված են ինֆլյացիայի բնույթից, այսինքն` դրա առաջացման պատճառներից և գների աճի տեմպերից: 

       Հակաինֆլյացիոն քաղաքականության ռազմավարական նպատակն է կարճ ժամանակահատվածում դրամական զանգվածի աճի տեմպերը համապատասխանեցնել ապրանքի զանգվածի կամ իրական ՀՆԱ-ի աճի տեմպերի հետ: Ինչպես նաև, հակաինֆլյացիոն քաղաքականությունը նպատակ ունի երկարաժամկետում ամբողջական պահանջարկի ծավալն ու կառուցվածքը համապատասխանեցնել ամբողջական առաջարկի ծավալի և կառուցվածքի հետ: Հակաինֆլյացիոն քաղաքականության նպատակը ոչ թե ինֆլյացիայի լրիվ վերացումն է, այլ ինֆլյացիոն լարվածության նվազեցումը է և դրա տեմպերի պահպանումը ցածր ու կանխատեսելի մակարդակի վրա:

Համաշխարհային պրակտիկայում  գոյություն  ունի  գնողունակության  նվազումից առաջացած  կորուստների փոխհատուցման 2 մեթոդ՝
· ինֆլյացիայի չափով տոկոսադույքների բարձրացում,
· նախնական եկամուտների ինդեքսավորում:
     Ինդեքսավորումը մեխանիզմ է, ըստ որի աշխատավարձը, գները և պայմանագրերը մասնակիորեն  կամ  ամբողջությամբ  փոխհատուցվում  են գների ընդհանուր մակարդակի փոփոխություններին համապատասխան: Այսինքն՝ եկամուտների աճը համապատասխանեցվում է ինֆլյացիայի տեմպին: Այս մեթոդով հնարավոր է դառնում սոցիալական լարվածությունը որոշ   չափով   թուլացնել:   Սակայն ամբողջությամբ տնտեսությունն ինդեքսավորել անհնար է:
        Ինֆլյացիայի դեմ պայքարն իր նպատակին  կարող  է  հասնել  միայն  այն  դեպքում,  եթե  բացահայտվում  են ինֆլյացայի պատճառները: Ինֆլյացիան ամբողջական առաջարկի և պահանջարկի միջև առաջացած անհավասարակշռությունն է, ուստի պետության հակաինֆլյացիոն քաղաքականությունը պետք է ընդգրկի միջոցառումների 2 խումբ՝ 
· ամբողջական պահանջարկի կարգավորում
·  ամբողջական առաջարկի կարգավորում:

      Ամբողջական պահանջարկի կարգավորման համար նախատեսվում է վարել ակտիվ բյուջետային քաղաքականություն: Այսինքն՝  պետությունը սահմանափակում է իր ծախսերը և բարձրացնում է հարկերը, որի արդյունքում կրճատվում է պահանջարկը, իջնում է ինֆլյացիայի տեմպը: Սակայն սահմանափակվում է արտադրության աճը, որը կարող է  տնտեսությունը բերել լճացման: Պահանջարկի խթանումը բյուջետային միջոցներով բերում է բյուջեի պակասուրդի խորացման, որն, ըստ Քեյնսի, պետք է ծածկել  պետական փոխառությունների միջոցով, որոնք կարելի է մարել հետագայում, երբ երկիրը ճգնաժամային իրավիճակից դուրս կգա: Իսկ ըստ մոնետարիստների՝ ինֆլյացիան զուտ դրամական երևույթ է, որը հետևանք   է  տնտեսական    գործընթացներին    պետության    ոչ    խելացի,    ոչ գրագետ միջամտության: Մոնետարիստները շեշտը դնում են ամբողջական առաջարկը կարգավորող միջոցառումների վրա.  առաջարկում էին կրճատել բնակչության մոտ եղած փողի քանակը: 
Ժամանակակից  շուկայական  տնտեսությունն  իր  բնույթով  ինֆլյացիոն  է,  քանի  որ դրանում       հնարավոր      չէ       վերացնել       բյուջեի       պակասուրդը,       մենաշնորհները, անհամամասնությունները, ինֆլյացիոն սպասումները, արտաքին տնտեսական կապերի միջոցով ինֆլյացիայի ներմուծումը և այլն: Իսկ վերջիններս ինֆլյացիայի առաջացման պատճառներն են: Քանի որ ինֆլյացիայի վերացման խնդիրը իրատեսական չէ, ուստի շատ պետություններ իրենց առջև նպատակ են դնում ինֆլյացիան դարձնել չափավոր, վերահսկելի և թույլ չտալ դրա տեմպերի վտանգավոր աճ: Եթե ինֆլյացիայից խուսափել հնարավոր չէ ինստիտուցիոնալ եղանակներով, ապա պետք է նվազեցնել դրա տեմպերը մինչև հնարավոր նվազագույն մակարդակը:

       Հակաինֆլյացիոն հաջող քաղաքականության բանալին վստահությունն է. եթե հասարակությունը համոզված է, որ դրամավարկային քաղաքականություն իրականացնողները վճռական են տրամադրված, ապա ինֆլյացիայի սպասվող մակարդակը կնվազի: 

      Շատ վտանգավոր է ճնշել ինֆլյացիոն սպասումները գնային սահմանափակումների միջոցով, նույնիսկ ժամանակավորապես: Շուկայում գների ֆիքսումը հանգեցնում է ապրանքների և ծառայությունների պակասուրդի և խորացնում ինֆլյացիոն սպասումները: Ուստի պետք է ֆիքսել ոչ թե գները, այլ դրամական զանգվածը:   Հավասարակշռման հասնելու եղանակ է նաև գների և աշխատավարձի քաղաքականությունը, այսինքն՝ գների աճի սահմանափակումը անվանական աշխատավարձի բարձրացմամբ: Այս քաղաքականությունն ուղղված է ինֆլյացիոն սպասումների վերացմանը: Միաժամանակ պետք է վարել կոշտ դրամավարկային քաղաքականություն և թույլ չտալ բյուջեի պակասուրդի աճ: Եվ միայն այս միջոցառումների համադրմամբ է հնարավոր նվազեցնել ինֆլյացիայի տեմպերը` մինչև կառավարելիության աստիճանի:

  
Հաջորդ քայլը, որ պետք է ձեռնարկել, ստացված արդյունքների պահպանումն է երկարաժամկետում: Ինֆլյացիայի ոչ շատ բարձր տեմպերի դեպքում արդեն հնարավոր է բարձրացնել աշխատանքի արտադրողականությունը և կրճատել ծախսերը: Անհրաժեշտ է ոչ միայն հավասարակշռել ամբողջական առաջարկն ու ամբողջական պահանջարկը, այլ նաև իրար հետ համապատասխանեցնել դրանց կառուցվածքները:

    Ինֆլյացիայի զսպման, դրա դեմ պայքարի տարբեր մեթոդներից է դրամական ռեֆորմը՝ դրամական համակարգի լրիվ կամ մասնակի վերափոխումը, որն իրականացվում է պետության կողմից դրամաշրջանառության կարգավորման նպատակով: Գոյություն ունեն դրամական ռեֆորմի մի քանի տեսակներ.

· նոր դրամական համակարգի ստեղծում, երբ անցում է կատարվում մի դրամական համակարգից մյուսին,

· դրամական համակարգի մասնակի փոփոխություն  (օր., էմիսիայի իրականացման կարգի, դրամանիշի անվանման փոփոխություն),

· նուլիֆիկացիա, որի դեպքում անվավեր է ճանաչվում շրջանառության մեջ գտնվող արժեզրկված դրամական միավորը և այն հանվում է շրջանառությունից՝ փոխարինվելով նոր դրամական միավորով,

· դենոմինացիա - դրամական միավորի անվանական արժեքի կրճատում,

· դևալվացիա - դրամական միավորի՝ ոսկու պարունակության կրճատում կամ ազգային արժույթի արժեզրկում (ռևալվացիան հակառակ երևույթն է՝ ազգային արժույթի արժևորումը):

      Շատ կարևոր է կարողանալ նախազգուշանալ ինֆլյացիայից: Երկարաժամկետ հատվածում լրիվ զբաղվածության պայմաններում անհրաժեշտ է խթանել պոտենցիալ ՀՆԱ-ի ընդլայնումը` գիտատեխնիկական քաղաքականության միջոցով: Ընդ որում, այստեղ առավելությունը պետք է տալ ոչ թե բյուջետային ֆինանսավորմանը, այլ աշխատանքի արտադրողականության բարձրացման համար տնտեսական խթանների ստեղծմանը, նոր տեխնոլոգիաների ներդրմանը, նոր արտադրատեսակների ստեղծմանը և այլն:

  Հակաինֆլյացիոն քաղաքականության շատ կարևոր պայման է նաև պետության անկախությունը նրան ճնշող հանգամանքներից: Այսինքն` հակաինֆլյացիոն միջոցառումները պետք է իրականացնել հետևողականորեն և հավասարակշռված:
ԹԵՄԱ. ԱՐԺՈՒԹԱՅԻՆ ՇՈՒԿԱ ԵՎ  ԱՐԺՈՒԹԱՅԻՆ ՀԱՄԱԿԱՐԳԵՐ
ԱՐԺՈՒԹԱՅԻՆ  ՀԱՄԱԿԱՐԳԸ
Համաշխարհային տնտեսությունը չի կարելի պատկերացնել առանց մասնակից երկրների միջև արժութային հարաբերությունների: Համաշխարհային տնտեսության մեջ միջազգային դրամական հաշիվների համակարգը կազմում է արժութային հարաբերությունների էությունը: Արժութային  համակարգը  տնտեսական  հարաբերությունների  կարևոր  մասն  է, արժութային հարաբերությունների կազմակերպման և կարգավորման պետական իրավական ձև է: 
Առանձնացնում են արժութային համակարգի 3 ձև՝ ազգային, տարածքային և միջազգային (համաշխարհային): 
 
Ազգային արժութային համակարգ: Այն  կազմում է տվյալ պետության դրամական համակարգի բաղկացուցիչ մասը, որի շրջանակներում օգտագործվում են արժութային պաշարները  և իրականացվում են միջազգային վճարային շրջապտույտները: Ազգային արժութային համակարգի միջոցով կազմակերպվում է պետության և այլ երկրների միջև հաշվարկների որոշակի կարգ: Ազգային արժութային համակարգի կազմի մեջ մտնում են հետևյալ տարրերը՝ ազգային արժույթի միավորը, արժույթի փոխարժեքի ռեժիմը, արժույթի փոխարկելիության պայմանները, արժույթի շուկայի և ոսկու շուկայի համակարգերը, տվյալ երկրի միջազգային հաշվարկների ձևերը, տվյալ երկրի ոսկու և արժույթի պաշարների համակարգը, արժութային սահմանափակումների առկայությունը կամ բացակայությունը, արժութային հարաբերությունները կարգավորող ազգային մարմինների կարգավիճակը: Ազգային արժույթի համակարգը ձևավորվում է տվյալ երկրի Սահմանադրության հիման վրա՝ հաշվի առնելով միջազգային իրավունքի նորմերը:
Տարածքային  արժութային համակարգ: Տարածքային  արժութային համակարգն արժութային հարաբերությունների ամբողջություն է, որը ծառայում է տարածքային ինտեգրացիոն միավորումներին: Ազգային և տարածքային արժութային համակարգերը միջազգային արժութային համակարգի բաղկացուցիչ մասերն են: 
 
Միջազգային (համաշխարհային) արժութային համակարգ: Այն միջազգային արժութային հարաբերությունների  կարգավորմանն ուղղված համակարգ է: Միջազգային արժութային համակարգն  արժութային հարաբերությունների կազմակերպման ձև է` ամրագրված միջպետական  համաձայնագրերով: Այս համակարգի կազմը լրացնում են հետևյալ խումբ տարրերը՝ պահուստային արժույթները և միջազգային դրամական միավորները, արժութային  հարաբերությունների կանոնակարգումը, շրջանառության միջազգային վարկային  գործիքների և  միջազգային հաշվարկների ձևերի միասնականացումը (ունիֆիկացիան), արժութային հարաբերությունների միջազգային կարգավորման ինստիտուտի կարգավիճակի իրավական ձևակերպումը, միջազգային վճարումների հավասարակշռման կարգը, արժույթների փոխարկելիության պայմանները, միջազգային արժութային շուկաների և ոսկու շուկաների ռեժիմը, միջազգային արժութային համակարգերը, փոխարժեքի զարգացման փուլերը: 
Միջազգային արժութային համակարգը հենվում է համաշխարհային փողի վրա, որոնց վերաբերում են պահուստային (ԱՄՆ դոլար, ֆունտ ստերլինգ) և կոլեկտիվ  (զամբյուղային) արժույթները (եվրո, ՀՓԻ-հատուկ փոխառության իրավունքն Արժույթի միջազգային հիմնադրամի վճարելամիջոցն է): Պահուստային են  այն միջազգային արժույթները, որոնք գերիշխող տեղ են զբաղեցնում համաշխարհային տնտեսությունում: Գերիշխող արժույթը միջազգային շրջանառությունում կատարում է փողի գրեթե բոլոր գործառույթները, և ներառվում են այլ երկրների պաշտոնական պահուստներում: Կոլեկտիվ (զամբյուղային) արժույթներից է հատուկ փոխառության իրավունքը (ՀՓԻ):  Թողարկված ՀՓԻ բաշխվում են երկրների միջև`  ԱՄՀ-ի կապիտալում իրենց ներդրումներին համամասնորեն: ՀՓԻ-ն կիրառվում է անկանխիկ փոխանցումների ձևով` ԱՄՀ մասնակից-պետությունների և այլ միջազգային կազմակերպությունների հետ: Ներկայումս ՀՓԻ-ն կատարում  է սահմանափակ գործառույթներ: Եվրոն ԵՄ երկրների կոլեկտիվ կամ զաբյուղային արժույթ է: Արժութային հարաբերությունները երկրների միջև ձեռք են բերել պետաիրավական կարգավիճակ:
ՄԻՋԱԶԳԱՅԻՆ ԱՐԺՈՒԹԱՅԻՆ ՀԱՄԱԿԱՐԳԸ
Միջազգային արժութային համակարգն ընդգրկում է բոլոր երկրների շրջանառությունը և միջազգային հաշվարկների ոլորտը, նրա շրջանակներում ձևավորվում ու օգտագործվում են արժութային ռեսուրսներ, իրականացվում են միջազգային վճարային գործարքներ: Միջազգային արժութային  համակարգի նպատակն է ապահովել ապրանքների և ծառայությունների միջազգային առևտրի արդյունավետությունը, ամրապնդել միջազգային տնտեսական հարաբերություններում մասնակից երկրների փոխադարձ կապը:
Արժույթի փոխանակման պատմությունը դարերի պատմություն ունի:  Միջին   դարերում,   երբ բանկերը սկսեցին օգտագործել փոխանակային վճարամիջոցներ, արժույթի շուկան ձեռք բերեց ժամանակակից գծեր:  Սակայն, ժամանակակից արժութային շուկան, որին բնորոշ են պարբերական վերելքները, անկումները, հարաբերական կայունությունը, ձևավորվել է  19 - 20-րդ դարերում: 

Միջազգային արժութային համակարգի ձևավորումը կայացավ որպես հեղաշրջման և համաշխարհային տնտեսական համակարգի զարգացման հետևանք: Այն իր զարգացման ընթացքում անցել է որոշակի փուլեր: Նշված փուլերից առաջինը կարելի է համարել  միջազգային արժութային համակարգի ձևավորումից (XIX դար) մինչև երկրորդ համաշխարհային պատերազմը: Անցումը երկրորդ փուլին սկսվեց 1930-ական թթ-ից, որի տրամաբանական ավարտն էր 1944թ. Բրետոն-Վուդսյան կոնֆերանսը: Այս  կոնֆերանսով  երկրորդ փուլը ստացավ իրավաբանական ձևակերպում: Երրորդ փուլը  ձևավորվեց 1970-ական թթ. և գործում է առ այսօր: Այն իրավաբանական ձևակերպում ստացավ 1976թ. Կինգսթոնում`Ջամայկա: Դիտարկենք նշված փուլերը:
Ոսկու ստանդարտ  - Ոսկու ստանդարտի արժութային համակարգում արժույթներից յուրաքանչյուրը ֆիքսված էր ոսկու որոշակի քանակության նկատմամբ: ԿԲ-երը պարտավոր էին ազգային արժույթներն ազատորեն փոխանակել ոսկու սահմանված քանակությամբ։ Այս փուլին բնորոշ էր ոսկեդրամների ազատ հատումը և դրանց  շրջանառությունը, ինչպես նաև թղթադրամների ազատ փոխանակումը ոսկով: Ոսկու ստանդարտն առաջինը գործողության մեջ դրեց Մեծ Բրիտանիան 1821թ-ին: Ոսկու ստանդարտի գործողությունը համաշխարհային տնտեսությունում փաստացի դարձավ համընդհանուր և գործեց մինչև Առաջին համաշխարհային պատերազմի սկիզբը։ Ոսկու ստանդարտի դեպքում արժույթների փոխարժեքները որոշվում էին ոսկու հարաբերությամբ: Այսպես, մեկ ունցիա  ոսկու գինը դոլարով կազմում էր 20.646 դոլար, իսկ ֆունտով՝ 4.252  ֆունտ։ Հետևաբար մեկ ֆունտը կազմում էր 4.856(= 20.646/4.252)  դոլար: Իսկ  քանի  որ  ոսկու  պարունակություններն անփոփոխ էին, ապա արժույթների փոխարժեքները գործնականում ֆիքսված էին։  Շրջանառության համար անհրաժեշտ  փողի  քանակը  որոշվում էր  ոսկու  պաշարների  հիման վրա, իսկ ոսկու գինը նախօրոք սահմանվում էր: Շրջանառության  մեջ  գտնվող  ազգային  արժույթի  քանակը սահմանափակվում էր ԿԲ-ի կողմից տնօրինվող ոսկու քանակով: 
Ոսկու ստանդարտի առանձնահատկություններից էր այն, որ չկար ԿԲ անհրաժեշտություն, որն իրականացներ դրամավարկային քաղաքականություն: Պաշտոնական մարմինը պետք է պահեր փողի և ոսկու հարաբերությունը: Գործնականում, սակայն, ոսկու ստանդարտը տնտեսության բավարար կայունություն չապահովեց։ Դա պայմանավորված էր և՛ ոսկու առաջարկի անկանոն փոփոխություններով՝     կապված     նոր     հանքավայրերի     հայտնաբերմամբ,     և՛     ոսկու արդյունահանման   տեխնոլոգիայի   բարելավմամբ,   և՛   նրանով,   որ   որոշ   երկրներ   փողի առաջարկի  ընդլայնումը  չէին  համապատասխանեցնում   ոսկու   առաջարկին:  1914թ-ին, Առաջին համաշխարհային պատերազմը սկսելուց անմիջապես հետո, երկրները դադարեցրեցին իրենց արժույթների փոխանակումը ոսկով. պատերազմի ֆինանսավորումն առանց փողի էմիսիայի հնարավոր չէր, ըստ որի` անհնար էր դառնում ոսկու հետ ազգային արժույթները փոխանակելու պարտավորության պահպանումը:

Գենուեզյան արժութային համակարգ (1922-1944) - այս համակարգի հիմքում դրվել է ոսկու դևիզային ստանդարտը: Ոսկու փոխարեն օգտագործվում էր դևիզը (արտարժույթը), բայց պահպանվեց ոսկու պարիտետը: Այս համակարգին «հարված հասցրեց» Համաշխարհային ճգնաժամը, որն ընդգրկեց Արևմուտքի զարգացած երկրները: Այդ երկրները տնտեսական անկումից դուրս գալու, տնտեսության աճը խթանելու ելքը տեսնում էին իրենց արտահանումը մեծացնելու մեջ: Միաժամանակ, երկրները սկսեցին կիրառել հովանավորչական քաղաքականություն` ներմուծվող ապրանքների վրա ավելացնելով քվոտաները և սակագները: Յուրաքանչյուր երկիր զգուշանում էր  ոսկու արտահոսքի և գործարար ակտիվության կրճատման  համար ու ձգտում էր դևալվացնել իր արժույթը` կրճատել նրա մեջ ոսկու պարունակությունը, ներմուծողներին գրավելու համար: Նման գործողություններն առաջացնում էին պատասխան միջոցների կիրառում, որի արդյունքում էլ համակարգը փլուզվեց: Դա հանգեցրեց առևտրային պատնեշների առաջացմանը և լրջորեն սահմանափակեց միջազգային առևտուրը:  Ոսկու փոխարժեքի թերությունները հիմնականում պայմանավորված էին նրանով, որ դրա  կիրառման դեպքում երկրի դրամական քաղաքականությունը որոշվում է օտարերկրյա արժույթի պահանջարկի ու առաջարկի փոփոխություններով: Ոսկու ստանդարտը գործում էր մինչև այն պահը, քանի դեռ երկիրը չէր սպառել ոսկու պաշարները, որը ենթադրում էր ոչ միայն ոսկու պաշարների առկայություն, այլև  հայթայթում:
Բրետոն – Վուդսյան համակարգ (ոսկյա - դևիզային համակարգ) (1944-1976) -   1944թ–ի հուլիսին ԱՄՆ–ի Բրետտոն-Վուդս քաղաքում 44 երկրների ներկայացուցիչները պայմանավորվեցին պատերազմի ավարտից հետո միջազգային արժութային համակարգի հիմնական դրույթների վերաբերյալ։ Ստորագրված համաձայնագրերը, որոնց թվում էր Զարգացման ու վերակառուցման համաշխահային բանկի և Արժույթի միջազգային հիմնադրամի ստեղծումը, հայտնի դարձան որպես Բրետտոն-Վուդսյան համաձայնագրեր, իսկ արժութային համակարգը՝ Բրետտոն-Վուդսյան համակարգ։ Բրետտոն-Վուդսյան համակարգը վերականգնեց ոսկու ստանդարտին բնորոշ ֆիքսված փոխարժեքները, սակայն, որոշ սկզբունքային տարբերություններով: Նոր համակարգում բացի ոսկուց սկզբունքային դերակատարում ուներ նաև դոլարը: Բրետտոն-Վուդսյան համակարգը իրականում ոչ թե ֆիքսված, այլ կառավարվող ֆիքսված փոխարժեքների համակարգ էր, քանի որ նախատեսվում էր փոխարժեքների ճշգրտում անհավասարակշռության դեպքում: Համակարգի գործունեությունը կարգավորելու նպատակով ստեղծվեց միջազգային կազմակերպություն՝ Արժույթի միջազգային հիմնադրամը (ԱՄՀ): Բոլոր արժույթները ֆիքսվում էին ԱՄՆ դոլարի նկատմամբ, իսկ դոլարը իր հերթին՝ ոսկու նկատմամբ։ ԱՄՆ-ի խնդիրն էր պահպանել ոսկու և դոլարի փոխանակման դրույքը (մեկ ունցիան 35 դոլար), որի համար ԱՄՆ չպետք է թողարկեր ավելի շատ դոլար, քան իր ոսկու պաշարներն էին, և առանց նախապայմանների դոլարը փոխանակեր ոսկով: Մնացած երկրները պարտավոր էին պահպանել իրենց արժույթների` դոլարի նկատմամբ փոխարժեքը՝ այդ նպատակով արտարժույթի  շուկայում  կատարելով  ինտերվենցիաներ՝  կանխելու  սահմանված փոխարժեքից  ավելի  քան   1%  շեղումը:  Դրանով  իսկ  ԱՄՆ  դոլարը  դարձավ  հիմնական պահուստային ակտիվը: Նոր համակարգն ընդունում էր նաև ռեվալվացիա կամ դեվալվացիա կատարելու անհրաժեշտությունը:    
Սակայն 1970-ականների սկզբներին տեղի ունեցավ ոսկու պաշարների վերաբաշխում`  հօգուտ  Եվրոպայի: Առաջացան խոչընդոտներ` կապված իրացվելիության հետ. ոսկու բնական արդյունահանումը ետ էր մնում տնտեսության առաջընթացից: Անկում էր ապրում նաև դոլարի նկատմամբ վստահությունը`  ԱՄՆ-ի վճարային հաշվեկշռի հսկայական դե‎ֆիցիտի  պատճառով: Արդյունքում ձևավորվեցին նոր ‎ֆինանսական կենտրոններ` Արևմտյան Եվրոպան և Ճապոնիան: Սկսվեց արժութային համակարգի ճգնաժամը, որը տևեց 10 տարի: Ճգնաժամն արտահայտվում էր արժութային և ոսկյա տենդով, մասսայական դևալվացիաներով ու ռևալվացիաներով, ‎ֆոնդային շուկայում արժույթի փոխարժեքի փոփոխման տագնապների, միջազգային և ազգային արժութային կարգավորումների ակտիվացումով: Այսպիսով, կոշտ փոխարժեքների համակարգը դադարեց գոյություն ունենալ: 
Լողացող փոխարժեքների համակարգ - Սկզբնապես լողացող փոխարժեքների համակարգին անցումը համարվում էր ժամանակավոր, մինչև ֆիքսված փոխարժեքների նոր համակարգի հաստատումը: Սակայն, հաջորդող իրադարձություններն անհնար դարձրեցին ֆիքսված փոխարժեքների վերականգնումը: Նավթի գների առաջին ճգնաժամի հարաբերականորեն ոչ ծանր հետևանքները ու դրանց բավական արագ վերացումը համարեցին լողացող փոխարժեքների համակարգի առավելությունը:
Ջամայկայի արժութային համակարգ  -  1975թ-ի վերջին Փարիզում Ֆրանսիայի, ԱՄՆ-ի, Գերմանիայի, Մեծ Բրիտանիայի, Ճապոնիայի, Իտալիայի նախագահների ոչ ֆորմալ հանդիպման ժամանակ պայմանավորվածություն ձեռք բերվեց առաջարկել ԱՄՀ-ին փոխել կանոնադրությունը և վավերացնել լողացող փոխարժեքների համակարգը: 1976թ-ի հունվարին ԱՄՀ-ի՝ Ջամայկայում անցկացված կոնֆերանսում նոր համակարգը ֆորմալ հաստատում ստացավ: Երկրներին արտոնվում էր ինքնուրույն կամ այլ երկրների հետ համատեղ որոշել իրենց արժութային համակարգի բնույթը (ֆիքսված, լողացող, կառավարելի կամ այլ), պայմանով, որ այն չվնասի մյուս երկրներին ու համաշխարհային տնտեսությանը: Այս համակարգի հիմքը հանդիսանում են լողացող փոխանակային կուրսը և բազմարժույթ ստանդարտը: Անցումը այս համակարգին կատարվեց հետևյալ նպատակներով` տարբեր երկրներում գնաճի տեմպերի կրճատում, վճարային հաշվեկշռի հավասարակշռում, ինքնուրույն տնտեսական քաղաքականության իրականացում:
Ջամայկայի արժութային համակարգի բնորոշ գծերն են` համակարգը հիմնված է մի քանի առանցքային արժույթների վրա, վերացվեց ոսկու պարիտետը, որպես միջազգային հաշվարկների միջոց դարձավ ազատ փոխարկելի արժույթը, ինչպես նաև  SDR – ը և ԱՄՀ – ի ռեզերվային դիրքերը, գոյություն չունեն փոխարժեքի (կուրսերի) տատանումների սահմաններ, երկրների ԿԲ-երը պարտավոր չեն միջամտել արժույթի ‎ֆիքսված փոխարժեքի պահպանման համար, սակայն իրականացնում են արժութային ինտերվենցիաներ` փոխարժեքների կայունացման համար, երկիրն ինքն է ընտրում փոխարժեքի ռեժիմը, սակայն արգելվում է արտահայտել ոսկով, ԱՄՀ–ն հետևում է փոխարժեքի կարգավորման քաղաքականություններին: Կոն‎ֆերանսի շրջանակներում որոշվեց ստեղծել կոլեկտիվ արժույթներ` SDR  (հատուկ փոխառության իրանվունք):   SDR–ը  նյութական  ձևով գոյություն չունի, այն հաշվարկային միավոր է: Դրա գնանշումը իրականացվում է զամբյուղի հիման վրա: 
Եվրոպական արժութային համակարգ – 1992թ. փետրվարին ստորագրվեց և 1993թ.  նոյեմբերի 1-ին ուժի մեջ մտավ Մաաստրիխտյան պայմանագիրը, որի համաձայն ԵՄ անդամ երկրների կառավարությունները պայմանավորվեցին արժութային միություն ստեղծելու մասին: Միությունը որոշեց կիրառել եվրոպական միասնական արժույթ, պահպանել միասնական շուկան: Արժութային համագործակցության եվրոպական հիմնադրամը ստեղծվեց եվրոպական արժութային համակարգի   համար: Էքյուն դարձավ եվրոպական կոլեկտիվ արժույթ՝ որպես եվրոպական հատուկ հաշվարկների միավոր: Այն հիմնված էր ԵՄ 12 երկրների արժույթների վրա: Էքյուի մի մասն ապահովված էր ոսկու և դոլարի պաշարներով, մյուսը` անդամ երկրների ազգային արժույթներով: Սակայն էքյուն չկարողացավ երկար գոյատևել, և ԵՄ անդամ երկրները կրկին անցան իրենց արժույթների կիրառությանը: Այնուհետև 1999թ. հունվարի 1-ից սկսվեց կիրառվել Եվրոն (այն փոխարինեց էքյուին) նախ անկանխիկ հաշվարկների գործարքներում, իսկ 2002թ. հունվարի 1-ից՝ կանխիկ շրջանառությունում՝ թղթադրամների և մետաղադրամների օգտագործմամբ: Եվրոպայի միասնական արժույթը  կարգավորվում է Եվրոպական Կենտրոնական բանկի կողմից:
Արժութային գոտի - Արժութային գոտիները պետությունների արժութային խմբավորումներն են, որոնք վարում են համաձայնեցված քաղաքականություն: Այդ գոտիները կազմավորվել են 1930-1940-ական թթ.: Նպատակն էր` կայուն փոխարժեքի պահպանումը և գոտու անդամ երկրների միջև արժույթների փոխանակումը: Առանձնացնում են հետևյալ խոշոր գոտիները`
· Դոլարի գոտի – կազմավորվել է 1940-ական թթ. , որի մեջ մտնում էին ԱՄՆ, Գվատեմալան, Բոլիվիան, Դոմինիկյան Հանրապետությունը, Կանադան, Կոլումբիան, Կոստա-Ռիկան, Վենեսուելան և այլ երկրներ:
· Ֆունտ-ստերլինգի գոտի – ստեղծվել է 1931թ. ֆունտ-ստերլինգի դևալվացիայից հետո, երբ մի շարք երկրներ որոշեցին կայունացնել իրենց արժույթները ոչ թե ոսկու, այլ ֆունտ-ստերլինգի համեմատ: Գոտու կազմի մեջ մտան Բրիտանական երկրները, Պորտուգալիան և Իրաքը, այնուհետև միացան Սկանդինավյան երկրները, Իրանը, Լատվիան: 1938թ. ևս 17 երկիր միացավ այդ գոտուն:
· Ֆրանկի գոտի (ֆրանսիական ֆրանկ) -ստեղծվել է 1945թ. Ֆրանսիայի գաղութային կայսրության բազայի վրա: Հետագայում գոտու անդամ երկրները բաժանվեցին 3 ենթախմբի`

· Ֆրանսիան և Ֆրանսիական Անդրծովյան 4 դեպարտամենտները

· Մադագասկարը և Աֆրիկյան պետությունների մեծ մասը

· Ալժիրը, Թունիսը, Մարոկկոն, որոնց արժույթները ֆրանկի հետ փոխանակվում էին կայուն փոխարժեքով:

ԱՐԺՈՒՅԹՆԵՐԻ ԴԱՍԱԿԱՐԳՈՒՄԸ
Արժութային ամեն մի համակարգի հիմքը տվյալ երկրի օրենքով սահմանված դրամական միավորն է, որը միջազգային տնտեսական հարաբերություններում դառնում է արժույթ: Արժույթը միջազգային տնտեսական հարաբերություններում օգտագործվող դրամական միավոր է, ապրանքների ու ծառայությունների արժեքի չափման միջոց` թղթադրամների, բանկային ավանդների, մուրհակների, չեկերի և այլնի ձևով: 

Կախված ազգային պատկանելությունից` տարբերում են ազգային և օտարերկրյա արժույթներ: Ազգային արժույթը որոշակի պետության օրենսդրությամբ ամրագրված (սահմանված) դրամական միավորն է: Օտարերկրյա արժույթն օտարերկրյա պետության օրենսդրությամբ ընդունված դրամական միավորն է: 
Արժույթ հասկացությունը կիրառվում է 3 իմաստով՝ 
· տվյալ երկրի փողի միավորը և դրա այս կամ այն տեսակը, 
· օտարերկրյա դրամանիշերը, 
· միջազգային փողի հաշվարկային միավորն ու վճարման միջոցը: 
Արժույթների բազմազանությունը համակարգելու նպատակով օգտագործում են ISO միջազգային ստանդարտացված կոդերի համակարգը: Արժույթների կոդերը եռատառ են. առաջին 2 տառերը ցույց են տալիս  երկիրը, իսկ երրորդ տառը՝ արժույթի անվանումը (օրինակ,   AMD- հայկական դրամ): 
Արժույթները դասակարգվում են տարբեր սկզբունքներից ելնելով: 

1. Ըստ փոխարկելիության աստիճանի- արժույթի փոխարկելիությունը որոշվում է տվյալ արժույթը այլ արժույթների հետ փոխարկելու հնարավորությամբ՝

· ազատ փոխարկելի – այն արժույթն է, որն ազատ և առանց սահմանփակման փոխանակվում է օտարերկրյա այլ արժույթներով: Ազատ փոխարկելի արժույթն ունի օգտագործման միանման պայմաններ ինչպես տվյալ երկրի ռեզիդենտների, այնպես էլ ոչ ռեզիդենտների համար, փոխարկվում է ցանկացած արժույթի հետ` առանց սահմանափակման կամ թույլտվության: Ազատ փոխարկելի արժույթներ են ԱՄՆ դոլարը, ճապոնական իենը, եվրոն, շվեյցարական ֆրանկը, անգլիական ֆունտ ստեռլինգը և այլն: Փաստացի ազատ փոխարկելի արժույթների շրջանակն ավելի լայն է, քանի որ փոխարկելիության հիմնական չափանիշին` վճարային հաշվեկշռի ընթացիկ գործառնությունների գծով արժութային սահմանափակումների բացակայությանը համապատասխանում են տնտեսապես զարգացած երկրների մեծ մասի արժույթները, որտեղ ձևավորվել են միջազգային ֆինանսական կենտրոններ,
· մասնակի փոխարկելի – մասնակի փոխարկելի արժույթների համար գոյություն ունեն որոշակի սահմանփակումներ, որոնք արգելք են հանդիսանում այդ արժույթներն այլ արժույթներով փոխարկելու համար: Դրանք կարող են լինել պետության կողմից սահմանված արգելքներ, ունենալ տնտեսական բնույթ: Մասնակի փոխարկելի արժույթները ներքին փոխարկելիությունից բացի կարող են ունենալ նաև արտաքին փոխարկելիություն, սակայն սահմանափակ թվով երկրներում (օրինակ, ռուսական ռուբլին),
· ոչ փոխարկելի - միջազգային բիզնեսի համար ամենալուրջ խնդիրը արժույթի կատարյալ ոչ փոխարկելիությունն է: Դրամական միավորի ոչ փոխարկելի` մեկուսացված լինելը կապված է արժութային գործառնությունների մեծ մասի նկատմամբ օրենսդրական արգելքով: Կառավարությունները սահմանափակում են փոխարկելիությունը` արտարժույթի իրենց պաշարները պահպանելու և ռազմավարական ներդրումներ իրականացնելու համար: Սովորաբար այս սահմանափակումները կիրառվում են, երբ տեղական արժույթը արագորեն արժեզրկվում է գերգնաճի (հիպերինֆլյացիայի) կամ տնտեսական այլ դժվարությունների պատճառով, և բոլորը ձգտում են իրենց դրամական միջոցները փոխարկել արտարժույթի: Նման վարքագիծը էլ ավելի է արագացնում արժեզրկումը, քանի որ նվազեցնում է սեփական արժույթի պահանջարկը:

2. Ըստ փոխարժեքային ռեժիմի –փոխարժեքային ռեժիմը ցույց է տալիս, թե տվյալ երկրի իշխանություններն ինչ միջամտություն են ցուցաբերում արժութային շուկայում փոխարժեքի ձևավորման վրա ազդելու նպատակով: Տարբերում են հետևյալ հիմնական ռեժիմները՝ 

· ֆիքսված – այս ռեժիմի դեպքում երկրի իշխանությունների կողմից հայտարարվում է փոխարժեքի մեծությունը կամ տատանման մակարդակը,.

· կարգավորվող-լողացող փոխարժեքի ռեժիմի դեպքում պետությունը սահմանափակ միջամտություն է ցուցաբերում փոխարժեքի կարգավորման գործում՝ պայմանավորված տնտեսական քաղաքականության նպատակներով,
· ազատ լողացող փոխարժեքի ռեժիմը ենթադրում է փոխարժեքի անսահմանափակ տատանումներ արժութային շուկայում արտարժույթի առաջարկի և պահանջարկի ազդեցության ներքո:
Արժույթի միջազգային հիմնադրամն առանձնացնում է արժութային ռեժիմների հետևյալ տեսակները. 

· ֆիքսված փոխարժեքի ռեժիմներ. 

· առանց օրինական վճարելամիջոցի ռեժիմ, 

· արժութային կարգավորում, 

· ֆիքսված փոխարժեքի այլ ուղենշված ռեժիմներ,

· անցումային ռեժիմներ. 

· կայունացվող փոխարժեքի ռեժիմ, 

· ճշգրտվող ֆիքսված փոխարժեք, 

· կուրսի ճշգրտման հնարավորությամբ այլ ռեժիմներ, 

· հորիզոնական միջակայքում ֆիքսված ռեժիմ,

· կարգավորվող փոխարժեքի այլ ռեժիմներ,

· լողացող փոխարժեքի ռեժիմներ. 

· լողացող փոխարժեք,

· ազատ լողացող փոխարժեք:
3. Ըստ կարգավիճակի կամ նշանակության (միջազգային տնտեսությունում ունեցած դերով)՝

· միջազգային արժույթներ – լայնորեն կիրառվում են միջազգային տնտեսական և առևտրային հարաբերություններում, ազատ փոխարկելի են,

· ռեգիոնալ (տարածքային) արժույթներ – ունեն սահմանափակ շրջանառություն,
· տեղական նշանակության արժույթներ – ազգային՝ տվյալ երկրի արժույթներն են կամ փողի միավորները, որոնք օգտագործվում են նաև այլ երկրների հետ արտաքին տնտեսական կապերի և միջազգային հաշվարկների ժամանակ:
4. Ըստ կառուցման սկզբունքի՝ սովորական, զամբյուղային:

ՓՈԽԱՐԺԵՔԸ ՈՐՊԵՍ ԱՐԺՈՒՅԹԻ ԳԻՆ
Համաշխարհային տնտեսությունը   չի կարելի պատկերացնել  առանց երկրների միջև արժութային հարաբերությունների: Դրանց կազմավորումը և  զարգացումը  պայմանավորված  է  տնտեսական  կապերի  միջազգայնացմամբ: Միջազգային գործարքներն ենթադրում են տարբեր     ազգային  արժույթների  համեմատում և համադրում` ըստ իրենց գնողունակության: Այս   համադրումն  իրականացվում է արժույթի գնի` փոխարժեքի միջոցով:  
Փոխարժեքը (արժութի կուրսը) մի երկրի դրամական միավորի արժեքն է` արտահայտված մեկ այլ երկրի դրամական միավորով (արժույթով):
Փոխարժեքն  այն համամասնությունն է, որով միավոր արժույթը փոխանակվում է  այլ արժույթով (արժույթի գինն է` արտահայտված այլ արժույթով կամ միջազգային արժութային (դրամական) միավորով): Փոխարժեքները սահմանվում են միջազգային արժութային շուկաներում` պայմանավորված ազգային արժույթի նկատմամբ առաջարկով և պահանջարկով: Փոխարժեքի սահմանումը բարդ և բազմագործոնային գործընթաց է: 

Փոխարժեքի հարաբերակցության արժեքային հիմքը հանդիսանում է այդ արժույթի գնողունակությունը: Ոսկու մոնոմետալիզմի ժամանակ արժութային կուրսը տատանվում էր արժութային պարիտետի շուրջ, որն իր հիմքում ուներ ոսկու պարիտետը: «Պարիտետ» բառը լատիներենից թարգմանաբար նշանակում է «հավասարություն» (համարժեքություն): Ոսկու պարիտետը տվյալ երկրում դրամական միավորի ոսկու պարունակությունն էր, և քանի որ տարբեր երկրներում մետաղադրամի հատման համար օգտագործվում էր տարբեր հարգ (պրոբ) ունեցող ոսկի, հետևաբար ոսկու պարիտետը ընդունված էր արտահայտել տարբեր հարգ ունեցող ոսկեդրամը պայմանականորեն մաքուր ոսկու վերածելու միջոցով: Մինչև  ոսկու ստանդարտի վերացումը անգլիական մեկ ֆունտ-ստերլինգը=7.3224գ մաքուր ոսկու, իսկ 1 $=1.5046գ մաքուր ոսկու: Հենց այս մեծություններն էլ կազմում էին ֆունտ-ստերլինգի և  դոլարի ոսկու պարիտետները: Համաձայն տարբեր երկրների դրամական միավորների մեջ պարունակվող ոսկու քանակի` սահմանվում էր նրանց արժեքային հարաբերակցությունը, որը կոչվում էր արժութային պարիտետ: Մեր օրինակում այն հավասար էր 7.3224/1.5046=4.86: Փոխարժեքի շեղումն արժութային պարիտետից պայմանվորված է համաշխարհային շուկայում տվյալ երկրի արժույթի նկատմամբ առաջարկի և պահանջարկի հարաբերացությամբ: 
Գոյություն ունի փոխարժեքի որոշման երկու մեթոդ` 
· վարչական (երբ կառավարությունը կամ ԿԲ-ը պաշտոնապես սահմանում է այն արտարժույթի նկատմամբ) 
·  շուկայական (սահմանվում է առաջարկի և պահանջարկի օրենքով):
Արժույթի փոխարժեքը տարբեր արժույթների նկատմամբ որոշվում է գնանշման միջոցով: Գնանշումը մեխամիզմ է, որը թույլ է տալիս հաշվարկել և հրապարակել արժույթի փոխարժեքը այլ կամ հիմնական արժույթների նկատմամբ:

Օտարերկրյա դրամական միավորի (արտարժույթի) նկատմամբ ազգային արժույթի   փոխարժեքի սահմանումն անվանում են արժութային գնանշում:  Գոյություն ունի գնանշման երկու մեթոդ `
· ուղղակի - առավել տարածված է ուղղակի գնանշումը, որի   դեպքում որպես չափման միավոր օգտագործվում է ազգային արժույթը, օրինակ,   1USD= 485AMD: Այն ուղղակի գնանշում է հայկական դրամի համար և անուղղակի՝ դոլարի համար,
· անուղղակի (հակադարձ) - անուղղակի գնանշումը հանդիսանում է  ուղղակի  գնանշմանը  հակառակ  մեծություն: Անուղղակի գնանշման դեպքում, որպես հիմք, ընդունվում  է  ազգային արժույթի  միավորը,  որի փոխարժեքն   արտահայտվում  է  օտարերկրյա արժույթի որոշակի քանակությամբ:  Օրինակ,  1AMD= 0.00171USD,  այն ուղղակի գնանշում է դոլարի  համար և անուղղակի՝ հայկական դրամի համար:
Շուկայում ձևավորված փոխարժեքների հիման վրա ՀՀ ԿԲ-ը հրապարակում է արտարժույթի նկատամբ հայկական դրամի՝ արժութային շուկաներում ձևավորված միջին փոխարժեքները: ԿԲ-ը     հայտարարում    է   դրամի  ամենօրյա հաշվարկային փոխարժեքները` հիմք ընդունելով նախորդ օրը ներքին ֆինանսական շուկայում (միջբանկային սակարկություններ, միջբանկային արժութային շուկա, ներբանկային փոխարկումներ և փոխանակման կետեր) ձևավորված փոխարժեքների կշռված միջինը: Հաշվարկային փոխարժեքն օգտագործվում է հաշվապահական հաշվառման նպատակով և հիմք է հանդիսանում ԿԲ ընթացիկ գործառնությունների արտացոլման համար: Առք ու վաճառքի փոխարժեքները սահմանվում են հաշվարկային փոխարժեքների հիման վրա:
Անվանական փոխարժեքը ազգային արժույթի միավորի գինն է` արտահայտված օտարերկրյա արժույթի միավորներով:

En = Cf / Cd ,

որտեղ` En – ը անվանական փոխարժեքն է,    Cf – ը օտարերկրյա արժույթը,  Cd – ը ազգային արժույթը:

     Այն դեպքում, երբ արժույթները միմյանց հետ չեն փոխանակվում կամ այդ փոխանակումն իրականացվում է աննշան չափով, կիրառվում է քրոս   փոխարժեքը: Այն ստացվում է հաշվարկային եղանակով արժութային հարաբերություններում օգտագործվող որևէ երրորդ արժույթի օգնությամբ և իրենից ներկայացնում է երկու արժույթների հարաբերակցություն, որը բխում է երրորդ արժույթի նկատմամբ այդ արժույթների հարաբերակցությունից: Այս դեպքում սովորաբար հանդես է գալիս  ԱՄՆ դոլարը, Եվրոն: 
Արժույթի նկատմամբ առաջարկը և պահանջարկը արժութային շուկայում բերում է անվանական փոխարժեքի հաստատմանը, որով կատարվում է արժույթի առք ու վաճառք: Անվանական փոխարժեքը արժույթի «արտաքին գնի» որոշման հիմնական գործոնն է: Արտարժույթի «ներքին գնի» որոշման համար կիրառվում է իրական փոխարժեք  հասկացությունը: Իրական փոխարժեքը կարևոր ցուցանիշ է փոխարժեքի իրական փոփոխության գնահատման տեսակետից և ավելի լավ է արտահայտում փոխարժեքի շարժի վերաբերյալ կատարվող վերլուծությունը:  
Տարբերում են փոխարժեքի ազգային և միջպետական կարգավորում: Ազգային կարգավորման մարմիններն են` ԿԲ-ը և Ֆինանսների նախարարությունը, իսկ միջպետական կարգավորումն իրականացնում են ԱՄՀ, ԵԿԲ և այլ կազմակերպություններ: 
Փոխարժեքի  վրա ազդում են մի շարք գործոններ: 
· Գնաճի տեմպերը –ինչքան բարձր է երկրում գնաճը, այնքան ցածր է ազգային արժույթի փոխարժեքը: Երկրում փողի գնաճային արժեզրկումը առաջացնում է գնողունակության անկում այն երկրների արժույթների նկատմամբ, որտեղ գնաճի տեմպերը ավելի ցածր են:
· Տարբեր երկրների տոկոսադրույքների տարբերությունը – տոկոսադրույքների փոփոխությունը երկրում ազդում է կապիտալի միջազգային շարժի վրա (բարձրացումը նպաստում է կապիտալի ներհոսքին, նվազումը՝ կապիտալի արտահոսքին), նաև տոկոսադրույքներն ազդում են արժութային շուկայի գործառնությունների, վարկային միջոցների շուկաների վրա:
· Արժութային քաղաքականությունը – փոխարժեքի վրա մեծ ազդեցություն է թողնում շուկայական փոխարժեքների և պետականորեն կարգավորվող փոխարժեքների հարաբերակցությունը:
· Վճարային հաշվեկշիռը – ակտիվ վճարային հաշվեկշիռը նպաստում է ազգային արժույթի արժևորմանը, քանի որ մեծանում է պահանջարկը, իսկ պասիվային վճարային հաշվեկշիռը ձևավորում է ազգային արժույթի արժեզրկումը (քանի որ այն վաճառվում է արտարժույթով, որպեսզի մարվի արտաքին պարտավորությունները):
· Արժութային շուկաների գործունեությունը և սպեկուլյատիվ արժութային գործառնությունները –արժութային շուկաները արագ են արձագանքում փոխարժեքների տատանումներին, տնտեսությունում և քաղաքականությունում տեղի ունեցող փոփոխություններին: Դրանով ընդլայնվում են արժութային սպեկուլյացիաների հնարավորությունները:
· Միջազգային վճարումների ժամկետների խախտումը
· Միջազգային հաշվարկներում տվյալ երկրի արժույթի կիրառման աստիճանը
· Քաղաքական գործոնները  
Նշված տնտեսական և քաղաքական գործոններն էլ պայմանավորում են արժույթի առաջարկը և պահանջարկը:   
ԱՐԺՈՒԹԱՅԻՆ ՇՈՒԿԱՅԻ ԷՈՒԹՅՈՒՆԸ, ՍՈՒԲՅԵԿՏՆԵՐԸ, ԳՈՐԾԱՌՈՒՅԹՆԵՐԸ
Արժութային շուկան տնտեսական հարաբերությունների ոլորտ է, պաշտոնական ֆինանսական կենտրոն,  որտեղ առաջարկի ու պահանջարկի հիման վրա իրականացվում են արտարժույթի և արտարժույթով արժեթղթերի առք ու վաճառքի, ինչպես նաև արժութային կապիտալի ներդրումային գործառնություններ (այսինքն` փոխարկման և դեպոզիտավարկային արժութային գործառնությունների իրականացում): 
Ինստիտուցիոնալ տեսանկյունից արժութային շուկան բանկերի, մասնագիտացված ֆինանսավարկային հարաբերությունների, ֆինանսական բորսաների համախումբ  է, որոնք միջնորդում են արժույթների և արժութային արժեքների շարժը: Կազմակերպչական տեսանկյունից արժութային շուկան հանդիսանում է հեռահաղորդակցության  ժամանակակից միջոցների ամբողջություն, որոնք միմյանց են կապում արժութային գործառնություններ իրականացնող և միջազգային հաշվարկները սպասարկող տարբեր երկրների բանկերն ու բորսաները:  Ներկայումս արժութային շուկան գլոբալ բնույթ  է կրում` շնորհիվ հաղորդակցության տեխնիկական և տեխնոլոգիական նորարարությունների: 

Արժութային շուկայի ձևավորման վրա անմիջականորեն ազդել են միջազգային տնտեսական կապերի զարգացումը, համաշխարհային արժութային համակարգի էվոլյուցիան, բանկային կապիտալի կենտրոնացման ամրապնդումը, հաղորդակցության և տեղեկատվական տեխնոլոգիաների կատարելագործումն ու այլ գործոններ:  

Արժութային   շուկայի    գործառույթներն    են`  միջազգային հաշվարկների ժամանակին կատարումը, տարադրամի փոխարժեքի կարգավորումը, արժութային ռիսկերի ապահովագրումը, արժութային պահուստների դիվերսիֆիկացումը,  արժութային շուկայի մասնակիցների կողմից շահույթի ստացումը` որպես փոխարժեքների տարբերություն, արժութային քաղաքականության իրականացումը:
Ժամանակակից արժութային շուկայի առանձնահատկություններն են`

· միջազգայնացման և գլոբալացման գործընթացների ուժեղացումը,

· երկրների միջև հաշվարկների ձևերի, առևտրի կանոնների ստանդարտացունը և միասնականացումը,

· սպեկուլյատիվ  գործառնությունների գերակշռությունը:
Արժութային համակարգի ձևավորման և զարգացման կարևորագույն գործոն է համարվում արժութային քաղաքականության ու ռեժիմի ընտրությունը, որն արժույթի հավասարակշռված փոխարժեքի հետագա ձևավորման կարևոր հիմք է: Այն մեծ նշանակություն ունի արտաքին տնտեսական հարաբերությունների զարգացման գործում և ստեղծում է անհրաժեշտ ու բավարար պայմաններ տարբեր երկրների արժույթների իրական արժեքները համեմատելու և փոխարկելու համար: 

Արժութային շուկան, ըստ տարածքային ընդգրկման չափանիշի, լինում է  ազգային և համաշխարհային: 

Միջազգային բանկային բիզնեսի իրականացման դեպքում առևտրային բանկերը հանդիսանում են միջազգային արժութային շուկայի մասնակիցներ, միևնույն ժամանակ մասնակից լինելով նաև ազգային արժութային շուկայի համակարգին, քանի որ գլխամասային գրասենյակները և միջազգային կազմակերպչաինստիտուցիոնալ միավորներն իրականացնում են  փոխարկման   և դեպոզիտավարկային արժութային գործառնություններ` ազգային և  միջազգային արժութային շուկաներում: 
Համաշխարհային արժութային շուկան իրենից ներկայացնում  է բոլոր երկրների  արժութային շուկաների ամբողջություն: Ներկայումս  կարելի է առանձնացնել  հետևյալ համաշխարհային տարածքային  արժութային շուկաները` Ամերիկյան, Եվրոպական, Ասիական: Համաշխարհային տարածքային արժութային շուկաներում տեղակայված են  հիմնական համաշխարհային արժութաֆինանսական կենտրոնները: Համաշխարհային արժութային շուկան միջնորդավորում է դրամական ռեսուրսների միջազգային շարժը` առևտրային բանկերին արժութային գործառնությունների իրականացման հնարավորություն տրամադրելու միջոցով: 
Արժութային շուկան գործում է օրը 24 ժամ (պայմանավորված է նրանով, որ միջազգային տարածքային արժութային շուկայի կենտրոնները տեղակայված են տարբեր ժամային գոտիներում), հանդիսանում է իրացվելի շուկա` ընդգրկելով շատ մասնակիցներ, ուստի  առևտրային բանկերը հնարավորություն են ստանում իրականացնել արժութային գործառնություններ օրվա ցանկացած ժամին, իսկ հեռահաղորդակցության և տեղեկատվական տեխնոլոգիաների նորարարական միջոցների առկայությունը նրանց թույլ է տալիս օպերատիվ  կերպով կապ հաստատել արժութային առևտրի համապատասխան միջազգային կենտրոնի հետ:

Համաշխարհային արժութային շուկան, ըստ կազմակերպվածության աստիճանի,  կարող է լինել կազմակերպված և անկազմակերպ (ոչ կազմակերպված): Կազմակերպված  արժութային շուկան այն շուկան է, որը կազմակերպված է արժութային բորսայի  կամ էլեկտրոնային առևտրի համակարգի միջոցով: Անկազմակերպ արժութային շուկան այն շուկան է, որտեղ տարբեր տեսակի արժութային գործառնություններն իրականացվում են պայմանագրերի հիման վրա ինչպես բանկերի, այնպես էլ բանկերի միջոցով արժութային  շուկայի այլ մասնակիցների միջև: Առևտրային բանկերը հանդիսանում են արտաբորսայական արժութային շուկայի հիմնական մասնակիցներ, ըստ որի` այն անվանում են նաև միջբանկային: Իրականացնելով միջազգային գործունեություն` առևտրային բանկերը դառնում են բորսայական և արտաբորսայական արժութային շուկայի մասնակիցներ (օրինակ, բանկի կողմից Չիկագոյի արժութային բորսայում ձեռք բերված արտաժույթը կարող է մեկ այլ առևտրային բանկին տրամադրվել որպես արտարժութային վարկ): 
Ըստ արժութային գործառնությունների ժամկետների` համաշխարհային արժութային շուկան կարող է լինել ընթացիկ և ժամկետային: Ընթացիկ շուկան սփոթ գործառնությունների շուկան է, այսինքն` գործառնություններն իրականացվում են ոչ ուշ, քան գործարքի կնքմանը հաջորդող երկրորդ  աշխատանքային օրը: Ժամկետային արժութային շուկան ավելի ուշ ժամկետով  իրականացվող շուկան է (2 աշխատանքային օրից ավելի), քան սփոթ գործառնությունների շուկան: Փոխարկման գործառնությունների շուկան արժութային շուկայի տիպիկ ձևն է: Տվյալ շուկայում իրականացվում են արժույթի փոխարկման գործառնություններ, այսինքն` գործառնություններ` կապված արժույթի առք ու վաճառքի, փոխանակման, փոխարկման հետ:
Առևտրային բանկերից բացի արժութային շուկայում գործում են`
1. Կենտրոնական բանկերը, որոնք կարող են լինել ինչպես կարգավորող մարմիններ, այնպես էլ արժութային շուկայի ակտիվ մասնակիցներ: Որպես կարգավորող մարմին` ԿԲ-ի  գործառույթներից են` ոսկեարժութային պահուստների կառավարումը, ներքին արժութային շուկայում արժութային վերահսկողության իրականացումը ռեզիդենտների և ոչ ռեզիդենտների  արժութային գործառնությունների նկատմամբ և այլն: Ակտիվ մասնակցի գործառույթը  ԿԲ-ն իրականացնում է միայն ազգային արժույթի փոխարժեքի  կայունացման անհրաժեշտության դեպքում (օրինակ, կատարելով արտարժութային ինտերվեցիաներ): 
2. Արժութային բորսաները, որոնք իրենցից ներկայացնում են  արժութային շուկայի ենթակառույցի տարրեր: Արժութային բորսայի գործունեությունը  արժութային շուկայում գործառնությունների կազմակերպումն  ու իրականացումն է: 

3. Ֆինանսական ընկերությունները, որոնք իրականացնում են ակտիվների պորտֆելի դիվերսիֆիկացիա` կատարելով ներդրումներ  արտարժույթով և արտարժութային այլ արժեքներում: 

4. Բրոքերային ընկերությունները, որոնք արժութային շուկայում հանդես են գալիս միջնորդներ արտարժույթ վաճառողների և գնորդների միջև, առաջարկում են տեղեկատվական և խորհրդատվական  ծառայություններ` իրենց գործունեության  դիմաց գանձելով միջնորդավճար:

5. Ոչ ֆինանսական ընկերությունները, որոնք հիմնականում  հանդես են գալիս  որպես արտաքին առևտրային գործառնություններ իրականացնող ընկերություններ: 

6. Ֆիզիկական անձինք արժութային շուկայի մասնակից են դառնում այն դեպքում, երբ արտարժույթ են ձեռք բերում արտագնա ճանապարհորդությունների (ուղևորությունների) դեպքում ծախսերի իրականացման, կուտակման, արժութի փոխանցման և այլ ոչ առևտրային բնույթի գործառնությունների կատարման նպատակով:
Ժամանակակից արժութային շուկան չի համարվում ստատիկ համակարգ, այն մշտապես զարգանում է համաշխարհային համակարգի և համաշխարհային տնտեսության հետ միասին:
ՎՃԱՐԱՅԻՆ ՀԱՇՎԵԿՇԻՌԸ ԵՎ ԴՐԱ ԿԱՌՈՒՑՎԱԾՔԸ

Վճարային հաշվեկշիռը  վիճակագրական հաշվետվություն է, որտեղ արտացոլվում են ժամանակի որոշակի  միավորի ընթացքում, սովորաբար 1 տարում, տվյալ երկրի  ռեզիդենտների և ոչ ռեզիդենտների (այլ երկրի ռեզիդենտների) միջև իրականացվող բոլոր տնտեսական գործառնությունները:  Վերջիններիս  թվին են դասվում ապրանքների, ծառայությունների, եկամուտների, արտաքին ֆինանսական ակտիվների և պարտավորությունների հետ կապված գործառնությունները: Վճարային հաշվեկշիռն արտացոլում է տվյալ երկրի սուբյեկտների ու արտաքին աշխարհի միջև որոշակի  ժամանակահատվածում տեղի ունեցած բոլոր տնտեսական գործառնությունները: Վճարային հաշվեկշիռը երկրի մակրոտնտեսական իրավիճակն արտացոլող կարևորագույն տնտեսական գործիքներից է: Նրանում արտացոլված գործառնություններից կարելի է որոշել երկրի տնտեսական վիճակը՝ հիմնականում արտաքին տնտեսական փոխհարաբերությունների հետ կապված: Օրինակ, եթե առկա է ընթացիկ հաշվի մեծ պակասուրդ, ապա ենթադրվում է, որ տվյալ երկրում շատ ցածր է խնայողությունների մակարդակը: Վճարային հաշվեկշիռն արտացոլում է նաև այն բոլոր գործառնությունները (արտաքին առևտուր, ֆինանսական հոսքեր), որոնցով կարելի է բացատրել փոխարժեքի վարքագիծը տվյալ երկրում, պահուստների փոփոխությունը, ներկայացված տվյալներից հնարավոր է տեղեկանալ օտարերկրյա ներդրումների ձևերի, արտաքին պարտքի վճարումների վիճակի մասին: Վճարային հաշվեկշռում գործառնությունները ներկայացվում են ԱՄՆ դոլարով, որը հնարավորություն է տալիս երկրների վճարային հաշվեկշիռների միջև կատարել համեմատական վերլուծություններ:

Վճարային հաշվեկշռի գործառնությունները դասակարգվում են 2 առանձին խմբերի`
1. Ընթացիկ հաշիվ (ընթացիկ հաշվի գործառնություններ) - ընթացիկ հաշվի գործառնություններ են հանդիսանում այն գործառնությունները, որոնք կապված են ապրանքների, ծառայությունների, եկամուտների հետ: Ընթացիկ հաշիվը բաղկացած է հետևյալ տարրերից՝ ապրաքների (առևտրային) հաշվեկշիռ, ծառայությունների  (ոչ առևտրային)   հաշվեկշիռ, եկամուտների   հաշվեկշիռ և ընթացիկ տրանսֆերտներ:
ա) Ապրաքների   (առևտրային)  հաշվեկշիռ – իրենից ներկայացնում է ապրանքների արտահանման ու ներմուծման տարբերությունը: Գործարքը գրանցվում է շուկայական գնով (պայմանագրային գինը կամ գործառնության ընթացքում գործող գինը): (Եթե արտահանումը գերազանցում է ներմուծմանը, ապա վճարային հաշվեկշիռը կոչվում է ակտիվային և դրական սալդոյով, հակառակ դեպքում, երբ ներմուծումը գերազանցում է արտահանմանը, վճարային հաշվեկշիռը կոչվում է պասիվային կամ բացասական սալդոյով:)
բ) Ծառայությունների  (ոչ առևտրային)   հաշվեկշիռ – արտացոլվում են այն բոլոր ծառայությունները, որոնք մատուցվում են ռեզիդենտների կողմից ոչ ռեզիդենտներին և հակառակը: Նման ծառայությունների թվին են դասվում՝  տրանսպորտային, կապի, ապահովագրական,    ֆինանսական ծառայությունները, տուրիզմը և այլն: 

 գ) Եկամուտների   հաշվեկշիռ – արտացոլվում են այն բոլոր գործառնությունները, որոնք կապված են  ոչ ռեզիդենտներին  տրված (ոչ ռեզիդենտներից ստացված) արտադրական գործոնների (աշխատուժ, կապիտալ, հող) դիմաց ստացված (տրված) եկամուտների հետ: Այս հոդվածը բաժանվում է 2 խոշոր ենթահոդվածների՝ 

- աշխատանքի դիմաց ստացված (տրված) եկամուտներ- ենթահոդվածում արտացոլվում են արտասահմանում ժամանակավորապես աշխատող ռեզիդենտների աշխատանքի դիմաց ստացված եկամուտները և տվյալ երկրում ժամանակավորապես աշխատող ոչ ռեզիդենտներին տրված եկամուտները:

- ներդրումներից   ստացված (տրված) եկամուտներ - ենթահոդվածում արտացոլվում են օտարերկրյա ֆինանսական ակտիվներից ստացված (ակտիվների դիմաց տրված) եկամուտները, որոնք տրվում են (վճարվում են) ոչ ռեզիդենտների կողմից  ռեզիդենտներին  և հակառակը (օրինակ, ավանդների դիմաց ստացված տոկոսավճարները, դիվիդենտը և նման այլ եկամուտներ):

դ) Ընթացիկ տրանսֆերտներ – իրենց հերթին դասակարգվում են պետական (պետության տրվող օգնությունը) և մասնավոր տրանսֆերտների (բնակչության դրամական փոխանցումները): Ընթացիկ տրանսֆերտները ավելացնում են երկրում ապարանքների և ծառայությունների սպառման, խնայողությունների մակարդակը, քանի որ մեծացնում են երկրի տնօրինվող եկամուտները: Տրանսֆերտ է համարվում այն տնտեսական գործունեությունը, որի ժամանակ մեկ երկրի տնտեսավարող սուբյեկտը անհատույց կարգով մեկ այլ երկրի տնտեսավարող սուբյեկտին է տրամադրում ապրանք, ծառայություններ, ակտիվներ կամ սեփականության իրավունք:

2. Կապիտալ ու ֆինանսական հաշիվ (կապիտալ ու ֆինանսական հաշվի գործառնություններ) - կապիտալ ու ֆինանսական հաշվի գործառնությունները կապված են ներդրումային գործունեության հետ և իրենցից ներկայացնում են գործառնություններ՝ կապված ֆինանսական ակտիվների ու պարտավորությունների հետ: Այն արտացոլում է արտաքին աշխարհի նկատմամբ տվյալ երկրի ակտիվների ու պարտավորությունների փոփոխությունը: Այս հաշիվը ներառում է 2 ենթահաշիվ՝ կապիտալի հաշիվը և ֆինանսական հաշիվը:

1. Կապիտալի հաշվում արտացոլվում են այն բոլոր գործառնությունները, որոնք կապված են հիմնական միջոցների սեփականության իրավունքի փոխանցման հետ: Կապիտալ հաշիվը կազմված է կապիտալ տրանսֆերտներից և ոչ արտադրական ու ոչ ֆինանսական ակտիվների հետ կապված գործառնություններից:

ա) կապիտալ տրանսֆերտները կապված են  հիմնական միջոցների սեփականության իրավունքի փոխանցման հետ:

բ) ոչ արտադրական ու ոչ ֆինանսական ակտիվների հետ կապված գործառնությունների   թվին են դասվում պատենդները, հեղինակային իրավունքը, արտոնագրերը, ապրանքանիշերը և այլն:

2. Ֆինանսական հաշվում արտացոլվում են այն բոլոր գործառնությունները, որոնց  արդյունքում տեղի է ունենում ռեզիդենտների արտաքին ֆինանսական ակտիվների և պարտավորությունների փոփոխություն: Այս հաշիվը ներառում է ուղղակի ներդրումների, պորտֆելային ներդրումների, այլ ներդրումների և պահուստային ակտիվների փոփոխությունները: Ուղղակի ներդրումները ցույց են տալիս  մի երկրի իրավաբանական և ֆիզիկական անձանց (ուղղակի ներդրող) կողմից իրականացված այն ներդրումները, որոնք նպատակ են հետապնդում մասնակցել մեկ այլ երկրի տնտեսավարող սուբյեկտի գործունեության կառավարմանը: Պորտֆելային ներդրումներ են համարվում բաժնետոմսերի և պարտքային արժեթղթերի ձևով իրականացված ներդրումները, որոնց նպատակն է եկամտի ստացումը: Այլ ներդրումներն ընդգրկում են վարկերը, կանխիկ արտարժույթը, ավանդները, այլ ակտիվներն ու պարտավորությունները: Պահուստային ակտիվների փոփոխությունն իրենից ներկայացնում է արտաքին ակտիվների փոփոխությունը հաշվետու ժամանակահատվածի ընթացքում:

Սովորաբար, ընթացիկ հաշիվը (զուտ) հակառակ նշանով պետք է հավասար լինի կապիտալ ու ֆինանսական հաշվին:

ՄԻՋԱԶԳԱՅԻՆ ՊԱՀՈՒՍՏՆԵՐ
Երկրի միջազգային պահուստներն այն արտաքին ակտիվներն են, որոնք գտնվում են երկրի դրամավարկային կարգավորման մարմինների տրամադրության տակ, և ցանկացած պահի կարող են  օգտագործվել վճարային հաշվեկշռի անհաշվեկշռվածությունների ուղղակի ֆինանսավորման, կամ փոխարժեքի միջոցով անուղղակի կարգավորման, և/կամ այլ նպատակներով: Միջազգային պահուստներն արտաքին ակտիվների առավել իրացվելի մասն են կազմում, որոնք տնօրինվում են ԿԲ-ի կողմից և կարող են օգտագործվել արտաքին կամ ներքին վճարումների ուղղակի ֆինանսավորման համար: 
Երկրի արտաքին (միջազգային) պահուստները պետք է բավարարեն երեք պայմանների` 
· հանդիսանան ԿԲ արտաքին ակտիվներ, այսինքն` լինեն ոչ ռեզիդենտների նկատմամբ պահանջներ,

· գտնվեն ԿԲ հսկողության ներքո և ցանկացած պահի հնարավոր լինի դրանք օգտագործել, 

· լինեն բավականաչափ իրացվելի ֆինանսական ակտիվներ: 

ԿԲ-ի միջազգային պահուստները միայն ազատ փոխարկելի արտարժույթով արտահայտված իրացվելի արտաքին ակտիվներն են, այսինքն` բոլոր արտաքին ակտիվների հանրագումարը` բացի ոչ փոխարկելի և դրամային արտաքին ակտիվներից: 

Արտաքին պահուստների տեսանկյունից կարևոր է միջազգային իրացվելիություն հասկացությունը, որից ելնելով` ակտիվները բաժանվում են ազատ փոխարկելի և ոչ փոխարկելի արտարժույթների, ինչպես նաև ՀՀ դրամով արտահայտված ակտիվների, նաև լինեն բարձր իրացվելի, որպեսզի ազատ օգտագործվեն արտաքին գործառնություններ իրականացնելիս: Ուստի  միջազգային պահուստներում ընդգրկվում են միայն ազատ փոխարկելի արտարժույթներով միջոցները, որոնց շարքին են դասվում ՀՓԻ-ն և Եվրոն, դրանց զամբյուղներում ընդգրկված արժույթները, ԱՄՆ դոլարը, ինչպես նաև մի քանի այլ երկրների արժույթներ, մասնավորապես, շվեյցարական ֆրանկը, շվեդական, դանիական, նորվեգական կրոնը, ռուսական ռուբլին, կանադական և ավստրալիական դոլարը, չինական յուանը:  Ոսկու ստանդարտ ձուլակտորները (Մոնետար ոսկին) ևս համարվում է ազատ փոխարկելի ֆինանսական ակտիվ և ընդգրկվում է միջազգային պահուստների կազմում: ՀՓԻ-ով արտահայտված ակտիվներն իրենցից ներկայացնում են ԱՄՀ այլ անդամ երկրներից այլ արտարժույթ կամ այլ պահուստային ակտիվներ ձեռք բերելու անառարկելի իրավունք:  Միջազգային պահուստներում ընդգրկվում են նաև այլ  ֆինանսական ակտիվներ՝ ԿԲ-ի բոլոր ավանդներն օտարերկրյա առաջնակարգ ֆինանսական կազմակերպություններում, ոչ ռեզիդենտների կողմից թողարկված բարձր իրացվելի պարտատոմսերն ու բաժնետոմսերը, օտարերկրյա առաջնակարգ բանկերում ԿԲ թղթակցային հաշիվների արտարժութային մնացորդները, օտարերկրյա առաջնակարգ բանկերին և ոչ բանկային կազմակերպություններին միայն արտարժույթով տրամադրված կարճաժամկետ վարկերը:

ԿԲ իր հաշվեկշռում արտացոլում է ՀՀ միջազգային պահուստները, որոնք կարող են ներառել հետևյալ միջոցները.

ա) ոսկուց ու այլ թանկարժեք մետաղներից պատրաստված մետաղադրամները (այդ թվում՝ հուշադրամներ) և ստանդարտացված ձուլակտորները,
բ) արտարժույթով արտահայտված թղթադրամն ու մետաղադրամը, օտարերկրյա կենտրոնական բանկերում և օտարերկրյա առաջնակարգ առևտրային բանկերում ցպահանջ ու ժամկետային ավանդները, ավանդային հավաստագրերը, հետադարձ գնման համաձայնագրերը,
գ) այլ պահուստային միջոցները, ներառյալ` Արժույթի միջազգային հիմնադրամի փոխառության հատուկ իրավունքները,
դ) ֆորվարդ, ֆյուչերս, սվոփ և այլ ածանցյալ գործիքները,
ե) այլ պետությունների, կենտրոնական բանկերի, պետությունների կողմից ուղղակի կամ անուղղակի երաշխավորված գործակալությունների կամ միջազգային ֆինանսական կազմակերպությունների թողարկած ֆիքսված կամ լողացող տոկոսադրույքով պարտատոմսերը, ակտիվները, հիփոթեքով ապահովված արժեթղթերը:

Պահուստային միջոցների տեղաբաշխման առաջնային չափանիշը` տեղաբաշխվող միջոցների անվտանգությունն ու իրացվելիությունն է: ԿԲ-ն միջազգային պահուստները պահպանում է այն մակարդակի վրա, որը համապատասխանում է դրամավարկային քաղաքականության իրականացմանն ու ապահովում է ՀՀ միջազգային պարտավորությունների անխոչընդոտ կատարումը: ԿԲ յուրաքանչյուր եռամսյակը մեկ կառավարությանն է ներկայացնում միջազգային պահուստների վիճակի և կազմի մասին տեղեկատվություն ու հրապարակում է այն: Եթե ՀՀ միջազգային պահուստների մակարդակը նվազում է, կամ ըստ ԿԲ-ի, առկա է դրա նվազման այնպիսի միտում, որի հետևանքով կարող է վտանգվել դրամավարկային քաղաքականության իրականացումը կամ ՀՀ միջազգային պարտավորությունների անխոչընդոտ կատարումը, ապա ԿԲ-ն արտահերթ տեղեկատվություն է ներկայացնում կառավարությանը միջազգային պահուստների վիճակի, դրանց մակարդակի նվազման կամ հնարավոր նվազման պատճառների, ինչպես նաև ստեղծված իրավիճակը շտկելու համար անհրաժեշտ միջոցառումների վերաբերյալ:

ՄԻՋԱԶԳԱՅԻՆ ՀԱՇՎԱՐԿՆԵՐԻ ՁԵՎԵՐԸ

Միջազգային հաշվարկներն իրենցից ներկայացնում են վճարումների կարգավորում` ըստ դրամական պահանջների և պարտավորությոնների, որոնք առաջանում են պետությունների միջև, ֆիզիկական և իրավաբանական անձանց միջև` տնտեսական, քաղաքական, մշակութային հարաբերությունների հիման վրա: Միջազգային հաշվարկների իրականացման պայմանները և կարգն ամրագրված են միջազգային փաստաթղթերում: Քանի որ միջազգային հաշվարկները կազմակերպվում են  բանկերի կողմից, ուստի առանձնացնում են նվազագույնը 4 մասնակից`  արտահանող (ստացող), ներմուծող (վճարող), արտահանողի (ստացողի) բանկ, ներմուծողի (վճարողի) բանկ: Միջազգային հաշվարկների առանձնահատկություններն են`  արտահանողի, ներմուծողի և բանկերի միջև առաջացող հարաբերությունները, միջազգային հաշվարկների ձևերի ունիֆիկացիան (միասնականացումը), միջազգային հաշվարկների կարգավորումը ազգային նորմատիվ ակտերով և միջազգային բանկային կանոններով, միջազգային հաշվարկների փաստաթղթային բնույթը (տեխնիկական, տրանսպորտային, հաշվարկային և այլն), սերտ կապը փոխարկման, դեպոզիտավարկային, արժութային գործառնությունների հետ և արժութային ռիսկին հակվածությունը: 

Միջազգային հաշվարկների ձևերից  են` բանկային փոխանցումները, փաստաթղթային ինկասոն, փաստաթղթային ակրեդիտիվը, հաշվարկները մուրհակներով, չեկերով, բանկային քարտերով:


Բանկային փոխանցումներ: Բանկային փոխանցումներն իրականացվում են կրեդիտային և դեբետային եղանակներով: Կրեդիտային փոխանցումն այն փոխանցումն է, որը նախաձեռնել է վճարողը, և որի ժամանակ վճարային փաստաթուղթը (գործիքը) փոխանցվող դրամական միջոցների հետ շարժվում է միևնույն ուղղությամբ: Դեբետային փոխանցումն այն փոխանցումն է, որը նախաձեռնել է ստացողը, և որի ժամանակ վճարային փաստաթուղթը (գործիքը)  ու փոխանցվող դրամական միջոցները  շարժվում են հակառակ ուղղությամբ:


Անկախ փոխանցման եղանակից, 2 դեպքում էլ փոխանցման էությունը մնում է նույնը` միջոցների շարժ է կատարվում բանկային մեկ հաշվից մյուսը:
Բանկային փոխանցումներն իրենցից ներկայացնում են բանկի պարզ հանձնարարականը իր թղթակից բանկին` վճարել որոշակի գումար փոխանցողի (գնորդ, ներմուծող) հանձնարարականով (պահանջով) և հաշվին օտարերկրյա ստացողին (բենեֆիցար, վաճառող): Վճարողի հանձնարարականն իրականացվում է բանկի կողմից  հաշվում միջոցների առկայության դեպքում: 

Առանձնացնում են 2 տիպի բանկային փոխանցում` փոխանցում փաստացի առաքված (մատակարարված) ապրանքի դիմաց և կանխավճարով փոխանցում` պայմանագրով նախատեսված չափով: Կանխավճարով փոխանցումը ձեռնտու չէ գնորդին, քանզի ապրանքը չառաքելու դեպքում առկա է կանխավճարի կորստի (չվերադարձնելու) ռիսկը: Միջազգային բանկային պրակտիկայում գնորդին այս  տեսակի ռիսկերից ձերբազատելու համար կիրառվում են հետևյալ մեթոդները` կանխավճարի վերադարձի բանկային երաշխիք (այս դեպքում մինչև գնորդի կողմից կանխավճարի փոխանցումը վաճառողը գնորդի պահանջով դիմում է իր կամ որևէ առաջնակարգ բանկի` գնորդի օգտին կանխավճարի վերադարձի երաշխիք տրամադրելու խնդրանքով) և փաստաթղթային (պայմանական) փոխանցում (այս դեպքում գնորդի բանկի կողմից կանխավճարի փոխանցումը վաճառողի բանկին իրականացվում է այն պայմանով, որ վաճառողի բանկի կողմից այդ միջոցները կհաշվեգրվեն վաճառողի հաշվին միայն վերջինիս կողմից վճարման հանձնարարագրում նշված փաստաթղթերի ներկայացման դեպքում):


Միջազգային գործարքներում կանխավճարը կիրառվում է վճարման այլ ձևերի հետ համատեղ, օրինակ, մի մասը փոխանցվում է կանխավճարով, իսկ մյուս մասը` ինկասոյով կամ ակրեդիտիվով:


Փաստաթղթային փոխանցման առավելությունը կայանում է նրանում, որ  գնորդը երաշխավորված է, որ գումարը հասանելի կլինի վաճառողին միայն ապրանքի առաքման դեպքում, իսկ վաճառողը երաշխավորված է բանկի կողմից, որ կստանա գումարը առաքված ապրանքի դիմաց:
Թղթակցային հարաբերությունները, որպես բանկային բիզնեսի իրականացման ձև, իրենցից ներկայացնում են առևտրային բանկերի համագործակցության ձև` տեղեկատվության փոխանակման ռեժիմի, հաշիվների բացման և ֆինանսական գործառնությունների մասին պայմանագրերի (համաձայնագրերի) հիման վրա: Թղթակցային հարաբերությունների հաստատումը հնարավորություն է տալիս բանկերին իրենց հաճախորդներին ծառայություններ տրամադրել  ազգային և միջազգային շուկաներում: Բանկերի միջև թղթակցային հաշիվները լինում են 2 տիպի` թղթակցային հարաբերություններ առանց հաշիվների բացման (տեղեկատվության փոխանակում) և թղթակցային հարաբերություններ թղթակցային հաշիվների բացմամբ, ըստ որի բանկերը միմյանց մոտ բացում են թղթակցային հաշիվներ, և որոնք լինում են 2 տիպի` նոստրո (տվյալ բանկի հաշիվը այլ բանկում) և լորո (այլ բանկի հաշիվը տվյալ բանկում): Նոստրո հաշիվները հանդիսանում են բանկ-ռեզիդենտի պահանջները և հաշվառվում են ակտիվում: Լորո հաշիվները հանդիսանում են բանկ-ռեզիդենտի պարտավորությունները և հաշվառվում պասիվում:

Թղթակցային հաշիվները կարող են բացվել  հաշվետեր բանկի ազգային արժույթով, արտարժույթով` թղթակից բանկի երկրի արժույթով, երրորդ երկրի արժույթով:  Թղթակցային հաշիվներով արտացոլվում են բոլոր գործառնությունները, որոնք իրականացվում են բանկերի միջև հաճախորդների հանձնարարականով և իրենց հաշվին: 
Թղթակցային հաշիվների բացման նպատակներն են` բանկի վճարահաշվարկային և այլ պարտավորությունների կատարումը, ծառայությունների մատուցումը գործընկերներին, հաճախորդներին (փոխանցումներ, փաստաթղթային գործառնություններ (ակրեդիտիվ, ինկասո, երաշխիք), չեկերով գործառնություններ և այլն), միջբանկային գործարքների իրականացումը (արտարժույթի (անկանխիկ ոսկու) առք ու վաճառք, ածանցյալ գործիքներով գործարքներ, միջբանկային փոխանցումներ, վարկային ռեսուրսների տրամադրման և ներգրավման գործարքներ, արժեթղթերով գործառնություններ, այլ գործառնություններ միջբանկային շուկաներում), այլ հաշվարկների և վճարումների իրականացում: 

ԹԵՄԱ. ՎԱՐԿԻ ԷՈՒԹՅՈՒՆԸ, ԳՈՐԾԱՌՈՒՅԹՆԵՐԸ ԵՎ ՏԵՍԱԿՆԵՐԸ
                         ՎԱՐԿԻ ԷՈՒԹՅՈՒՆԸ  ԵՎ ԳՈՐԾԱՌՈՒՅԹՆԵՐԸ
Տնտեսական գործառնությունների իրականացման ընթացքում, ձեռնարկությունների ու կազմակերպությունների  շրջանառու միջոցների մի մասը ժամանակավորապես գտնվում է ազատ վիճակում, կամ էլ, որոշ դեպքերում, արտադրության և շրջանառության գործընթացների կազմակերպման առանձնահատկությունների, ինչպես նաև օբյեկտիվ կամ սուբյեկտիվ պատճառների հետ կապված, առաջանում է դրամական միջոցների ժամանակավոր կամ լրացուցիչ պահանջ: Մյուս կողմից, օրինաչափորեն, արտադրական ծախսերի և եկամուտների ու շահույթի ստացման ժամկետների միջև գոյություն ունի որոշակի անհամապատասխանություն, այսինքն՝ արտադրության և շրջանառության գործընթացները, ժամանակի առումով, չեն համապատասխանում: Վարկը այս դեպքում, հնարավորություն է տալիս մի կողմից արդյունավետ կազմակերպել արտադրության ու շրջանառության գործընթացները, իսկ մյուս կողմից հնարավորության շրջանակներում կրճատել արտադրական պարբերաշրջանի տևողությունը: 

Վարկն իրենից ներկայացնում է վարկատուի և վարկառուի միջև փոխհարաբերությունների ամբողջություն, որոնք առաջանում են դրամական միջոցները ժամանակավոր օգտագործման տրամադրելու, դրանք վերադարձնելու և տոկոսները վճարելու դեպքում:

Վարկը լատիներեն ՛՛credere՛՛  բառից է, որը նշանակում է «հավատալ»,  և անգլերեն ՛՛debt՛՛ բառից, որը նշանակում է «պարտք»: 

Վարկի  ծագումը  կապված  է  ապրանքափոխանակության ծագման և զարգացման հետ: Վարկը կարևոր լծակ է ինչպես արտադրողական ուժերի և արտադրական հարաբերությունների զարգացման, այնպես էլ համախառն ներքին արդյունքի և ազգային եկամտի ստացման, բաշխման, վերաբաշխման ու վերահսկողության գործում:

Վարկային գործառնությունների կարգավորման առումով առանձնապես կարևորվում է վարկի իրավական բնորոշումը, որը տրվում է վարկային պայմանագրի միջոցով: Համաձայն ՀՀ Քաղաքացիական օրենսգրքի՝ բանկը կամ այլ վարկային կազմակերպությունը  (վարկատուն) վարկային պայմանագրով պարտավորվում են պայմանագրով նախատեսված չափերով և պայմաններով դրամական միջոցներ (վարկ) տրամադրել վարկառուին, իսկ վարկառուն պարտավորվում է վերադարձնել ստացված գումարը  ու վճարել տոկոսներ:  

Վարկի հիմքը վերադարձելիությունն է, փոխատվական տոկոսը (վճարովի լինելը), ժամկետայնությունը և այլն: Վարկի էությունը հետևյալում է՝
· փոխադարձ հարաբերություններ վարկատուի և վարկառուի միջև, 

· արժեքի վերադարձի շարժ,

· վճարային միջոցների շարժ՝ վերադարձելիության սկզբունքով,

· փոխատվական արժեքի շարժ,

· փոխատվական կապիտալի շարժ,

· պաշարների տեղաբաշխում և օգտագործում՝ վերադարձելիության սկզբունքով,

· ընթացիկ փողի տրամադրում՝ ապագա փողի փոխարեն:

Վարկն   ըստ    էության   պարտք է՝ փոխատվություն: Մեկի մոտ փողի կուտակումը և մյուսի մոտ նրա կարիքը հիմք է հանդիսացել վաշխառության առաջացմանը («վաշխ» լատիներեն նշանակում է «տոկոս»): Վարկը, որը տրվում է ցածր տոկոսադրույքով, կոչվում է «էժան փողեր», իսկ բարձր տոկոսադրույքովը՝  «թանկ փողեր»: 

Վարկային հարաբերությունների սուբյեկտներն են վարկատուն, ով տրամադրում է վարկը, և վարկառուն, ով վարկ է վերցնում:   

Վարկային գործառնություններն իրենց հերթին բաժանվում են երկու խոշոր խմբի՝
· ակտիվային, երբ բանկը կամ ֆինանսական հաստատությունը տրամադրում է վարկ,
· պասիվային, երբ ֆինանսական կազմակերպությունն ինքն է ներգրավում միջոցներ՝ վճարելիության, ժամկետայնության և վերադարձելիության պայմաններով:

Վարկավորման գործառնություններն իրականացնելիս, բանկը և վարկառուն պարտավոր են խստորեն հետևել, որպեսզի անհրաժեշտ համամասնություններ սահմանվեն վարկային գումարների աճի և արտադրանքի իրացման աճի տեմպերի միջև: 

Շուկայական տնտեսության ժամանակակից փուլում վարկավորման գործառնությունների իրականացման, կազմակերպման և վարկի արդյունավետության բարձրացման գործում սկզբունքային կարևոր նշանակություն ունի բանկի ու վարկ ստացողի միջև կնքված վարկային պայմանագիրը: 

«Վարկ» հասկացությունը չի կարելի նույնացնել «փոխառություն» հասկացության հետ, որն ավելի լայն հասկացություն է, քան վարկը: Փոխառությունը կարող է հանդես գալ ոչ միայն վարկի, այլ նաև ֆակտորինգի, լիզինգի և բանկի ակտիվային այլ գործառնությունների ձևով, որոնց արդյունքում փոխատուն պահանջի իրավունք է ձեռք բերում փոխառուի հանդեպ: Այդ հասկացությունների միջև տարբերություններն առկա են նաև նրանց իրավական բնորոշումներում:

Վարկի և փոխառության իրավական տարբերություններն են`

· փոխառության   պայմանագիրը   կարող   է   լինել   ինչպես    տոկոսով (հատուցելի), այնպես էլ անտոկոս, այն դեպքում, երբ վարկային պայմանագիրը միայն հատուցելի պայմանագիր է,

· ի տարբերություն վարկային պայմանագրի` որպես փոխառության պայմանագրի առարկա կարող են հանդես գալ ոչ միայն դրամական միջոցները, այլ նաև տեսակային հատկանիշներով որոշվող այլ գույք,
· փոխառությամբ տրվող միջոցներն հանդիսանում են փոխատուի սեփականությունը, մինչդեռ վարկով տրվող միջոցներն առավելապես չեն հանդիսանում վարկատուի սեփականություն,

· եթե փոխառությունը չի տրամադրվում որպես ձեռնարկատիրական գործունեություն, ապա փոխառության պայմանագրով որպես փոխատու կարող են հանդես գալ ինչպես իրավաբանական, այնպես էլ ֆիզիկական անձինք, այն դեպքում, երբ վարկատուների շրջանակը զգալիորեն նեղ է. վարկ կարող են տրամադրել միայն բանկերը և այլ վարկային կազմակերպությունները,

· փոխառության պայանագիրը համարվում է կնքված գումար կամ գույք հանձնելու պահից, իսկ վարկային պայմանագիրը` դրանով սահմանված պահից:

Վարկի էությունը բացահայտելու համար հարկ է հավելել երկու կարևոր տարր։ Նախ, վարկը բանկի կամ որևէ այլ արտոնագրված մասնագիտացված կազմակերպության  գործունեության առարկա է, ի տարբերության փոխառության, որը կարող է ցանկացած տիպի  անձանց փոխհարաբերության առարկա հանդիսանալ։ Բացի այդ, վարկը դրամական միջոց չէ, այլ որոշակի բնութագրերով (ժամկետայնություն, իրացվելիություն, ռիսկայնություն և այլն) օժտված տվյալ հաստատության գործունեության  յուրօրինակ արդյունք։ Այստեղ արդեն բացահայտվում է վարկի բուն էությունը՝ ավանդական իմաստով բանկային գործունեության արդյունք լինելու հանգամանքը, ինչի հետևանքով  այն յուրաքանչյուր դեպքում ունի իր որոշակի բնութագիրը և նպատակաուղղված է վարկառուների առանձնահատուկ պահանջարկը բավարարելուն։ Բանկերը վարկերի միջոցով հնարավորություն են տալիս ֆիզիկական և իրավաբանական անձանց, ովքեր ունեն լրացուցիչ դրամական միջոցների կարիք, հոգալու և բավարարելու իրենց կարիքները:

Վարկի գործառույթները: Վարկը կատարում է հետևյալ գործառույթները՝  վերաբաշխման, իրական փողի փոխարինումը վարկային գործառնությունների, կանխիկ և անկանխիկ դրամական շրջանառության մեջ փողի փոխարինման, միջոցների շրջանառության միջնորդական գործընթացի: 

Վերաբաշխման գործառույթն իրականացվում է վարկի միջոցով: Փոխատվական գործարքների միջոցով վարկատուն կարող է փոխառուին տրամադրել ապրանքանյութական արժեքներ, մյուս դեպքում, որը բնորոշ է ժամանակակից վարկավորմանը, դրամական միջոցներ: Անկախ վարկի ձևից՝ վերաբաշխվում է արժեքը: Վերաբաշխման գործառույթին բնորոշ է նաև համախառն ներքին արդյունքի, ազգային եկամտի վերաբաշխումը: Վարկի վերաբաշխման գործառույթն ընդգրկում է նաև ժամանակավոր ազատ միջոցների վերաբաշխումը:

Վարկի մյուս գործառույթը իրական փողի փոխարինումն է վարկային գործառնություններով: Ժամանակակից վարկային հարաբերությունները ենթադրում են այս գործառույթի  կիրառումը՝ ապահովելով բոլոր անհրաժեշտ պայմանները: Փողի փոխանցումը մի հաշվից մյուսին (անկանխիկ դրամական հաշվարկների ժամանակ) ձեռք բերված ապրանքների ու ծառայությունների համար, փոխադարձ պարտքերի հաշվարկը և փոխադարձ հաշվարկների միայն մնացորդի փոխանցումը հնարավորություն են տալիս կրճատել կանխիկ դրամական վճարումները, բարելավել դրամաշրջանառության կառուցվածքը: 

Փոխատվական աժեքի գոյությունը շրջանառության մեջ նշանակում է, որ նա կատարում է ոչ թե փողի փոխարինման գործառույթ, այլ շրջանառության մեջ  ժամանակավոր փողի փոխարինման գործառույթ: Փոխատվական արժեքը, որը ստացել է վարկառուն, շրջանառության մեջ սկսում է կատարել փողին բնորոշ գործառույթներ:  

Վարկը նաև կանխիկ և անկանխիկ դրամական հաշվարկները փոխարինում է փողին փոխարինող այլ գործառույթներով: 

 Վարկը կապված է ձեռնարկությունների արտադրական ֆոնդերի, կապիտալի շրջանառության հետ: Հետևապես, այն կատարում է նաև միջոցների շրջանառության միջնորդական գործընթացի գործառույթը:

ՎԱՐԿԱՎՈՐՄԱՆ ՀԻՄՆԱԿԱՆ ՍԿԶԲՈՒՆՔՆԵՐԸ  ԵՎ ՄԵԹՈԴՆԵՐԸ
        Վարկավորման գործընթացն իրականացվում է որոշակի սկզբունքների պահպանմամբ, որոնք ունեն առանցքային նշանակություն վարկավորման համակարգում և միաժամանակ արտացոլում են վարկի էությունը: Վարկավորման հիմնական սկզբունքներն են՝ վերադարձելիությունը, վճարելիությունը, ժամկետայնությունը, նպատակայնությունը և ապահովվածությունը, տարբերակվածությունը և կառավարելիությունը:   Վարկավորման սկզբունքները սովորաբար ամբողջությամբ կամ մասամբ ամրագրվում են օրենսդրությամբ:
Վերադարձելիությունը նշանակում է, որ տրամադրված փոխառու միջոցները պետք է վերադարձվեն վարկային պայմանագրով սահմանված ժամկետներում: Այս սկզբունքի պահպանման հնարավորությունը գնահատելու համար կարևոր է որոշել վարկառուի՝ վարկը մարելու և տոկոսները վճարելու ունակությունը: 

Վճարելիության  սկզբունքը ենթադրում է, որ վարկառուն փոխառությամբ վերցրած գումարի ժամանակավոր օգտագործման համար բանկին պետք է կատարի որոշակի վճարումներ (հատուցումներ): Այս սկզբունքը գործնականում իրականացվում է տոկոսի սահմանման ձևով, որը վճարվում է վարկային պայմանագրով նախատեսված չափով և ժամկետներում: Բանկը վաճառում է փողը վարկի տեսքով, որի գինը վարկի տոկոսադրույքն է:  Վարկի տոկոսադրույքն արտացոլում է վարկային պայմանագրի   հատուցելիությունը:   Վարկային   պայմանագրում   պետք   է հստակ սահմանվեն տոկոսների չափը և հաշվարկման կարգը:

Ժամկետայնության սկզբունքը նշանակում է, որ վարկերը տրամադրվում են որոշակի ժամկետով, որի ընթացքում վարկառուն կարող է օգտվել դրանից և այդ ժամկետը լրանալիս պետք է վարկը վերադարձնի: Գործնականում վարկային պայմանագրերով սահմանվում են վարկի հիմնական գումարի և դրա դիմաց հաշվարկված տոկոսների վճարման  ժամկետները,  որոնք  խախտելու  դեպքում  վարկատու բանկերը վարկառուներից    գանձում    են    պայմանագրով  սահմանված  տույժ կամ տուգանք: 

 
Նպատակային վարկավորման ժամանակ վարկը տրամադրվում է կոնկրետ նպատակով օգտագործելու համար, որը ներկայացվում է վարկառուի կողմից: Վարկառուն պարտավոր է ստացված փոխառու ֆինանսական միջոցներն օգտագործել այն նպատակի իրագործման համար, որը նշված է վարկային պայմանագրով:
Վարկի  ապահովվածությունը  լայն  իմաստով  հասկացվում  է  որպես վարկատուի կողմից ձեռնարկվող համալիր միջոցառումներ կամ վարկառուի կողմից տրամադրված երաշխիքների ամբողջություն, որոնք ուղղված են վարկը մարելու և հաշվարկված տոկոսները վճարելու պարտավորությունները մասամբ կամ ամբողջությամբ չկատարելու ռիսկի նվազեցմանը: Բանկը պետք է ունենա վարկը մարելու երկրորդ աղբյուրը, եթե ֆինանսական վիճակի վատթարացման կամ այլ պատճառով վարկառուն չի կարողանում կամ չի ցանկանում կատարել վարկային պայմանագրով  ստանձնած պարտավորությունները: Դա կարող է հանդես գալ գույքի գրավի, երաշխիքի կամ այլ անձի երաշխավորության ձևով: Վարկի ապահովվածության պայմանագիրը կնքվում է վարկային պայմանագրի հետ միաժամանակ և հանդիսանում է դրա անբաժանելի մասը: Պարտավորությունների կատարման ապահովման եղանակի տակ հասկացվում են հատուկ միջոցառումներ, որոնք խթանում են պարտապանի  (փոխառուի) կողմից պարտավորությունների պատշաճ կատարումը` պարտատիրոջ պահանջների  բավարարման լրացուցիչ երաշխիքներ սահմանելու միջոցով:  Վարկառուի կողմից իր պարտավորությունների պատշաճ կատարման ապահովման համար բանկերը կարող են կիրառել պարտավորությունների կատարման ապահովման եղանակներ` տույժ և տուգանք, գրավ, պարտապանի գույքի պահում, երաշխավորություն, երաշխիք, նախավճար, օրենքով կամ պայմանագրով նախատեսված այլ եղանակներ: Գրավի կամ երաշխիքի առկայությունը վարկառուին չի ազատում իր ամբողջական գույքով պատասխանատվություն կրելուց:

Տարբերակվածության սկզբունքը նշանակում է, որ բանկերը հաճախորդների նկատմամբ ցուցաբերում են ոչ միատեսակ մոտեցում վարկերի տրամադրման հարցում: Հաճախորդների տարբերակումը կատարվում է մինչև վարկային պայմանագիր կնքելը՝ նրանց վարկունակության ցուցանիշների գնահատման հիման վրա: 
Կառավարելիությունը ենթադրում է բանկի վարկային ստորաբաժանման կողմից վարկավորման ողջ գործընթացի վերահսկում (մոնիտորինգ):

Վարկավորման համակարգում կարևորվում են նաև վարկավորման մեթոդները՝ վարկավորման սկզբունքներին համապատասխան վարկի տրամադրման ձևերը: Բանկերը կարող են վարկեր տրամադրել երկու մեթոդով: 
Առաջին մեթոդի դեպքում հաճախորդին վարկի տրամադրման հարցը յուրաքանչյուր անգամ որոշվում է անհատական կերպով՝ վարկառուի դիմումի հիման վրա, իսկ վարկը տրամադրվում է որոշակի պահանջմունքների բավարարման համար և կոնկրետ ժամկետով: Այս մեթոդը անվանում են նաև ըստ մնացորդի վարկավորման մեթոդ: 

Երկրորդ   մեթոդի   դեպքում   վարկերը   տրամադրվում  են վարկային գծերի բացման կամ հաճախորդի հաշիվների վարկավորման (օվերդրաֆտի) ձևով: Այս դեպքում վարկը տրամադրվում է բանկի կողմից վարկառուի համար նախապես որոշված դրամական միջոցների սահմանաչափերի շրջանակներում: Այս մեթոդը անվանում են նաև ըստ շրջանառության վարկավորման մեթոդ: 
Վարկային գիծն իրենից ներկայացնում է վարկառու-հաճախորդի հանդեպ բանկի՝ իրավաբանորեն ձևակերպված պարտավորությունը՝ որոշակի ժամանակաշրջանի ընթացքում նրան տրամադրել վարկեր նախատեսված առավելագույն գումարի սահմաններում: Բանկերը վարկային գիծը բացում են երկարատև ֆինանսական կայունություն և բարի համբավ ունեցող հաճախորդների համար: Վարկային գիծը վարկառուին հնարավորություն է տալիս ներգրավել միջոցներ ցանկացած պահին՝ իր գործարքները կատարելու համար, խնայել նոր վարկային համաձայնագրերի հետ կապված լրացուցիչ ծախսերը և ժամանակը: Վարկային գծերը սովորաբար օգտագործվում են խոշոր կազմակերպությունների       կողմից՝       ապագա      պարտավորությունները ֆինանսավորելու և դրամական միջոցների պակասը լրացնելու համար: Տարբերում են նորացվող (ռևոլվերային) և չնորացվող վարկային գծեր: Առաջին դեպքում վարկային պայմանագրի ամբողջ ժամանակահատվածում սահմանված վարկային գծի գումարը տրամադրվում և մարվում է ինքնաբերաբար, իսկ երկրորդ դեպքում վարկը տրամադրվելուց և մարվելուց հետո բանկ-հաճախորդ հարաբերությունները ավարտվում են: Վարկային գիծը կարող է լինել նաև նպատակային (շրջանակային), եթե նա բանկի կողմից` հաճախորդի մատակարարումների վճարման համար մեկ պայմանագրի շրջանակներում է, որն իրացվում է մեկ տարվա ընթացքում:

Բանկային հաշվի վարկավորումը (օվերդրաֆտը) բանկի հաճախորդին կարճաժամկետ  վարկ տրամադրելու հատուկ ձև է, երբ համալրվում է հաճախորդի հաշիվը:  Համաձայն ՀՀ Քաղաքացիական օրենսգրքի` այն դեպքերում, երբ բանկային հաշվի պայմանագրին համապատասխան բանկը վճարում է հաշվից, չնայած դրանում դրամական միջոցների ոչ բավարար լինելուն, նա նման վճար կատարելու օրվանից համարվում է հաճախորդին համապատասխան գումարով վարկ տրամադրած: Օվերդրաֆտը տրամադրվում է առավել հուսալի հաճախորդներին, բանկային հաշվի պայմանագրին համաձայն, որտեղ սահմանվում են օվերդրաֆտի առավելագույն գումարը, տրամադրման պայմանները, մարման կարգը: Պարտքի մարմանն են ուղղվում հաճախորդի ընթացիկ հաշվին մուտքագրվող բոլոր գումարները, ուստի վարկի ծավալը փոփոխվում է միջոցների մուտքագրմանը զուգընթաց: Ըստ այդմ` օվերդրաֆտը տարբերվում է սովորական վարկերից: Տոկոսները գանձվում են փոխառության մնացորդից՝ առկա կամ համաձայնեցված տոկոսադրուքով:
ՎԱՐԿԵՐԻ ԴԱՍԱԿԱՐԳՈՒՄԸ

Բանկի վարկային պորտֆելի ձևավորման և դրա արդյունավետ կառավարման, վարկային ռիսկի դիվերսիֆիկացիայի մակարդակի գնահատման, ինչպես նաև վարկային գործունեության ռիսկայնության  աստիճանի վերաբերյալ ճիշտ պատկերացում կազմելու նպատակով կարևոր նշանակություն ունի վարկերի դասակարգումը ըստ տարբեր հատկանիշների:

Վարկերը կարելի է դասակարգել ըստ վարկի նշանակության, վարկառուների կազմակերպաիրավական և այլ ձևերի, վարկային ռիսկի դասի, տնտեսության ճյուղի, վարկավորման օբյեկտի, ժամկետայնության, ապահովվածության, վարկի արժույթի, տոկոսադրույքների տեսակների, վարկի մարման, տոկոսների հաշվարկման եղանակների, վարկի չափերի և այլ չափանիշների:

· Ըստ վարկառուների խմբերի՝ միջբանկային վարկեր, վարկեր այլ ֆինանսավարկային հաստատություններին, կառավարությանը, առևտրային կազմակերպություններին, ոչ առևտրային կազմակերպություններին, անհատ ձեռնարկատերերին, ֆիզիկական անձանց:

· Ըստ     վարկառուի    ռեզիդենտության՝     ռեզիդենտներին     և       ոչ  ռեզիդենտներին:
   Վարկերի դասակարգումն ըստ ռեզիդենտության հատկանիշի կարևոր է երկրի վճարային հաշվեկշռի, մասնավորապես, ընթացիկ հաշվի և կապիալի շարժի հետ կապված գործարքներ իրականացնելիս, քանի որ վարկը, կախված մարման ժամկետից, կարող է դասվել ընթացիկ հաշվի կամ կապիտալի շարժի հետ կապված գործարքների թվին: Բանկի կողմից իրականացվող վարկային մոնիտորինգի հնարավորությունները կարող են տարբեր լինել ռեզիդենտ և ոչ ռեզիդենտ վարկառուների համար:

· Ըստ վարկի օգտագործման նպատակի՝ նպատակային  (սպառողական, արտադրական ֆոնդերի ավելացման և վերակառուցման, սեզոնային, ժամանակավոր ֆինանսական դժվարությունների հաղթահարման, ներմուծման, արտահանման և այլն) և  ոչ նպատակային:
Վարկերի դասակարգումն ըստ նպատակի կարևորվում է օրենսդրության պահանջների պահպանման տեսանկյունից: Նպատակային վարկավորման դեպքում վարկառուն պարտավոր է ոչ միայն ֆինանսական միջոցներն օգտագործել վարկային պայմանագրով նախատեսված նպատակի կամ նպատակների իրագործման համար, այլ նաև ապահովել վարկի գումարի նպատակային օգտագործման նկատմամբ վարկատու բանկի վերահսկողության հնարավորությունը: Նպատակային վարկերից լայն տարածում են ստացել սպառողական վարկերը, որոնք տրամադրվում են ոչ թե ձեռնարկատիրական գործունեություն իրականացնելու, այլ սպառման նպատակներով: Դրանք  բնակչությանը տրամադրվող տարբեր տեսակի և օգտագործման տարբեր ուղղություններ ունեցող վարկեր են, որոնք սովորաբար տրամադրվում են անհետաձգելի կարիքների բավարարման համար: Սպառողական վարկերը բաժանվում են 2 խմբի` ներդրումային բնույթի (բնակարանային պայմանների բարելավում և օժանդակ տնային տնտեսության ստեղծում, այգեգործական տնակների շինարարություն և այլն) և ընթացիկ սպառողական կարիքների համար: Ձեռնարկատիրական նպատակով տրամադրվող վարկերը տրամադրվում են տնտեսության տարբեր ճյուղերին, մասնավորապես,   հիմնական  ու շրջանառու   միջոցների  ձեռքբերման   ու ընդլայնման համար:

· Ըստ միջոցների ներդրման ուղղության՝  ընթացիկ կարիքների համար և ներդրումային:

· Ըստ վարկավորման օբյեկտի` տնտեսական մեկ գործարքի համար և տնտեսական գործարքների ամբողջականության համար:

· Ըստ մարման ժամկետի՝  ցպահանջ (օնկոլային) և  ժամկետային (կարճաժամկետ, միջնաժամկետ, երկարաժամկետ):

Վարկերի մարման ժամկետների որոշման վրա էականորեն ազդում են բանկերի կողմից ներգրավված միջոցների ժամկետները: Ըստ գումարների և ժամկետների ներգրավված ու տեղաբաշխված միջոցների անհավասարակշռված կառավարումը հաճախ առևտրային բանկին կանգնեցնում է իրացվելիության հիմնախնդրի և, որպես հետևանք, անվճարունակության առջև: Ցպահանջ է համարվում այն կարճաժամկետ վարկը, որի մարման ժամկետը վարկային պայմանագրով չի ամրագրվում: Նման վարկը ենթակա է մարման վարկատուի առաջին իսկ պահանջով (սովորաբար, 2-7 օր առաջ ծանուցումով): Վարկառուն նունպես կարող է իր հայեցողությամբ վարկը մարել ցանկացած ժամանակ: Ցպահանջ վարկերը չեն սահմանափակում դրանց վաղաժամկետ մարման հնարավորությունները, հետևապես դրանք կարող են ծառայել որպես ֆինանսական գործիք բանկի իրացվելիության արդյունավետ կառավարման համար:

Ժամկետային վարկերի խմբավորումը կարճաժամկետ, միջնաժամկետ և եկարաժամկետ վարկերի՝ միասնական չէ և զգալիորեն տարբերվում է՝ ելնելով տվյալ երկրի ընդհանուր տնտեսական վիճակից, ֆինանսական շուկայի զարգացվածության աստիճանից ու այլ գործոններից:

· Ըստ ապահովվածության առկայության և բնույթի՝ բլանկային (չապահովված) և  ապահովված (գրավով, երաշխիքով, երաշխավորությամբ, ապահովագրական պոլիսներով և այլն):

Ուղղակի ապահովվածությունը բովանդակում է կոնկրետ նյութական օբյեկտի հաշվով տրված փոխատվությունները` կոնկրետ տեսակի ապրանքանյութական միջոցներ գնելու համար:  Անուղղակի ապահովվածություն կարող է ունենալ այն փոխատվությունը, որը տրված է վճարային շրջանառության ճեղքվածքը մարելու համար: Վարկի լրիվ ապահովվածությունը տեղի ունի այն դեպքում, երբ ապահովման չափը հավասար կամ բարձր է տրված վարկից: Ոչ լրիվ ապահովվածությունը ծագում է այն ժամանակ, երբ նրա արժեքը փոքր է վարկի չափից: 

Ապահովված վարկերն ըստ ապահովության բնույթի լինում են՝ գրավով, այդ թվում՝ լոմբարդային, հիփոթեքային, երաշխիքով և երաշխավորությամբ, ապահովագրական պոլիսներով ապահովված, ինչպես նաև ապահովագրված վարկեր: Լոմբարդային վարկը հեշտ իրացվող շարժական գույքի գրավի դիմաց տրամադրվող կարճաժամկետ վարկն է: Որպես գրավ ծառայում են թանկարժեք մետաղները և ապրանքները: Գրավի արժեքը սովորաբար գերազանցում է վարկի մեծությունը: Փոխառուն պահպանում է պարտատիրոջ մոտ գրավ դրված գույքի նկատմամբ սեփականության իրավունքը: Եթե վարկը ժամանակին չի մարվում, ապա սեփականության իրավունքն անցնում է պարտատիրոջը, որն իրացնում է գույքը և ստացված հասույթից պահում գրավի գումարը՝ հաշվեգրված տոկոսների հետ միասին: Լոմբարդային վարկերը զգալի տեսակարար կշիռ ունեն նաև ներկայիս բանկերի վարկային պորտֆելում: Լոմբարդային վարկի ժամանակակից ձևը բանկում դեպոնացված արժեթղթերի գրավի դիմաց տրված բանկային վարկն է: Որպես գրավ սովորաբար ընդունվում են պետական արժեթղթերը և ֆոնդային բորսայում գնանշվող արժեթղթերը, որոնք վարկավորման ընթացքում հանձնվում են բանկին: Հիփոթեքային վարկերը երկարաժամկետ փոխատվություններ են, որոնք սովորաբար տրամադրվում են  անշարժ գույքի՝ հողի և արտադրական ու բնակարանային նշանակության կառույցների գրավադրման դիմաց: Դրանք տրվում են հող, շենքեր (տներ) ձեռք բերելու կամ տներ կառուցելու համար և հետ են վերադարձվում երկարատև ժամանակաշրջանից հետո: Որպես գրավ կարող է ծառայել նաև գնվող կամ կառուցվող անշարժ գույքը: Հիփոթեքի պայմանագրով կարող են գրավ դրվել միայն քաղաքացիների և իրավաբանական անձանց սեփականությանը պատկանող գույքը: Համաձայն ՀՀ Քաղաքացիական օրենսգրքի` հիփոթեք է համարվում անշարժ գույքի գրավը, ինչպես նաև հողամասի կառուցապատման իրավունքի և կառուցվող բազմաբնակարան կամ ստորաբաժանված շենքից անշարժ գույք գնելու իրավունքի գրավը: Հիփոթեքային վարկերի տրամադրման համար կնքվում է հիփոթեքի պայմանագիր, որը, համաձայն օրենսդրության, վավերացվում է նոտարի կողմից և ենթակա պետական գրանցման:

· Ըստ ռիսկի աստիճանի` ստանդարտ, հսկվող, ոչ ստանդարտ, կասածելի և անհուսալի:

· Ըստ ռիսկի կշիռների`ռիսկի տարբեր կշիռ ունեցող /օրինակ, 0%, 10%, 20%, 50%, 100%/:

Ըստ վարկային ռիսկի վարկերի դասակարգումը ստանդարտ, հսկվող, ոչ ստանդարտ, կասկածելի և անհուսալի վարկերի իրականացվում է համաձայն ՀՀ ԿԲ կողմից հաստատված «ՀՀ տարածքում գործող բանկերի վարկերի և դեբիտորական պարտքերի դասակարգման և հնարավոր կորուստների պահուստների ձևավորման» կարգի: Վարկերի նման դասակարգումը հիմնված է օբյեկտիվ (վարկի աշխատող լինելու հանգամանքի) և սուբյեկտիվ չափանիշների վրա: Դրա հիմնական նպատակներից է բանկային գործունեությունը կարգավորող տնտեսական նորմատիվների հաշվարկման համար օգտագործվող բանկի ընդհանուր կապիտալի և ակտիվների մեծության վերաբերյալ արժանահավատ տեղեկատվության ստացումը, այսինքն` բանկերի հաշվեկշիռը «մաքրելը» վատորակ ակտիվներից, հաշվեկշռի վերաբերյալ իրական պատկերացում ձևավորելը: Տարբեր երկրներում հաճախ տարբերվում են ոչ միայն վարկերի դասերի թիվը, դրանց անվանումները, այլև առանձին դասերի գծով հնարավոր կորուստների ծածկման պահուստին ուղղվող մասհանումների տոկոսները: Օրինակ, ՌԴ օրենսդրությամբ տարբերակվում են ռիսկի 4 աստիճաններ` նվազագույն, բարձրացված, սահմանային և ոչ ստանդարտ, ԱՄՆ-ում` վարկերի 3 խմբեր` բարձրացված ռիսկով, կասկածելի և վնասաբեր:

· Ըստ տրամադրման ձևի՝ կանխիկ, անկանխիկ, մուրհակային (վարկառուի մուրհակների ակցեպտավորման միջոցով), վերաֆինանսավորված,  վերաձևակերպված, նոր տրամադրած:

· Ըստ մարման ժամկետի պահպանման՝  ժամկետային, երկարաձգված, վերանայված պայմաններով, ժամկետանց:

Բանկերի գործունեությունը կարգավորող պետական մարմինը հատուկ ուշադրություն է դարձնում վերանայված պայմաններով վարկերի վրա: Վերանայված պայմաններով վարկերը այն վարկերն են, որոնք պայմանագրի համաձայն վերաֆինանսավորվել են կամ որոնց մարման ժամկետները կամ այլ պայմանները վերանայվել (վերաձևակերպվել) են, գումարները փոխանցվել են նոր կնքված վարկային պայմանագրերով վարկերին կամ էլ պայմանները վերանայվել են վարկառուի համար առավել նպաստավոր ուղղությամբ, որը պայմանավորված է նրա վատ ֆինանսական դրությամբ: Առևտրային բանկերը երբեմն այդ քայլին դիմում են իրենց վարկային պորտֆելի որակը արհեստականորեն բարելավելու նպատակով:

· Ըստ վարկի արժույթի՝ վարկատուի երկրի արժույթով, վարկառուի երկրի     արժույթով,     երրորդ    երկրի    արժույթով,      պայմանական արժութային միավորներով (փոխառության հատուկ իրավունքներ):

Վարկերը սովորաբար տրամադրվում են տվյալ երկրի արժույթով, ազատ փոխարկելի արտարժույթով կամ պայմանական արժութային միավորով (փոխառության հատուկ իրավունքներ): Վերջին երկու արժույթներով տրամադրված վարկերն ապահովում են մեծ կայունություն` տվյալ երկրի ազգային արժույթով տրամադրված վարկերի հանդեպ: ՀՀ տարածքում գործող բանկերը բանկային գործունեության լիցենզիայի հիման վրա կարող են վարկեր տրամադրել ինչպես ՀՀ դրամով, այնպես էլ արտարժույթով:

· Ըստ   տրամադրման    տեխնիկայի՝     միանվագ     (մեկ   գումարով) տրամադրվող վարկ, բացված վարկային գիծ, վերականգնվող, նորացվող,  օվերդրաֆտ (հաշվի վարկավորում), վարկային քարտ, պահեստային  (երաշխիքային կամ Stand-by), միասնական հաշվով (կոնտոկորենտային):

Միասնական հաշվով (կոնտոկորենտային) վարկը վարկի դասական ձև է, որը տրամադրելիս բանկը կազմակերպության համար բացում է միասնական հաշվարկային (կոնտոկորենտային) հաշիվ, որում հաշվառվում են հաճախորդի վարկային և հաշվարկային գործառնությունները, բոլոր մուտքերը և վճարումները: Կոնտոկորենտային հաշվից փոխառուն վարկից օգտվում է վարկային պայմանագրով որոշված սահմանաքանակի շրջանակներում և այդ հաշվին է մուտքագրում իր մոտ ազատված բոլոր միջոցները: Վարկի գումարը չի կարող գերազանցել նախապես սահմանված հաշվի առավելագույն բացասական մնացորդը: Հաճախորդի կոնտոկորենտային հաշվով վճարումների և մուտքերի մնացորդի որոշումը կատարվում է պայմանագրով սահմանված ժամանակահատվածներում` վարկի վճարումների հաշվարկների հետ միասին: Կոնտոկորենտային  վարկի սկզբունքային տարբերությունը օվերդրաֆտից այն է, որ օվերդրաֆտի պայմանագիրը յուրաքանչյուր անգամ կնքվում է նորից` ընդգրկելով վարկ տրամադրելու մասին միայն մեկ համաձայնագիր, այն դեպքում, երբ կոնտոկորենտի մասին պայմանագիրը ենթադրում է վարկային համաձայնագրերի ինքնաբերաբար երկարաձգում կոնտոկորենտային ամբողջ ժամանակաշրջանում:

Վերջին ժամանակներս լայն տարածում է ստացել վարկերի տրամադրումը վարկային քարտերի միջոցով: Յուրաքանչյուր վարկային քարտի գծով սահմանվում է վճարումների առավելագույն գումար՝ վարկավորման սահմանաքանակ, որը կարող է պարբերաբար վերանայվել: Վարկը տրամադրվում է քարտի տիրոջ կողմից մանրածախ առևտրի ցանցից և սպասարկման ոլորտի ձեռնարկություններից ձեռք բերված ապրանքների ու ծառայությունների դիմաց վճարումներ կատարելու միջոցով: 

· Ըստ   տնեսության    ճյուղերի՝    տնտեսության   տարբեր   ճյուղերի (գյուղատնտեսության, արդյունաբերության, տրանսպորտի և այլն):

· Ըստ տոկոսադրույքների տեսակների՝ հաստատուն տոկոսադրույքով, փոփոխվող տոկոսադրույքով, խառը տոկոսադրույքով:

Վարկի տեսակ է հաստատագրված տոկոսադրույքով, իսկ ավելի հաճախ` փոփոխական տոկոսադույքով վարկը`  հաշվի առնելով փոխատվության երկարաժամկետ լինելը:

· Ըստ տոկոսադրույքների հաշվարկման եղանակների՝ տարեկան տոկոսադրույքով, պարզ տոկոսադրույքով, բարդ տոկոսադրույքով, զեղչադրույքով:

· Ըստ վարկի հատուցման` շուկայական տոկոսադրույքով, բարձրացված տոկոսադրույքով, նպաստային տոկոսադրույքով,

· Ըստ մարման կարգի՝ միանվագ (մեկ գումարով) մարվող, տարաժամկետ վճարումներով:

· Ըստ վարկատուների թվի` մեկ վարկատուից ստացված, երկու և ավելի բանկերից ստացված (հավաքական):

Միջազգային բանկային պրակտիկայում կիրառվող վարկավորման ձևերից է 2 կամ ավելի բանկերի (բանկային կոնսորցիումի) կողմից մեկ անձին փոխատվության տրամադրումը (կոնսորցիոնալ կամ հավաքական վարկ): Մասնակից բանկերից մեկը կատարում է կառավարչի և վճարման գործակալի գործառույթները: Նման վարկերը տրամադրվում են խոշոր ծրագրերի իրագործման նպատակով, երբ նրանցից յուրաքանչյուրն առանձին վերցրած չունի անհրաժեշտ չափի  ազատ ռեսուրսներ կամ պահանջվող ծավալով և առաջարկվող ապահովվածությամբ վարկ տրամադրելիս կարող է խախտել սահմանված նորմատիվը: Հաճախորդների (փոխառուների) համար բանկային կոնսորցիումի հետ համագործակցությունը հեշտացնոմ է վարկի  երկարաձգումը, իսկ մասնակից բանկերի համար փոքրացնում է մեկ փոխառուի գծով ռիսկի մեծությունը:


· Ըստ վարկի չափերի՝  խոշոր, միջին և փոքր:

Ըստ չափերի վարկերի դասակարգման  միասնական չափանիշ գոյություն չունի, քանի որ վերջինս կախված է մի շարք հանգամանքներից, այդ թվում` տվյալ երկրի բակային համակարգի կապիտալացման մակարդակից, վարկային միջոցների նկատմաբ ներկայացվող  պահանջների ծավալից ու կառուցվածքից: Համաշխարհային և հայրենական բանկային պրակտիկայում կիրառվում է «խոշոր» վարկ հասկացությունը: ՀՀ ԿԲ բանկերի կողմից ներկայացվող հաշվետվությունների ձևերի կազմում սահմանել է   նաև «խոշոր» փոխառուների վերաբերյալ  հաշվետվությունը,  ըստ որի, այդպիսիք են համարվում  այն անձը և նրա հետ փոխկապացված անձինք, որոնց պարտավորությունների հանրագումարը բանկի նկատմամբ, դրանց դիմաց հաշվեգրված տոկոսները և սացվելիք այլ գումարները գերազանցում են բանկի հաշվետու ամսվա միջին օրական նորմատիվային ընդհանուր կապիտալի 5 տոկոսը:

· Ըստ վճարելիության սկզբունքի` վճարվի և անվճար, թանկ (տոկոսավճարը բարձր է շուկայական մակարդակից) և էժան (տոկոսավճարը ցածր է շուկայական մակարդակից) վարկեր:

· Ըստ վարկառուի նպատակային պահանջմունքների և նրա բնույթի՝   առանձնացնում   են   վարկի   երկու  ձև՝  արտադրական   և սպառողական վարկեր:

· Կախված  վարկի  փոխատվական   արժեքից՝   նպատակահարմար   է  տարբերակել վարկի հետևյալ ձևերը՝ ապրանքային վարկ, դրամական վարկ, խառը վարկ (ապրանքադրամական ձև):

Վարկի ապրանքային ձև - այս ձևը պատմականորեն նախորդել է նրա դրամական ձևին: Ժամանակակից գործնական կյանքում վարկի ապրանքային ձևը չի հանդիսանում հիմնական ձև: Վարկի ապրանքային ձևն օգտագործվում է ինչպես ապրանքների վաճառքի ժամանակ նրանց արժեքի վճարման հետաձգումով, այնպես էլ աշխատանքի միջոցների  (տնտեսական ձևը` հիմնական միջոցներ) վարձակալման կարգով, և անմիջապես արտաքին տնտեսական կապերի ժամանակ, երբ երկու պետությունների միջև առևտուրը կատարվում է բարտերային (բնեղեն, ապրանքափոխանակության) ձևով, այսինքն` ապրանքների համարժեքության հիման վրա:

Վարկի դրամական ձև - այս ձևը առավել տարածված է շուկայական տնտեսության պայմաններում: Դա պայմանավորված է նրանով, որ փողը հանդիսանալով բոլոր ապրանքների համընդհանուր համարժեքը` ապրանքային արժեքի փոխանակության ժամանակ բազմակողմանի շրջանառության միջոցի և վճարման միջոցի գործառույթ է կատարում: Վարկի դրամական ձևն ակտիվ կարգով օգտագործվում է ինչպես պետության, տնտեսավարող սուբյեկտների, այնպես էլ քաղաքացիների կողմից, ինչպես երկրի ներսում, այնպես էլ արտաքին տնտեսական շրջանառությունում, այսինքն` ապրանքներ արտահանելիս և ներմուծելիս:  Վարկի արտոնյալ ձևը ժամանակակից շուկայական պայմաններում դրամական ձևն է:

Վարկի խառը ձևը -  այն հանդիսանում է վարկի ապրանքադրամական ձևը, որն առաջանում է այն դեպքում, երբ վարկը գործում է միաժամանակ և ապրանքային, և դրամական ձևով: Եթե վարկը տրվել է ապրանքի ձևով, իսկ վերադարձվել է փողով կամ ընդհակառակը, ապա այն համարվում է վարկի խառը ձև: 

· Կախված այն հատկանիշից, թե վարկային գործարքում ով է վարկատուն, տարբերում են վարկի հետևյալ ձևերը՝  բանկային վարկ, առևտրային վարկ, պետական վարկ, միջազգային վարկ, քաղաքացիական  (մասնավոր, անհատական) վարկ:

Վարկի  բանկային  ձևն առավել տարածված ձևն է, քանզի բանկերն են ամենից հաճախ տրամադրում վարկ իրավաբանական և ֆիզիկական անձանց: Նրանք փոխատվություն են տալիս սուբյեկտներին` ժամանակավոր ֆինանսական պաշարների կարիք առաջանալու դեպքում: 

Վարկի առևտրային (տնտեսական) ձևի  դեպքում որպես վարկատուներ հանդես են գալիս տնտեսական կազմակերպությունները: Տվյալ ձևը պայմանականորեն անվանում են առևտրային  վարկ, երբեմն մուրհակային վարկ, քանի որ նրա հիմքում ընկած է ձեռնարկություն-վաճառողի կողմից ապրանքի արժեքի վճարման հետաձգում և ձեռնարկություն-գնորդին վարկի տրամադրում մուրհակի միջոցով՝  որպես պարտքային պարտավորություն, գնված ապրանքի արժեքի վճարումը կատարելով որոշակի ժամկետից հետո: Ժամանակակից շուկայական տնտեսությունում ձեռնարկությունները մեկը մյուսին տրամադրում են ոչ միայն ապրանքային, այլև դրամական վարկ: Բանկերը այլևս մենաշնորհային միավորումներ չեն վարկային գործառնություններում: 

Վարկի պետական ձևն առաջանում է այն դեպքում, երբ պետությունը որպես վարկատու պետբյուջեի միջոցների հաշվին վարկ է տրամադրում տարբեր սուբյեկտներին: Հարկ է տարբերել պետական վարկը պետական փոխառությունից, որտեղ պետությունը տեղաբաշխելով իր պարտավորությունները, հանդես է գալիս փոխառուի դերում: Պետական վարկը հանդես է գալիս միջազգային տնտեսական հարաբերությունների ոլորտում, որն էլ ըստ էության դառնում է վարկի միջազգային ձև:
Վարկի միջազգային ձևի դեպքում վարկային գործարքի մասնակիցների կազմը չի փոխվում: Վարկային հարաբերությունների մեջ են մտնում միևնույն սուբյեկտները՝ բանկերը, ձեռնարկությունները, պետությունը, բնակչությունը: Վարկի այս ձևի առանձնահատկությունը մասնակիցներից մեկի պատկանելիությունն է որևէ  այլ երկրի, այսինքն` այլ երկրի սուբյեկտ է:
Վարկի քաղաքացիական ձևի դեպքում որպես վարկատու հանդես են գալիս առանձին քաղաքացիներ, անհատներ:  Վարկի այս ձևը հաճախ անվանում են վարկի մասնավոր (անհատական) ձև:

Կիրառվում են նաև վարկի այլ ձևեր` ուղղակի և անուղղակի, բացահայտ և թաքնված, հին և նոր, հիմնական և լրացուցիչ, զարգացող և ոչ զարգացող:

Վարկի ուղղակի և անուղղակի ձև - ուղղակի ձևը արտացոլում է փոխատվության տալը անմիջականորեն նրա օգտագործողին` առանց միջնորդ օղակների: Վարկի անուղղակի ձևը ծագում է, երբ փոխատվությունը վերցվում է` այլ սուբյեկտներին վարկավորելու համար: Բանկային վարկի անուղղակի սպառողը հանդիսանում են քաղաքացիները, որոնք փոխատվություն են ձևակերպում առևտրային կազմակերպությունից` ապրանքները վարկով (ապառիկ) գնելու համար:
Վարկի բացահայտ և թաքնված ձևեր – նախօրոք նախատեսված նպատակով տրամադրված վարկը ներկայացնում է վերջինիս  բացահայտ ձևը,  իսկ եթե փոխատվությունը օգտագործվել է այլ նպատակով, որը նախատեսված չի եղել վարկային պայմանագրով, ներկայացնում է թաքնված ձևը: 

Վարկի հին և նոր ձևեր – վարկի հին ձևը հանդես է եկել վարկային հարաբերությունների ծագման շեմին և ներկայացնում է վաշխառուական ձևը, իսկ վարկի նոր ձևը լիզինգն է:

Վարկերի տեսակների բազմազանությունը կախված է այս կամ այն երկրից և կարող է փոփոխվել ժամանակի ընթացքում:
ՎԱՐԿԻ ՎԵՐԱԴԱՐՁԻ ԱՊԱՀՈՎՄԱՆ ԵՂԱՆԱԿՆԵՐԸ

Այն լուրջ հիմնախնդիրներից մեկը, որոնց հետ առնչվում են առևտրային բանկերը, վարկը չմարելու ռիսկն է (վտանգը): Բանկերը ձգտում են նվազագույնի հասցնել այդ ռիսկը` վարկերի վերադարձման ապահովման տարբեր եղանակների միջոցով: Որպես բանկի և վարկառուի միջև հարաբերությունների հիմք` վարկային պայմանագրի հետ միասին հանդես են գալիս նաև վարկային պայմանագրի հետ անմիջականորեն կապված և դրա անբաժանելի մասը կազմող պայմանագրերը (գրավի, երաշխավորության պայմանագիր, երաշխիք և այլն):

 Պարտավորությունների կատարման ապահովման եղանակի տակ հասկացվում են հատուկ միջոցառումներ, որոնք խթանում են պարտապանի  (փոխառուի) կողմից պարտավորությունների պատշաճ կատարումը` պարտատիրոջ պահանջների (տվյալ դեպքում վարկի հիմնական գումարը վերադարձնելու և դրա գծով տոկոսները վճարելու վերաբերյալ վարկատու բանկի  պահանջների) բավարարման լրացուցիչ երաշխիքներ սահմանելու միջոցով:  Վարկառուի կողմից իր պարտավորությունների պատշաճ կատարման ապահովման համար բանկերը կարող են կիրառել ՀՀ Քաղաքացիական օրենսգրքով նախատեսված պարտավորությունների կատարման ապահովման եղանակները` տուժանք, գրավ, պարտապանի գույքի պահում, երաշխավորություն, երաշխիք, նախավճար, օրենքով կամ պայմանագրով նախատեսված այլ եղանակներ:  Նշված եղանակներից յուրաքանչյուրի նպատակն է ստիպել փոխառուին, որպեսզի վերջինս կատարի իր պարտավորությունները: Սակայն հնարավոր է նաև միևնույն հիմնական պարտավորության ապահովման մի քանի եղանակների համակցություն (գրավի, երաշխիքի, երաշխավորության, վարկի վերադարձի ապահովագրման և այլն), որը չի հակասում օրենքին: Ապահովումը կարող է տրամադրվել հիմնական պարտավորության ինչպես ամբողջ գումարի, այնպես էլ ցանկացած մասի համար:

Համաձայն ՀՀ Քաղաքացիական օրենսգրքի` երաշխիքի ուժով երաշխիք տված անձը (բանկը, այլ վարկային հաստատությունը կամ ապահովագրական կազմակերպությունը) այլ անձի  (պրինցիպալի) խնդրանքով գրավոր պարտավորություն է ստանձնում պրինցիպալի պարտատիրոջ (բենեֆիցիարի) հանդեպ, երաշխիքով ստանձնած պարտավորության պայմաններին համապատասխան, բենեֆիցիարին վճարել դրամական գումար` վերջինիս կողմից գրավոր պահանջ ներկայացնելիս: Երաշխիքն ապահովում է բենեֆիցիարի հանդեպ պրինցիպալի պարտավորության պատշաճ կատարումը: Երաշխիք տվող անձը պատասխանատվություն է կրում իր կողմից տրված երաշխիքով` անկախ հիմնական պարտապանի (պրինցիպալի) պատասխանատվությունից: Երաշխիքը չի կարող հետ կանչվել երաշխիք տված անձի կողմից և  երաշխիքն ուժի մեջ է մտնում այն տալու օրվանից: Երաշխիք տված անձի հանդեպ բենեֆիցիարին պատկանող պահանջի իրավունքը չի կարող փոխանցվել այլ անձի: Երաշխիքներ կարող են տալ նաև բանկերը: Բանկային երաշխիքները առանձնապես լայնորեն օգտագործվում են միջազգային հաշվարկների և միջազգային վարկերի ստացման ժամանակ: Նշված երաշխիքները տրամադրվում են ինչպես հատուկ փաստաթղթի (երաշխիքային նամակ), այնպես էլ մուրհակի վրա մակագրության (ավալ) ձևով: 

 
Երաշխավորթյունը պարտավորությունների կատարման ապահովման առավել տարածված եղանակներից է: Երաշխավորը երաշխավորության պայմանագրով այլ անձի պարտատիրոջ առջև պարտավորվում է  պատասխանատվություն կրել այդ անձի կողմից իր պարտավորությունը լրիվ կամ մասնակի կատարելու համար: Երաշխավորության պայմանագիրը պետք է կնքվի գրավոր:  Վարկի վերադարձման ապահովման այս ձևը պահանջում է երաշխավորի վճարունակության մանրակրկիտ վերլուծություն: Երաշխավորությունը մեծացնում է վարկային պայմանագրով պարտավորությունների կատարման  հավանականությունը, քանի որ փոխառուի կողմից իր պարտավորությունները չկատարելու դեպքում բանկն իրավունք ունի պահանջ ներկայացնել երաշխավորին:  Երաշխավորությունը կարող է լինել լրիվ (վարկի ամբողջ գումարի և դրա գծով տոկոսների համար) կամ մասնակի (օրինակ, միայն տոկոսների համար):  Պարտապանի կողմից երաշխավորությամբ ապահովված պարտավորությունը չկատարելու կամ ոչ պատշաճ կատարելու դեպքում երաշխավորը և պարտապանը պարտատիրոջ առջև կրում են համապարտ պատասխանատվություն, եթե օրենքով կամ երաշխավորության պայմանագրով նախատեսված չէ  երաշխավորի սուբսիդիար պատասխանատվություն: Համապարտ պատասխանատվության դեպքում  պարտատերն իրավունք ունի պահանջել վարկի մարումը ինչպես պատապանից (փոխառուից) և երաշխավորից համատեղ, այնպես էլ նրանցից յուրաքանչյուրից առանձին, ինչպես լրիվ, այնպես էլ պարտքի մի մասով: Համապարտ պարտապաններից (փոխառուից կամ երաշխավորից) մեկից լրիվ բավարարում չստացած պարտատերն իրավունք ունի չստացած մասը պահանջել մյուս համապարտ պարտապանից:  Թե փոխառուն, թե երաշխավորը պարտական են մնում այնքան ժամանակ, քանի դեռ պարտավորությունը լրիվ չի կատարվել: Երաշխավորությամբ ապահովված պարտավորությունը կատարած պարտապանը պարտավոր է  այդ մասին անհապաղ տեղեկացնել երաշխավորին: Հակառակ դեպքում, պարտավորությունը կատարած երաշխավորն իրավունք ունի պարտատիրոջից բռնագանձել անհիմն ստացածը կամ հետադարձ պահանջ ներկայացնել պարտապանին: Վերջին դեպքում պարտապանը կարող է անհիմն ստացածը վերադարձնելու պահանջ ներկայացնել պարտատիրոջը: 

Գրավը վարկային պայմանգրով վարկառուին իր պարտավորությունների կատարման, վարկի գծով պարտքի վերադարձման  ապահովման առավել տարածված եղանակներից մեկն է: Այն գրավատուի գույքի նկատմամբ գրավառուի գույքային իրավունքն է, որը միաժամանակ միջոց է գրավառուի հանդեպ  պարտապանի ունեցած դրամական կամ այլ պարտավորության կատարման ապահովման համար: Գրավը լրացուցիչ (ակցեսոր) պարտավորություն է գրավառուի (պարտատիրոջ) հանդեպ գրավատուի (պարտապանի) հիմնական պարտավորության կատարման ապահովման համար:   Գրավով ապահովված պարտավորության պարտատերը (գրավառուն) պարտապանի կողմից այդ պարտավորությունը չկատարելու դեպքում գույքի տիրոջ (գրավատուի)  մյուս պարտատերերի հանդեպ գրավ դրված գույքի արժեքից  բավարարում ստանալու նախապատվության իրավունք ունի: Գրավառուն իրավունք ունի նույն սկզբունքով բավարարում ստանալ  գրավ դրված գույքի կորստի կամ վնասվածքների ապահովագրական հատուցումից, անկախ այն բանից, թե այն ում օգտին է ապահովագրված, եթե նման կորուստը կամ վնասվածքը չեն ծագել այնպիսի պատճառներից, որոնց համար պատասխանատու է գրավառուն:

Գրավի հիմնական տարբերությունն ապահովման մյուս եղանակներից նրա կոնկրետ գույքային բնույթն է: Երաշխավորությունն, օրինակ, նկատի չունի  երաշխավորի  որևէ կոնկրետ գույք և տարածվում է նրա ամբողջ ունեցվածքի վրա: Իսկ գրավը կապված է կամ անհատապես որոշված իրի, կամ կոնկրետ գույքային իրավունքի հետ: 

Գրավով ապահովվում են վարկատու-գրավառուի բոլոր պահանջները, որոնք առաջացել են փաստացի բավարարման պահին, եթե այլ բան նախատեսված չէ օրենքով կամ պայմանագրով: Այդ պահանջը ներառում է` հիմնական պարտքի և տոկոսների գումարը, տուժանքը, կատարման ժամկետի կետանցով պարտատիրոջը (գրավառուին) պատճառված վնասների հատուցումը, գրավ դրված գույքը պահելու, պահպանելու և բռնագանձելու հետ կապված վարկատու-գրավառուի կատարած ծախսերի հատուցումը: Այս բոլոր ծախսերը կատարվում են գրավառուի հաշվին և ենթակա են հատուցման գրավ դրված գույքի արժեքի հաշվին:

Գրավի առարկա կարող է լինել ցանկացած գույք, այդ թվում գույքային իրավունք (պահանջ): Բանկի համար որպես գրավի առարկա կարող է հանդիսանալ. անշարժ գույք` հողամասեր, շենքեր, շինություններ, բնակարաններ, առանձնատներ, հիմնական միջոցներ, շրջանառու միջոցներ, ավտոմեքենաներ, թանկարժեք մետաղներ, քարեր, պետական պարտատոմսեր, արտարժույթ, բաժնետոմսեր, ապագայում ձեռք բերվելիք գույքը  և  իրավունքի գրավ, դրամական միջոցներ, վարձակալության իրավունքը (լրացուցիչ գրավի դեպքում):  Սակայն օրենսդրությամբ սահմանված են որոշակի սահմանափակումներ գրավի առարկայի նկատմամբ: Գրավի առարկա չեն կարող լինել շրջանառությունից հանված գույքը, անբաժանելի գույքի առանձին մասերը, պարտապանի անձի հետ անխզելիորեն կապված պահանջները, ներառյալ ալիմենտի, կյանքին կամ առողջությանը պատճառված վնասի հատուցման պահանջները և այն իրավունքները, որոնց զիջելն այլ անձի արգելված է օրենքով: Այսինքն` քաղաքացին չի կարող զրկվել այն ունեցվածքից (գույքից), որը ծառայում է նրա որոշ կենսական պահանջմունքների բավարարմանը:

 Գրավառուն իրավունք ունի գրավ դրված գույքի վրա բռնագանձում տարածել գրավատուի կողմից գրավով ապահովված պարտավորությունը չկատարելու կամ անպատշաճ կատարելու համար այնպիսի հանգամանքներում, որոնց համար պատասխանատվություն է կրում գրավատուն:

Գրավի առարկայի վրա բռնագանձում կարող է տարածվել միայն դատարանի վճռով, եթե գրավի առարկան օրենքով կամ այլ իրավական ակտով ճանաչված է հանրության համար նշանակալից պատմական, գեղարվեստական կամ մշակութային արժեք ունեցող գույք: Գրավ դրված գույքն իրացվում (վաճառվում) է հրապարակային սակարկություններով` հրապարակային սակարկությունների մասին օրենքով սահմանված կարգով: Նոտարական կարգով վավերացված գրավի պայմանագրով կամ գրավառուի և գրավատուի միջև կնքված ու նոտարական կարգով վավերացված համաձայնությամբ կարող է սահմանվել գրավ դրված գույքի  իրացման (վաճառքի) այլ կարգ:  Աճուրդին ոչ մի գնորդ չներկայանալու կամ աճուրդի ընթացքում վաճառվող գույքի նախնական գնին ավելացում չկատարվելու պատճառներով յուրաքանչյուր կրկնակի աճուրդ անցկացնելու դեպքում վաճառվող գույքի նախնական գինն իջեցվում է 10%-ով:  Երկրորդ աճուրդից հետո գույքը չվաճառելու դեպքում գույքն առաջարկվում է պահանջատիրոջը:

Գրավի գնահատմումն իրականացվում է հետևյալ մեթոդներով`

· Համեմատման մեթոդ` գույքի շուկայական արժեքը որոշվում է տվյալ տարածքում, ոչ վաղ անցյալում կատարված նմանատիպ օբյեկտների վաճառքի տվյալների համեմատությամբ:  

· Եկամտաբերության մեթոդ` գույքի շուկայական արժեքը որոշվում է հաշվի առնելով տվյալ գույքի եկամտաբերությունը:

· Ծախսային մեթոդ` գույքի շուկայական արժեքը որոշվում է լրիվ փոխարինման և լրիվ վերարտադրման արժեքներով:

Գրավի տեսակներն են`  գրավականը, գրավատուն հանձնված գույքի գրավը, իրավունքների գրավը,  դրամական միջոցների գրավը, կոշտ գրավը, շրջանառության մեջ գտնվող ապրանքների գրավը, հիփոթեքը:
 Գրավական է համարվում այն գրավը, որի առարկան անցնում է գրավառուի տիրապետմանը: Անձնական օգտագործման շարժական գույքը քաղաքացիներից գրավ ընդունելու` ի ապահովումն կարճաժամկետ վարկերի, թույլտվություն (լիցենզիա) ունեն գրավատները: Գրավատանը պահվող գույքի գրավի պայմանագիրը ձևակերպվում է գրավատան կողմից գրավատոմս տալու միջոցով: Գրավ դրվող գույքը հանձնվում է գրավատուն: Գրավատունը պարտավոր է, հօգուտ գրավատուի, իր հաշվին ապահովագրել գրավ ընդունած գույքը դրա արժեքի լրիվ գումարով` գրավն ընդունելու պահին տվյալ տեսակի և որակի գույքի շուկայական գնին համապատասխան: Գրավատունն իրավունք չունի օգտագործել և տնօրինել գրավ դրված գույքը: Գրավատունը պատասխանատվություն է կրում գրավ դրված գույքի կորստի և վնասվածքի համար: Գրավով ապահովված վարկի գումարը սահմանված ժամկետում չվերադարձնելու դեպքում գրավատունն իրավունք ունի այդ գույքն իրացնել (վաճառել) հրապարակային սակարկություններով: Դրանից հետո գրավատուի (պարտապանի) նկատմամբ գրավատան պահանջները մարվում են, եթե անգամ գրավ դրված գույքի իրացումից ստացված գումարն անբավարար է դրանք լրիվ բավարարելու համար: 

Իրավունքի գրավի դեպքում գրավի առարկան օտարման ենթակա իրավունքն է` ներառյալ հողամասի, շենքի, շինության, բնակելի տան (բնակարանի) նկատմամբ վարձակալության իրավունքը, տնտեսական ընկերակցության կամ ընկերության գույքում բաժնեմասի իրավունքը, պարտքի պահանջները:  Ժամկետային իրավունքը գրավի առարկա կարող է լինել միայն մինչև դրա գործողության ժամկետի ավարտը: Գրավ դրված իրավունքի պարտապանը պետք է անհապաղ տեղեկացվի գրավի մասին: Պետական գրանցման ենթակա իրավունքի գրավը վավեր է դրա պետական գրանցման պահից: Արժեթղթով հավաստված իրավունքի գրավի դեպքում արժեթուղթը հանձնվում է գրավառուին կամ բանկի կամ նոտարի դեպոզիտ, եթե այլ բան նախատեսված չէ պայմանագրով: Գրավի առարկա դրամական միջոցները պահվում են բանկի կամ նոտարի դեպոզիտային հաշվում: Այդ գումարի վրա հաշվեգրվող տոկոսները պատկանում են գրավատուին, եթե այլ բան նախատեսված չէ պայմանագրով: Գրավ դրված արժեթղթերի մարման դեպքում գրավի առարկա են դառնում մարման արդյունքում գոյացած դրամական միջոցները: Կոշտ գրավ է համարվում այն գրավը, որի առական թողնվում է գրավատուի մոտ` գրավառուի փականքի տակ կամ գրավի մասին վկայող նշաններով: Շրջանառության մեջ գտնվող ապրանքների գրավ է համարվում գրավատուի մոտ թողնված ապրանքների գրավը` գրավատուին իրավունք վերապահելով փոխել գրավ դրված գույքի (ապրանքային պաշարների, հումքի, նյութերի, կիսաֆաμրիկատների, պատրաստի արտադրանքի և այլն) կազմը և բնական ձևը, պայմանով, որ դրանց ընդհանուր արժեքը չնվազի գրավի մասին պայմանագրում նշվածից: Գրավատուի կողմից օտարված` շրջանառության մեջ գտնվող ապրանքները ձեռք բերողի սեփականությանն անցնելու պահից դադարում են գրավի առարկա լինել, իսկ գրավի պայմանագրում նշված գրավատուի ձեռք բերված ապրանքները դառնում են գրավի առարկա` գրավատուի մոտ դրանց նկատմամբ սեփականության իրավունքի ծագման պահից: 

Գրավի տարածված տեսակներից է հիփոթեքը: Հիփոթեք է համարվում անշարժ գույքի գրավը, ինչպես նաև հողամասի կառուցապատման իրավունքի և կառուցվող բազմաբնակարան կամ ստորաբաժանված շենքից անշարժ գույք գնելու իրավունքի գրավը: Համաձայն ՀՀ Քաղաքացիական օրենսգրքի` հիփոթեքի պայմանագրով մի կողմը` գրավառուն, որը հիփոթեքով ապահովված վարկային պայմանգրով կամ այլ պարտավորությամբ (հիմնական պարտավորությամբ) պարտատերն է, այդ պարտավորությամբ գրավ դրված գույքի արժեքից գրավատուի մյուս պարտատերերի հանդեպ իր դրամական պահանջները բավարարելու նախապատվության իրավունք ունի: Հիփոթեքի պայմանագրում նշվում են կողմերի անունները (անվանումները) և բնակության վայրը (գտնվելու վայրը), հիփոթեքի առարկան, հիփոթեքով ապահովված պարտավորությունը, դրա գումարը, ծագման հիմքերը և կատարման ժամկետը: Եթե պարտավորությունը հիմնված է որևէ պայմանագրի վրա,  ապա պետք է նշվեն պայմանագրի կողմերը, կնքելու տարին, ամիսը, ամսաթիվը և վայրը: Եթե հիփոթեքով ապահովված պարտավորությունը  պետք է կատարվի մաս առ մաս, ապա հիփոթեքի պայմանագրում պետք է նշվեն համապատասխան վճարների ժամկետները կամ պարբերականությունը, դրանց չափերը կամ այդ չափերը որոշելու համար անհրաժեշտ պայմանները:
Հիփոթեքի առարկան որոշվում է պայմանագրում դրա անվանման, գտնվելու վայրի նշումով և այդ առարկայի նույնացման համար բավարար նկարագրությամբ: Անշարժ գույքի հիփոթեքի պայմանագրով գրավի իրավունքը ենթակա է պետական գրանցման` գույքի նկատմամբ իրավունքների պետական գրանցման մասին օրենքով սահմանված կարգով: Նման իրավունքը ծագում է դրա գրանցման պահից: 

Գրավ դրված գույքի իրացումից ստացված  գումարի բաշխումը կարգավորվում է ՀՀ Քաղաքացիական օրենսգրքով, համաձայն որի` գրավ դրված գույքի իրացումից ստացված գումարից` այդ գույքի վրա բռնագանձում տարածելու և իրացնելու համար ծախսերը վճարելու համար անհրաժեշտ գումարները պահելուց հետո բավարարում են գրավառուի (բանկի) պահանջները, իսկ մնացած գումարը տրվում է գրավատուին:  Եթե գրավ դրված գույքն իրացնելուց ստացված գումարը բավարար չէ գրավառուի պահանջները բավարարելու համար, նա իրավունք ունի պակաս գումարն ստանալ պարտապանի այլ գույքից, եթե այլ բան նախատեսված չէ պայմանագրով: Այդ դեպքում գրավառուն չի օգտվում գրավի վրա հիմնված  նախապատվության իրավունքից:
ՎԱՐԿԱՅԻՆ ՌԻՍԿԻ ԷՈՒԹՅՈՒՆԸ 
Ռիսկը հնարավոր կորուստներ կրելու կամ հավելյալ օգուտներ ստանալու հավանականության առկայությունն է, որն ուղեկցում է յուրաքանչյուր գործունեությանը: Ռիսկը որոշումների կայացման ընթացքում առկա այնպիսի զարգացումների հավանականությունն է, որոնք կարող են բացասաբար անդրադառնալ տնտեսավարող սուբյեկտի շահույթի, կապիտալի, հետևաբար ամբողջ գործունեության վրա և հանգեցնել կուրուստների: Ռիսկը ինչ–որ բան չստանալու վտանգն է կամ այդ վտանգն առաջացնող պայմանների ձևավորման հավանականությունը: Բանկային ռիսկերի կառավարումը բանկային ռիսկերի նվազեցմանն ուղղված համալիր գործողությունների համակարգ է, որը ներառում է ռիսկերի կանխատեսում, նրանց հնարավոր չափերի և հետևանքների որոշում, ռիսկերի հետ կապված կորուստների կանխարգելման և նվազեցման միջոցառումների իրականացում:

  Ռիսկերի կառավարման գործընթացը կարելի ներկայացնել հետևյալ հիմնական փուլերով` ռիսկերի բացահայտում, ռիսկերի առաջացման գործոնների որոշում, յուրաքանչյուր գործոնի ազդեցության չափում և գնահատում, ռիսկերի թույլատրելի մակարդակի սահմանում, առանձին բանկային գործարքների վերլուծություն` ռիսկեր առաջացնող գործոնների տեսանկյունից, ռիսկերի նվազեցման միջոցառումների մշակում և իրագործում:

   Բանկի ռիսկերի կառավարման հիմնական նպատակն է բացառել, կամ նվազագույնի հասցնել բանկի գործունեության հնարավոր ռիսկերով պայմանավորված կորուստները:

Վարկային ռիսկն  առաջանում է բանկի փոխառուների կամ գործընկերների անվճարունակության կամ այլ պատճառներով բանկի նպատմամբ իրենց պարտավորությունները չկատարելու  հետևանքով: Քանի որ առևտրային բանկերն իրենց գործունեությունը կազմակերպում են հիմնականում ներգրավված  միջոցների հաշվին, տեղաբաշխված գումարների կորուստը բանկին կանգնեցնում է բավականին լուրջ խնդիրների և դրանց լուծման անհրաժեշտության առջև: Վարկային ռիսկի կառավարման քաղաքականությունն ու կոնկրետ միջոցառումները մշակվում են այնպես, որ կանխարգելեն կամ ի սկզբանե նվազեցնեն վարկային ռիսկը, այլ ոչ թե ներազդեն դրա վրա, երբ այն արդեն առկա է: Վարկային ռիսկի առաջացումն անհրաժեշտ է հնարավորինս կանխել կամ մեղմացնել հենց սկզբից` վարկի տրամադրման պահին: Վարկային ռիսկի կառավարումը հիմնականում դրա գնահատման մեջ է, որը պետք է կատարվի նախքան վարկի տրամադրումը: Վարկային պայմանագրի գործողության ողջ ժամանակահատվածում վարկային ռիսկի կառավարումն իր մեջ ներառում է միայն բանկի կողմից իրականացվող վերահսկողությունը` վարկի նպատակային օգտագործման, ինչպես նաև վարկի գումարի և տոկոսագումարների ժամանակին և լրիվ մարման բնագավառում: Վարկային ռիսկը բաղկացած է երկու տիպի ռիսկերից` գործարքի ռիսկ և վարկային պորտֆելի ռիսկ:

   Վարկային ռիսկի կառավարումը ենթադրում է նախ և առաջ վարկային պորտֆելի դիվերսիֆիկացում` ելնելով մի շարք չափանիշներից: Դիվերսիֆիկացումը կատարվում է` ըստ տնտեսության ճյուղերի կամ ոլորտների, ըստ տարածաշրջանների, ըստ վարկերի տեսակների, ըստ հաճախորդների խմբերի և այլն:
  Վարկային պորտֆելի կազմն ու կառուցվածքը սահմանելու նպատակով անհրաժեշտ է սահմանել հետևյալ հարաբերակցությունները (կամ դրանց ընդունելի միջակայքերը).

· առևտրային վարկերը` ընդհանուր վարկերի նկատմամբ,

· սպառողական վարկերը` ընդհանուր վարկերի նկատմամբ,

· ապահովված վարկերը` ընդհանուր վարկերի նկատմամբ,

· խոշոր վարկերը` ընդհանուր վարկերի նկատմամբ,

· ըստ տարածաշրջանների տրամադրված վարկերը` ընդհանուր վարկերի նկատմամբ,

· ըստ հաճախորդների տրամադրված վարկերը` ընդհանուր վարկերի նկատմամբ:

    Վարկային պորտֆելի որակը գնահատվում է հետևյալ հիմնական ցուցանիշներով.

· ժամկետանց վարկերի հարաբերությունն ընդհանուր վարկերին,

· ժամկետանց վարկերի հարաբերությունն ընդհանուր ակտիվներին,

· դուրս գրված վարկերի հարաբերությունն ընդհանուր վարկերին և այլն:

Ստացված ցուցանիշներն իրատեսորեն գնահատելու համար անհրաժեշտ է.

· դրանք համեմատել բանկի նախորդ ժամանակահատվածների նույնանուն ցուցանիշների հետ,

· դրանք համեմատել այլ բանկերի միևնույն ժամանակահատվածի նույնանուն ցուցանիշների հետ:

    Վարկային ռիսկը կառավարելու նպատակով բանկը պետք է ունենա վարկերի դիվերսիֆիկացված պորտֆել, որպեսզի ապահովագրի իրեն հնարավոր չվճարումներից և նվազագույնի հասցնի չվերադարձվող գումարի ծավալը: Վարկային պորտֆելի վերը նշված ցուցանիշների և վարկերի որակի հիման վրա վարկային բաժնի աշխատակիցները գնահատում են առկա իրավիճակը և մշակում հետագա վարկերի տրամադրման քաղաքականությունը` ելնելով վարկային պորտֆելի որակը լավացնելու, վարկային ռիսկը նվազեցնելու տեսանկյունից:

    Վարկային ռիսկի առաջացման աղբյուր կարող են հանդիսանալ հետևյալ գործոնները` գրավի առկայությունը կամ դրա բացակայությունը, տոկոսադրույքների փոփոխության ազդեցությունը հաճախորդի վճարունակության վրա, ֆորս–մաժորային իրավիճակների առաջացումը, օրենսդրական փոփոխությունները, հաճախորդի գործունեության ոլորտում մրցակցության խորացումը, տնտեսությունում տիրող ընդհանուր իրավիճակը, տնտեսության մեջ տեղի ունեցող կառուցվածքային փոփոխությունները, մեկ հաճախորդին տրամադրվող վարկի առավելագույն չափը և այլն:
    Ժամանակակից պայմաններում վարկի ռիսկայնության աստիճանի նվազեցման առավել գործուն և իրատեսական տարբերակը գրավի առկայությունն է: Վարկային ռիսկի գնահատումը գրավով ապահովվածության տեսանկյունից որոշվում է գրավով ապահովված վարկերի և ընդհանուր վարկերի գումարների հարաբերակցությամբ: Որքան բարձր է վարկային պորտֆելում գրավով ապահովված վարկերի տեսակարար կշիռը, այնքան ցածր է տվյալ վարկային պորտֆելի ռիսկայնության աստիճանը:

    Այն դեպքերում, երբ վարկային պայմանագիրը կնքվում է լողացող տոկոսադրույքի պայմանով, տոկոսադրույքը կարող է բարձրացվել բանկի կողմից այնքան, որ հաճախորդն ի վիճակի չլինի մարելու վարկի տոկոսները: Տոկոսադրույքների փոփոխության հետևանքով առաջացող վարկային ռիսկը գնահատելու համար որպես հիմք վերցվում է այն առավելագույն տոկոսադրույքը, որը վարկառուն կարող է վճարել: Դրանից ցածր տոկոսադրույքով տրամադրված վարկերի ամբողջ գումարը պետք է բաժանվի ողջ վարկային պորտֆելի մեծությանը: Գոյություն ունի նաև երկրորդ մոտեցումը. առավելագույն տոկոսադրույքը գերազանցող վարկերի ընդհանուր գումարը բաժանվում է վարկային պորտֆելի ընդհանուր մեծության վրա:

    Բանկի կողմից յուրաքանչյուր առանձին դեպքում վարկի տրամադրմանը պետք է նախորդեն հաճախորդի վարկունակության մանրամասն ուսումնասիրումն ու բացահայտումը: Բանկը պետք է գնահատի հաճախորդի վարկունակությունը ոչ միայն ներկա ժամանակահատվածի համար, այլև կանխատեսի նրա ֆինանսական վիճակի կայունությունը հեռանկարում:
ՓՈԽԱՏՎԱԿԱՆ  ՏՈԿՈՍԻ ՏՆՏԵՍԱԿԱՆ ՆՇԱՆԱԿՈՒԹՅՈՒՆԸ: ՏՈԿՈՍՆԵՐԻ ՀԱՇՎԱՐԿՄԱՆ ԵՎ ՎՃԱՐՄԱՆ ԿԱՐԳԸ: ՊԱՐԶ ԵՎ  ԲԱՐԴ ՏՈԿՈՍԱԴՐՈՒՅՔՆԵՐ

Փոխատվական (վարկի) տոկոսը տնտեսագիտական կատեգորիա է, որն արտահայտում է վարկատու-վարկառու հարաբերություններ ամբողջականությունը` կրելով տնտեսությունում և ֆինանսական շուկայում առկա վիճակի ու սպասումների ներգործությունը: Դրանից ստացված եկամուտների հաշվին բանկը վճարում է ներգրավված ավանդների դիմաց հաշվարկված տոկոսները, կատարվում է բանկի գործունեությունն ապահովելու համար անհրաժեշտ ծախսերը, ձևավորվում է շահույթի մի մասը: 

Վարկի տոկոսը յուրահատուկ գին է, որը վճարվում է դրամական միջոցների ժամանակավոր օգտագործման համար: Տեսականորեն վարկի տոկոսի վճարման աղբյուր է հանդիսանում վարկառուի շահույթի մի մասը, որը ստացվել է վարկի օգտագործման արդյունքում:

Տոկոսային եկամուտը դրամական միջոցների այն հանրագումարն է, որը վարկատուները ստանում են վարկ տրամադրելու արդյունքում: Տոկոսադրույքը տոկոսային եկամտի և վարկի հիմնական գումարի հարաբերակցությունն է: 

Որպես տնտեսագիտական կատեգորիա` վարկի տոկոսադրույքը կատարում է բաշխման և խթանման գործառույթներ: Բաշխման գործառույթը դրսևորվում է նրանում, որ այն կարգավորում է վարկային կապիտալի բաշխումը տնտեսության տարբեր սուբյեկտների միջև: Շուկայական տնտեսության պայմաններում վարկային ռեսուրսների զգալի մասը հոսում է դեպի շահութաբեր ծրագրերը և դեպի այն տնտեսավարող սուբյեկտները, որոնց գործունեության արդյունավետությունն ավելի բարձր է, քան վարկային շուկայում առաջարկվող տոկոսադրույքը: Վարկի տոկոսադրույքը նաև խթանում է ներգրավված միջոցների արդյունավետ օգտագործումը և ստանձնած պարտավորությունների ժամանակին մարումը:

Տոկոսադրույքի ձևավորման վրա էական ազդեցություն ունի գնաճի գործոնը, որը հաշվի առնելով, տարբերակում են անվանական և իրական տոկոսադրույքները: Անվանական տոկոսադրույքը ընթացիկ շուկայական տոկոսադրույքն է, իսկ իրական տոկոսադրույքը` անվանական տոկոսադրույքի ճշգրտումը` հաշվի առած գնաճը: Վարկ տրամադրելու վերաբերյալ  որոշում ընդունելիս հատկապես կարևոր է իրական տոկոսադրույքի հաշվարկը: 

Բանկերը սովորաբար հաշվարկում են իրենց համար ընդունելի նվազագույն տոկոսի չափը, որն անվանվում է բազային տոկոսադրույք: Վերջինս բանկի կողմից ներգրավված միջոցների, բանկի գործունեության ապահովման, ինչպես նաև հարկերի վճարման համար անհրաժեշտ ծախսերի և բանկի տարեկան ծրագրով նախատեսված նվազագույն շահույթի նորմայի հանրագումարն է: 

Բացված տեսքով բազային տոկոսադրույքի /Տբ/ հաշվարկը արտահայտվում է հետևյալ բանաձևով.

Տբ = Ն + Ծ + Հ + Զ + Շ,        որտեղ
Ն-ն – ներգրավված միջոցների միջին արժեքն է` տոկոսային արտահայտությամբ,

Ծ-ն – մեկ միավոր ներգրավված և տեղաբաշխված միջոցների սպասարկման համար կատարվող գործառնական ծախսը` տոկոսային արտահայտությամբ,

Հ-ն – շահույթի ստացման հետ չկապված հարկերի ու այլ վճարների տեսակարար կշիռը ընդհանուր ծախսերի մեջ,

Զ-ն - զարգացման ծրագրերին ուղղվող ծախսերի տեսակարար կշիռը,

Շ-ն – պլանավորված նվազագույն շահույթի նորման:

Յուրաքանչյուր կոնկրետ գործարքի դեպքում, հիմք ընդունելով բազային տոկոսադրույքը, բանկը սահմանում է տոկոսադրույք` կախված վարկային շուկայում միջոցների առաջարկից և պահանջարկից, վարկի ժամկետայնությունից, չափից և տեսակից, ապահովվածությունից, վարկառուի վարկունակության մակարդակից, շուկայում մրցակցության աստիճանից, գնաճի չափից և այլն: 

Վարկային գործարքի արդյունավետությունը գնահատելիս միշտ հաշվի է առնվում այլընտրանքի հնարավորությունը: Բանկի համար, օրինակ, այլընտրանք են հանդիսանում ԿԲ-ում կամ այլ բանկերում ավանդների ներդրումը, միջբանկային շուկայում իրականացվող վարկային գործարքները /ռեպո համաձայնագրերը/, արժեթղթերում /օրինակ, պետական պարտատոմսերում/ կատարվող ներդրումները: Այլընտրանքը նվազագույն ռիսկով առավելագույն շահույթ ստանալու հնարավորության գնահատումն է: Որքան մեծ է գործարքի հետ կապված ռիսկը, այնքան բարձր է տոկոսադրույքը:

Բանկային պրակտիկայում կիրառվում է երկու տեսակի վարկի տոկոսադրույք` հաստատուն, որը սահմանվում է վարկի ամբողջ ժամանակահատվածի համար և չի փոփոխվում, և փոփոխական կամ լողացող, որը հաճախ սահմանվում է երկարաժամկետ վարկերի համար և փոփոխվում է դրամավարկային շուկայում տեղի ունեցող տատանումներին համընթաց:  Լողացող տոկոսադրույքն ունի երկու բաղկացուցիչ: Առաջին բաղկացուցիչը փոփոխական մեծություն է, որի դերում սովորաբար հանդես են գալիս միջազգային միջբանկային վարկային շուկայի տոկոսադրույքները (ԼԻԲՈՐ, ՖԻԲՈՐ և այլն): Երկրորդ բաղկացուցիչը հավելյալ տոկոսադրույք է, որը ֆիքսված մեծություն է, սահմանվում է վարկային պայմանագրով և չի փոխվում պայմանագրի ամբողջ ընթացքում: Հավելյալ տոկոսադրույքի չափը կախված է գործարքի պայմաններից և ռիսկի ատիճանից:
Կիրառվում են տոկոսի հաշվարկման տարբեր եղանակներ: Այս առումով տարբերակվում են  պարզ և բարդ տոկոսադրույքները: Պարզ տոկոսադրույքները կիրառվում են հիմնականում կարճաժամկետ վարկավորման ժամանակ, երբ վարկային պայմանագրով սահմանված որոշակի պարբերականությամբ /հիմնականում ամիսը կամ եռամսյակը մեկ անգամ/ կատարվում է տոկոսագումարի հաշվարկում և վճարում: Պարզ տոկոսներն այն տոկոսներն են, երբ ստացված վարկի համար տոկոսները որոշվում են` ելնելով պարտքի սկզբնական գումարից: Պարզ տոկոսի հաշվարկման եղանակով վարկառուի կողմից մարման ենթակա ամբողջ գումարը, ներառյալ վարկի հիմնական գումարը, կարելի է հաշվարկել հետևյալ բանաձևի միջոցով.

FV = PV * (1 + n * i),     որտեղ
FV –վճարվելիք /վերադարձվելիք/ ամբողջ գումարն է ժամկետի վերջում /ապագա արժեք/,

PV – կապիտալի /վարկի/ սկզբնական /հիմնական/ գումարը /ընթացիկ արժեք/,

n – վարկի օգտագործման փաստացի ժամանակահատվածի գործակիցն է, որը ստացվում է վարկի փաստացի օգտագործման ժամանակահատվածը /օրերով/ հարաբերելով պայմանագրով հիմք ընդունվող տարվա բազային օրերի քանակին /սովորաբար 365 օր/,

i –տոկոսադրույքը /տասնորդական թվով/: 

I = FV – PV,

որտեղ  I – տոկոսների գումարըª փոխառության ամբողջ ժամանակաշրջանում:

Վարկառուի կողմից վճարման ենթակա տոկսագումարը պայմանագրով սահմանված որևէ միջանկյալ ժամանակահատվածում, հաշվարկվում է հետևյալ բանաձևով.

I = PV * n * i,

Եթե վարկային պայմանագրով նախատեսված են նաև վարկի հիմնական գումարի մասնակի մարումներ միջանկյալ ժամանակահատվածներում, ապա յուրաքանչյուր հերթական ժամկետում վճարվելիք տոկոսագումարը հաշվարկվում է վարկի հիմնական գումարի մնացորդի նկատմամբ: 

Բարդ տոկոսադրույքների կիրառման ժամանակ արդեն հաշվարկված  տոկոսագումարները չեն գանձվում, այլ ժամանակային  որոշակի միջակայքերում ավելացվում են /կապիտալացվում են/ վարկի հիմնական գումարին և դրանց դիմաց նույնպես հաշվարկվում է տոկոս: Բարդ տոկոսադրույքների հաշվարկմամբ պարտքի ամբողջ գումարի /ներառյալ տոկոսագումարների/ հաշվարկը կատարվում է հետևյալ բանաձևով.

FV = PV * (1 + i)n
 Տոկոսագումարները կարող են կապիտալացվել տարին մի քանի անգամ, օրինակ եռամսյակը մեկ /4/, յուրաքանչյուր ամիս /12/, կիսամյակը մեկ /2/, ընդ որում, պայմանագրում ֆիքսվում է տարեկան տոկասադրույքը: Այս դեպքում գործ ունենք բարդ անվանական տոկոսադրույքի հետ, որը հաշվարկվում է հետևյալ բանաձևով.

FV = PV * (1 + i/m) n * m,
m - տոկոսագումարների կապիտալացման թիվը`  1, 2, 4, 12…

   Տոկոսադրույքի հաշվարկման եղանակներն  ընտրելիս բանկը մանրամասն վերլուծում է բոլոր հնարավոր զարգացումները, որոնք այս կամ այն կերպ կարող են ազդել վարկային գործարքի եկամտաբերության վրա: Օրինակ, պետք է հաշվի առնել գնաճի բնույթը և շուկայական տոկոսադրույքի տատանումների միտումը և որոշել, թե որն է ավելի նպատակահարմար` սահմանել տոկոսագումարի ամենամսյա վճարումներ, թե ավելացնել վարկառուի պարտավորության չափը` հաշվարկած տոկոսագումարները պարտքի հիմնական գումարին ավելացնելու միջոցով:

  Տոկոսադրույքի հաշվարկման եղանակներն  ընտրելիս բանկը մանրամասն վերլուծում է բոլոր հնարավոր զարգացումները, որոնք այս կամ այն կերպ կարող են ազդել վարկային գործարքի եկամտաբերության վրա: 

Տոկոսադրույքի ձևավորման վրա ազդող գործոնները կարելի է բաժանել երկու հիմնական խմբի` ընդհանուր կամ մակրոտնտեսական և մասնավոր: Ընդհանուր կամ մակրոտնտեսական հիմնական գործոններն են` վարկային շուկայում միջոցների առաջարկի և պահանջարկի հարաբերակցությունը; երկրի ԿԲ-ի կարգավորող քաղաքականությունը; գնաճի տեմպը; հարկային քաղաքականությունը; երկրի բանկային համակարգի կայունության աստիճանը: Մասնավոր գործոնները պայմանավորված են բանկի գործունեությամբ. ռեսուրսների ներգրավման և տեղաբաշխման քաղաքականության ուղղվածությամբ, վարկային գործարքի առանձնահատկություններով, վարկի գումարի մեծությամբ, մարման ժամկետով, ապահովվածության աստիճանով, վարկային միջոցների ինքնարժեքով, վարկառուի վարկունակության մակարդակով, վարկի վերադարձելիությունն ապահովող միջոցներով և այլն:

   Հաշվի առնելով վերը նշված գործոնների ազդեցության աստիճանը` բանկը որոշում է վարկային տոկոսադրույքների մակարդակը այն հաշվարկով, որպեսզի ապահովվի նրա եկամտաբերությունը և մրցունակությունը բանկային ծառայությունների շուկայում:

Ինչպես տեղական, այնպես էլ միջազգային վարկային շուկայում կիրառվող տոկոսադրույքները կարելի է բաժանել  մի քանի մակարդակի`

1-ին մակարդակ. պաշտոնական տոկոսադրույքներ (վերաֆինանսավորման տոկոսադրույք, հաշվարկային դրույք)- սահմանում են ԿԲ-երը և հանդիսանում են վերջիններիս կողմից առևտրային բանկերին տրամադրվող վարկերի տոկոսադրույքների հիմքը: ՀՀ ԿԲ յուրաքանչյուր ամիս սահմանում է ինչպես իր կողմից բանկերին տրամադրվող վարկերի տոկոսադրույքը (ռեպո համաձայնագրերի տոկոսադրույք), այնպես էլ բանկային տոկոսի հաշվարկային դրույքը, որը հանդես է գալիս որպես հաշվարկային մեծություն քաղաքացիաիրավական հարաբերություններում (տույժերի հաշվարկում, վնասների փոխհատուցում և այլն):

2-րդ մակարդակ. միջբանկային վարկային շուկայում հաշվարկային տոկոսադրույքներ (ԼԻԲՈՐ, ՖԻԲՈՐ, ՏԻԲՈՐ, ԿԻԲՈՐ, ՍԻԲՈՐ, ՆԻԲՈՐ,ՓԻԲՈՐ և այլն) - այս դրույքները հանդիսանում են առանձին երկրների ֆինանսական շուկայի հաշվարկային տոկոսադրույքները, որոնք դրվում են համապատասխան երկրի միջբանկային շուկայի, ինչպես նաև այլ վարկային գործառնությունների (նաև միջազգային) հաշվարկման հիմքում:

3-րդ մակարդակ. առաջնակարգ տոկոսադրույք (prime rate) - այս դրույքով առևտրային բանկերը վարկեր են տրամադրում առաջնակարգ (հուսալի) հաճախորդներին: Սովորաբար առաջնակարգ դրույքաչափերն ավելի բարձր են, քան 1-ին և 2-րդ մակարդակի դրույքաչափերը:

4-րդ մակարդակ. միջին, փոքր ձեռնարկություններին և անհատներին տրամադրվող սովորական վարկերի տոկոսադրույքները - վերջիններս միշտ ավելի բարձր են, քան նախորդ մակարդակների տոկոսադրույքները:

Վարկերի վերաբերյալ վարկատուները հրապարակում են երկու տոկոսադրույք` «տարեկան անվանական տոկոսադրույք» և «տարեկան փաստացի տոկոսադրույք» : 

Տարեկան անվանական տոկոսադրույքը ֆինանսական կազմակերպության կողմից սահմանված այն տոկոսադրույքն է, որի հիման վրա հաշվարկվում են այդ տոկոսավճարների մեծությունը: Անվանական տոկոսադրույքը որպես կանոն ֆիքսված է լինում, սակայն երբեմն կարող են առաջարկվել նաև «լողացող» կամ փոփոխական տոկոսադրույք: Սակայն բացի տոկոսագումարներից վարկ ստանալու համար հնարավոր է հարկ լինի կատարել նաև այլ ծախսեր: Օրինակ, վարկ տրամադրելու և վարկը սպասարկելու համար միջնորդավճարները, գրավադրվող գույքի գնահատման ծախսերը ապահովագրական ծախսերը և այլն: Այլ ծախսերը մեծացնում են վարկի իրական արժեքը: 
Տարեկան փաստացի տոկոսադրույքն այն տոկոսադրույքն է, որը ցույց է տալիս վարկի իրական արժեքը, հաշվի առնելով վարկի հետ կապված բոլոր ծախսերը՝ տոկոսավճարները, ինչպես նաև վարկի տրամադրման և սպասարկման գծով բոլոր այլ ծախսերը: Ընդհանուր առմամբ տարեկան փաստացի տոկոսադրույքը ավելի բարձր է լինում, քան տարեկան անվանական տոկոսադրույքը: 

ԹԵՄԱ. ԲԱՆԿԱՅԻՆ ՀԱՄԱԿԱՐԳԻ ՏԱՐՐԵՐԸ
ԲԱՆԿԱՅԻՆ ՀԱՄԱԿԱՐԳԸ, ՆՐԱ ՏԻՊԵՐԸ, ԲՆՈՐՈՇ ԱՌԱՆՁՆԱՀԱՏԿՈՒԹՅՈՒՆՆԵՐԸ

Բանկային համակարգը վարկային կազմակերպությունների ինստիտուցիոնալ կառուցվածքի առաջատար օղակն է: Բանկային համակարգը տվյալ երկրում գործող  բանկերի ամբողջությունն է: Այդ համակարգում իր խնդիրներով և գործառույթներով առաջնային տեղը գրավում է կենտրոնական բանկը: Առևտրային բանկերն անկախ են, բայց գործում են միասնական ֆինանսավարկային համակարգում և ենթարկվում են ինչպես օրենսդրությամբ նախատեսված, այնպես էլ ԿԲ-ի կողմից սահմանված կարգավորման և վերահսկման կանոններին:  

Բանկային համակարգը բնութագրվում է որոշակի հատկանիշներով՝
· բանկային համակարգը չի համարվում պատահական տարրերի ամբողջություն,

· բանկային համակարգի առանձնահատուկ դերը:
 
Գոյություն ունեն  բանկային համակարգի հետևյալ  տեսակները`

· կենտրոնացված  (բաշխիչ) բանկային համակարգ

· շուկայական բանկային համակարգ

· անցումային ժամանակաշրջանի բանկային համակարգ: 
   
Ի տարբերություն կենտրոնացված բանկային համակարգի` շուկայական բանկային համակարգը բնութագրվում է բանկերի գործունեության վրա ազդելու պետության մենաշնորհի բացակայությամբ:

	Կենտրոնացված բանկային համակարգ
	Շուկայական բանկային համակարգ

	1. Ըստ սեփականության ձևի

	Պետությունը համարվում է բանկի սեփականատերը
	Բանկերի կազմակերպումը սեփականության բազմազան ձևերի վրա

	2. Մենաշնորհային աստիճանով

	Պետության մենաշնորհը  բանկերի ձևավորման վրա
	Բանկերի գործունեության վրա պետության մենաշնորհային ազդեցությունը բացակայում է. ցանկացած ֆիզիկական և իրավաբանական անձ կարող է հիմնադրել բանկ

	3. Ըստ բանկային համակարգի մակարդակի

	Միամակարդակ բանկային համակարգ
	Երկմակարդակ բանկային համակարգ

	4. Կառավարման համակարգի բնույթով

	Կենտրոնացված (ուղղահայաց) կառավարման սխեմա
	Ոչ կենտրոնացված (հորիզոնական) կառավարման սխեմա

	5. Ըստ բանկային քաղաքականության բնույթի

	Միասնական բանկային քաղաքականություն
	Բազմաթիվ բանկերի ոչ միասնական քաղաքականություն

	6. Բանկերի և պետության միջև փոխգործողությունների բնույթով

	Պետությունը պատասխանատու է բանկերի պարտավորությունների համար
	Պետությունը պատասխանատու չէ բանկերի պարտավորությունների համար, քանի որ բանկերն էլ պատասխանատու չեն պետության պարտավորությունների համար

	7. Ենթակայության բնույթով

	Բանկերը ենթակա են կառավարությանը, կախված են նրանց օպերատիվ գործունեությունից
	ՀՀ ԿԲ-ն հաշվետու է ԱԺ-ին, ոչ պետական բանկերը` իրենց բաժնետերերի ընդհանուր ժողովին

	8. Էմիսիոն և վարկային գործառնությունների կատարման առումով

	Վարկային և էմիսիոն գործառնությունները կենտրոնացված են մեկ բանկում (երկրի ԿԲ)

	Էմիսիոն գործառնությունները կենտրոնացված են միայն ՀՀ ԿԲ-ում, ձեռնարկությունների և բնակչության վարկավորումը կատարում են ոչ պետական բանկերը

	9. Բանկերի ղեկավարների նշանակման եղանակով

	Բանկի ղեկավարը նշանակվում է կենտրոնական իշխանության, կառավարման բարձրագույն օղակի կողմից
	ՀՀ ԿԲ նախագահը հաստատվում է ԱԺ-ի կողմից, իսկ առևտրային բանկերի կառավարիչը ընտրվում է նրա Խորհրդի կողմից


Ինչպես ամեն մի համակարգ, բանկային համակարգը ևս անցել է էվոլուցիոն զարգացման ուղի: Բանկային համակարգի զարգացման ընթացքի վրա ազդել են մի շարք մակրոտնտեսական և քաղաքական գործոններ: Դրանք են` ապրանքադրամական հարաբերությունների զարգացումը, հասարակական և տնտեսական կարգը, սոցիալական ուղղվածությունը, օրենսդրական հիմքերն ու ենթաօրենսդրական ակտերը, ընդհանուր պատկերացումը բանկերի էության և երկրի տնտեսության մեջ ունեցած դերի մասին: Բանկային համակարգի զարգացմանը նպաստել են նաև ազգային շուկաների զարգացումը և միջազգային առևտուրը, միջբանկային մրցակցությունը, պետության տնտեսական և ֆինանսական քաղաքականությունը և այլն:   Բանկային համակարգի զարգացմանը խոչընդոտել են պատերազմները, հեղափոխությունները, քաղաքական և տնտեսական իրավիճակները, գործարարության պարբերաշրջանները (մասնավորապես տնտեսական անկման փուլը), անհրաժեշտ պաշարների բացակայությունը և այլ գործոններ: Բանկային համակարգն իր մեջ ընդգրկում է հաշվարկադրամարկղային կենտրոնների  և ուղղակի հաշվարկների համակարգերը:

ՀՀ բանկային համակարգն երկմակարդակ բանկային համակարգ է, որն  ընդգրկում է ՀՀ կենտրոնական բանկը, ՀՀ տարածքում գործող բանկերը, դրանց մասնաճյուղերը, ինչպես նաև օտարերկրյա բանկերի` ՀՀ տարածքում գործող մասնաճյուղերն ու ներկայացուցչությունները:  ՀՀ ԿԲ երկրի գլխավոր բանկն է, որն օժտված է փողի մենաշնորհային թողարկման, դրամաշրջանառության կարգավորման, բանկերի և այլ վարկային կազմակերպությունների գործունեության կարգավորման, վերահսկման, դրամավարկային և արժութային քաղաքականության մշակման և իրականացման, երկրի պաշտոնական միջազգային պահուստների պահպանման և կառավարման իրավունքով:
ԲԱՆԿԵՐԻ ԾԱԳՈՒՄԸ  ԵՎ ԶԱՐԳԱՑՈՒՄԸ
Բանկն իրենից ներկայացնում է տնտեսության մի մասնիկը` տնտեսության կարևորագույն բաղադրիչ օղակներից մեկը, առանց որի անհնար է պատկերացնել ժամանակակից ապրանքադրամական տնտեսությունը: Բանկային համակարգի զարգացումը ուղղակիորեն պայմանավորված է տնտեսության մեջ ապրանքադրամական հարաբերությունների զարգացման մակարդակով:

      Բանկերը ներգրավում են ազատ միջոցներ, տրամադրում վարկեր, իրականացնում վճարահաշվարկային ծառայություններ, թողարկում դրամական միջոցներ, հանդիսանում արժեթղթերի շուկայի դիլերներ, իրականացնում են այլ ֆինանսական գործառնություններ:

      Բանկային գործը ծագել և զարգացել է միջոցների փոխանակման ու փոխատվական գործունեության շնորհիվ: Այս հարաբերությունների զարգացումը բանկային գործի հիմքը դրեց:

Հին անգլերենում “bank” բառը նշանակել է «սեղան» իսկ  “Bankerotta” բառակապակցությունը նշանակել է «կոտրված նստարան», որտեղից էլ առաջացել է «սնանկացում» բառը: Մեկ այլ պնդման համաձայն, «բանկ» բառն առաջացել է իտալերեն “banka” բառից, որը նշանակում է «նավամատույցի շուկայի սեղանիկ», իսկ փոխանակողները կոչվում էին “banchieri”: Այս անձինք  փոխանակողներ էին, որոնք նստում էին հրապարակներում (առևտրական շրջաններում) տեղադրված սեղանների մոտ կամ ոչ մեծ կրպակներում և օգնում էին քաղաք ժամանած ճանապարհորդներին փոխանակելու օտարերկրյա մետաղադրամները տեղական դրամով կամ որոշակի վարձատրության դիմաց հաշվառում էին առևտրային մուրհակները: Ընդ որում, առևտուրն ընթանում էր զանազան մետաղադրամների օգտագործմամբ, որոնք հատվում էին ինչպես պետությունների, այնպես էլ քաղաքների և նույնիսկ առանձին անհատների կողմից: Չկար մետաղադրամների միասնական համակարգ, և առք ու վաճառքի ժամանակ հանդիպում էին տարբեր ձևի ու արժողությամբ մետաղադրամներ` հաճախ դրանց վրա նշված անվանական արժեքից ցածր: Եվ այդպիսի պայմաններում պահանջվեցին հատուկ մասնագետներ, ովքեր կկարողանային ճանաչել շրջանառվող բազմաթիվ մետաղադրամները, գնահատել դրանք և խորհուրդներ տալ փոխանակման ժամանակ: 

       
Ճիշտ չէ եզրակացնել, թե առաջին բանկերն առաջացել են փոխանակային գործի հիման վրա: Պատմաբանների կարծիքով, դեռևս մ.թ.ա. 2300թ. խալդերն ունեին ընկերություններ, որոնք իրենց անմիջական գործառնությունների հետ մեկտեղ նաև տրամադրում էին փոխատվություններ: Դեռևս հին ժամանակներում հասարակության հարստացող խավը պարտքով միջոցներ էր տալիս այն անձանց, ովքեր ունեին դրա կարիքը` կապված ընթացիկ կամ երկարատև խնդիրների լուծման հետ: 

Առաջին վարկային գործառնությունների մասին հիշատակումները վերաբերում են մ.թ.ա. VI դարին: Հին Բաբելոնում կիրառվում էր ավանդային գործառնությունը` ավանդների ընդունումը և դրանց դիմաց տոկոսների վճարումը: Այդ գործառնությունները մ.թ.ա. IV դարում իրականցվում էին նաև Հունաստանում, որտեղ գոյություն ուներ բավականին զարգացած բանկային գործունեություն: Նրանք իրականացնում էին տարբեր գործառնություններ` սկսած գնման, վաճառքի և հաճախորդների հաշվին վճարումների կատարումից մինչև վարկերի տրամադրումը և տարբեր գործարքներում որպես երաշխավոր կամ վստահված անձ հանդես գալը: 

Առաջին բանկը, ժամանակակից ըմբռնմամբ, առաջացել է Իտալիայում 1407թ.  (Banca di SanGiorgio), սակայն դա չի նշանակում, թե բանկերն առաջին անգամ առաջացել են միջնադարյան Իտալիայում: «

Բանկ» հասկացությունը կարելի է հավասարապես նույնացնել նաև Հին Հունաստանում փոխանակողների և նրանց սեղանների հետ, որտեղ բանկիրներին անվանում էին տրապեզիդներ (հունարեն «տրապեզա» բառից, որը նշանակում է «սեղան»), կամ Հին Հռոմում փոխանակող-մենսարների հետ (լատ. “mensa” բառից, որը նշ. է «սեղան»), ովքեր զբաղվում էին արժույթի փոխանակմամբ, ինչպես նաև այլ գործառնություններով: 

Բանկային գործն աստիճանաբար դուրս եկավ դասական հունահռոմեական քաղաքակրթության սահմաններից և ներթափանցեց հյուսիսային և արևմտյան Եվրոպա: XVI –XVII դդ. մի շարք քաղաքներում (Վենետիկ, Միլան, Ամստերդամ, Համբուրգ, Նյուրինբերգ, Ջենովա) վաճառականները ստեղծեցին ժիրոբանկեր (իտալերեն “giro” բառից, որը նշանակում  է «շրջապտույտ, շրջանառություն»)` իրենց հաճախորդ-վաճառականների միջև անկանխիկ հաշվարկներ կատարելու համար: Ժիրոբանկերն իրենց հաճախորդների միջև հաշվարկներն  իրականացնում էին ազնիվ մետաղների որոշակի կշռային քանակով` արտահայտված հատուկ դրամական միավորներով: Արևմտյան Եվրոպայում անցումը դեպի վարկեր տրամադրող բանկային տների և առևտրային բանկերի կատարվել է XVII դ. 2-րդ կեսին: 

Անգլիայում առաջին բաժնետիրական բանկը (Անգլիայի բանկը)  հիմնադրվել է 1694թ., որն ակտիվորեն իրականացնում էր առևտրաարդյունաբերական շրջանառության վարկավորումը և կառավարությունից ստացավ բանկնոտներ թողարկելու իրավունք: ԱՄՆ-ում բանկային գործի պատմությունը սկսվել է XVIII դ. 2-րդ կեսից, որտեղ անհատական վարկային գրասենյակները վարկ էին տրամադրում հողի գրավով և շրջանառության մեջ դրամ թողարկում: ԱՄՆ-ում առաջին առևտրային բանկը, որը ստացել է բանկային գործառնություններ իրականացնելու իրավունք, եղել է Հյուսիսային Ամերիկայի բանկը, որը կազմավորվել է 1781թ. Ֆիլադելֆիայում: 
Այսպիսով, առաջին բանկերի ծագման ժամանակաշրջանի վերաբերյալ հարցը, դատելով ըստ ոչ մեծ թվով աշխատությունների, չի ստացել հստակ պատասխան: Ժամանակի տատանումը կազմում է մոտ 2 հազ. տարի: Գիտնականների մի մասի կարծիքով, առաջին բանկերն առաջացել են Իտալիայում (Վենետիկ, Ջենովա) XIV –XV դդ.: Մյուս գիտնականները գտնում են, որ բանկը, որպես ապրանքային տնտեսության հատուկ ինստիտուտ, ծագել է միայն ապրանքադրամական հարաբերությունների զարգացման այնպիսի փուլում, երբ ի հայտ է եկել դրամաշրջանառության կարգավորման և վարկային գործառնությունների իրականացման անհրաժշտությունը: Կան նաև այլ տեսակետներ, սակայն, կարևորը ոչ այնքան բանկերի առաջացման ժամանակաշրջանի ճշտումն է, որքան այն, թե ինչ է իրենից ներկայացնում բանկը և որոնք են բանկային գործի ծագման հիմնապատճառները:

ԲԱՆԿԵՐԻ ԷՈՒԹՅՈՒՆԸ, ԱՌԱՆՁՆԱՀԱՏԿՈՒԹՅՈՒՆՆԵՐԸ, ԳՈՐԾԱՌՈՒՅԹՆԵՐԸ 

Բանկերն առանձին ինստիտուտներ են, որոնք զբաղվում են ֆինանսական ռեսուրսների հավաքագրմամբ և տեղաբաշխմամբ: Հասարակության մեջ բանկը բնութագրվում է որպես «խոշոր վարկային կազմակերպություն», ընդ որում, այստեղ էականն այն է, որ վարկատուն սկսում է իր հաճախորդների կարգադրությամբ կատարել հաշվարկային և այլ գործառնություններ: 

      
Բանկը կարելի է դիտարկել որպես ֆինանսական շուկայի մասնագիտացված կառույց, որին բնորոշ է տնտեսության մեջ ձևավորված ժամանակավորապես ազատ դրամական միջոցների հավաքագրումն ու դրանց հետագա տեղաբաշխումը վարկերում, արժեթղթերում և այլն: Այլ կերպ ասածª բանկերը կատարում են ֆինանսական միջնորդի դեր դրամական միջոցների ժամանակավորապես ավելցուկ և դրանց նկատմամբ ժամանակավոր պահանջ ունեցող անձանց միջև: Դրանով նրանք նպաստում են դրամաշրջանառության գործընթացի կազմակերպմանը, տնտեսության տարբեր ճյուղերին և ոլորտներին վարկային ռեսուրսներով ապահովմանը, որն էլ անդրադառնում է տնտեսության արդյունավետության, և բնակչության կենսամակարդակի վրա:   Առանձնահատուկ միջնորդ լինելու պարագայում բանկն իր հաճախորդների համար կարող է հանդես գալ նաև որպես գործակալ. կատարել վճարումներ երրորդ անձանց համար, ընդունել և վճարել չեկեր, գնել, վաճառել և փոխանակել արտարժույթ, հսկել դրամական միջոցների շարժը, դրամի և արժեթղթերի շրջանառությունը, իրականացնել անկանխիկ հաշվարկներ, մատուցել վճարահաշվարկային ծառայություններ:

     
Բանկն իրավաբանական և ֆիզիկական անձանցից ներգրավված դրամական միջոցները տեղաբաշխում է իր անունից իր ռիսկով` վերադարձելիության, վճարելիության և ժամկետայնության պայմաններով: Բանկերը մատուցում են բազմաբնույթ ֆինանսական ծառայություններ ֆիզիկական և իրավաբանական անձանց (օրինակ, ֆինանսական խորհրդատվություն, երաշխիքների տրամադրում, ակրեդիտիվների բացում, սպասարկում և այլն): Առևտրային բանկերի միջև մրցակցության անընդհատ խորացումը, ոչ բանկային ֆինանսական կառույցների աստիճանական ձևավորումն ու զարգացումը, ստիպում են բանկերին անընդհատ մշակել և ներդնել նոր` ժամանակակից ֆինանսական ծառայություններ: 

     
Բանկն  աշխատում է հիմնականում «ուրիշների փողերով», որոնք կուտակվել են վերադարձելիության սկզբունքով, ոչ միայն թողարկում է արժեթղթեր, այլ նաև կատարում է արժեթղթերի հաշվառման և պահպանման գործառնություններ, թողարկում հատուկ ապրանք` փող վճարային գործիքների (միջոցների) տեսքով: Առկա տարբերություն են նաև ակտիվների ու պասիվների կազմը և կառուցվածքը:

     
Բանկերի կարևորագույն առանձնահատկություններից է նաև այն, որ դրանք գործում են կարգավորման և վերահսկողության խիստ դաշտում, որը հիմնականում պայմանավորված է բանկային ավանդների ներգրավման իրավունքից առաջացող ռիսկերի զսպմամբ:

     
Բանկերի հիմնական նպատակը առավելագույն շահույթի ստացումն է, որը հաճախ հակասության մեջ է մտնում իրացվելիության ապահովման հետ, քանի որ բարձր իրացվելի ակտիվները եկամտաբեր չեն կամ ունեն ցածր եկամտաբերություն:

   
Բանկերի դերը տնտեսության մեջ առաջին հերթին բնութագրվում է նրանով, որ բանկերը հանդիսանում են ֆինանսական միջնորդներ: «Ֆինանսական միջնորդ» տերմինը նշանակում է կազմակերպութուն, ինստիտուտ, որը տնտեսության մեջ փոխհամագործակցում է երկու տեսակի անհատների կամ կազմակերպությունների հետ, որոնց` 

· ընթացիկ ծախսերը սպառման և ներդրումների վրա գերազանցում են ընթացիկ եկամուտները, և որոնք ստիպված են ներգրավել փոխառու միջոցներ,

· ընթացիկ եկամուտները գերազանցում են ապրանքների ու ծառայությունների վրա ընթացիկ ծախսերը, և  գոյանում են ավելցուկային միջոցներ, որոնք կարելի է կուտակել և ներդրում կատարել:

 Բանկը կատարում է այս երկու խմբերի միջև միջնորդության կարևոր գործառույթը: 

     
Բանկերը տնտեսության մեջ կատարում են հետևյալ կարևորագույն գործառույթները` միջնորդություն վարկավորման գործում, դրամական եկամուտների հավաքագրում խնայողությունների տեսքով և դրանց վերածում կապիտալի, միջնորդություն վճարումներում, շրջանառության վարկային գործիքների ստեղծում:
Միջնորդությունը վարկավորման գործում- բանկերի կարևորագույն գործառույթներից մեկը միջնորդությունն է վարկավորման գործընթացում, որը իրականացնում են ժամանակավորապես ազատ դրամական միջոցների վերաբաշխման տեսքով: Դրամական միջոցների վերաբաշխումը փոխատուի և փոխառուի միջև տնտեսական կապերի հորիզոնականով հիմնականում իրականացվում է բանկերի միջոցով: Բանկերը հավաքագրում են տարբեր չափերով և ժամկետներով ավանդները` տրամադրելով վարկեր, և իրենց ակտիվների  դիվերսիֆիկացիայի հիման վրա նվազեցնում են ավանդատուների ռիսկերը: Ինչպես նաև բանկերն ունեն հավանական փոխառուների վարկունակության գնահատման հնարավորություն` նվազեցնելով տնտեսական համակարգում ռիսկի անորոշության աստիճանը:

Դրամական եկամուտների հավաքագրում խնայողությունների տեսքով և դրանց վերածում կապիտալի– հասարակության տարբեր շերտեր ստանում են տարբեր դրամական եկամուտներ, որոնց մի մասը կարճատև կամ երկարատև ժամկետով կուտակվում է գալիք ծախսերի համար: Այդ դրամական եկամուտների տեսքով գոյացած խնայողություններն ինքնին չեն հանդիսանում կապիտալ, և բանկերի կամ այլ վարկային կազմակերպությունների բացակայության պայմաններում կվերածվեին չաշխատող ակտիվի: Բանկերը հավաքագրում են այդ խնայողությունները ավանդների ձևով, որի արդյունքում դրանք վերածվում են փոխատվական կապիտալի:

Բանկերի միջնորդությունը վճարումներում– ձեռնարկատիրական գործունեությամբ զբաղվողներին, ֆիզիկական անձանց, իրենց կողմից իրականցվող գործառնությունների ընթացքում, հաճախ հարկ է լինում կատարելու անկանխիկ վճարումներ իրենց բանկային հաշիվներից: Բանկերը, հանդես գալով որպես վճարումներում միջնորդներ, իրենց վրա են վերցնում հաճախորդների համար այս գործառնության կատարումը: Բանկերի այս գործառույթը կապված է առաջին գործառույթի հետ: Արդի պայմաններում բանկերը հաճախորդների հանձնարարությամբ իրականացնում են ապրանքների և ծառայությունների համար վճարումներ: Տվյալ գործառույթը հանդես է գալիս նաև այն դեպքերում, երբ բանկերը ֆոնդային բորսայում արժեթղթերով գործառնություններում հանդես են գալիս որպես միջնորդ, ներդրումային խորհրդատվություն իրականցնող, ներդրումային ընկերություն հանդիսացող կազմակերպություն:

Շրջանառության վարկային գործիքների ստեղծում - բանկի գործառույթներից է շրջանառության վարկային գործիքների  (վճարային քարտերի, չեկերի) ստեղծումը, որոնք փոխարինում են թղթադրամներին և մետաղադրամներին: 

   
Կատարելով վերոհիշյալ գործառույթները` բանկերը նպաստում են ընդլայնված վերարտադրությանը:

Բանկերն իրականացնում են ակտիվային և պասիվային գործառնություններ: Պասիվային գործառնությունների միջոցով բանկերը ռեսուրսներ են հավաքագրում, իսկ ակտիվային գործառնությունների միջոցով իրականացնում են դրանց տեղաբաշխումը: Բանկերի ռեսուրսները ձևավորվում են սեփական, փոխառու և ներգրավված միջոցների հաշվին: Բանկի շահույթը ձևավորվում  է որպես տրամադրված միջոցների դիմաց ստացված տոկոսների գումարի և վճարվող տոկոսի գումարի տարբերություն:

ԲԱՆԿԵՐԻ ԴԱՍԱԿԱՐԳՈՒՄԸ

        Բանկերի դասակարգումն ըստ տարբեր հատկանիշների` արտացոլում է տվյալ երկրում բանկային գործի կազմակերպման առանձնահատկությունները: Գործնականում բանկերը  կարելի է դասակարգել` ելնելով հետևյալ չափանիշներից:

1. Ըստ իրենց առջև դրված խնդիրների` էմիսիոն և առևտրային: Էմիսիոն բանկերն օրենսդրորեն օժտված են փող (բանկնոտներ) թողարկելու, երկրում դրամաշրջանառությունը կարգավորելու, երկրի արժութային պահուստների պահպանման մենաշնորհային իրավունքով: Նշված խնդիրը հիմնականում օրենսդրորեն դրվում է կենտրոնական բանկերի  (ԿԲ) վրա: Առևտրային բանկերը կազմակերպություններ են, որոնք իրականացնում են  բանկային գործառնություններ, կազմակերպություններին և բնակչությանը մատուցում են բազմատեսակ ֆինանսական ծառայություններ: Առևտրային բանկերն, ի տարբերություն ԿԲ, չունեն դրամանիշերի թողարկման իրավունք:

 2. Ըստ կազմակերպաիրավական ձևի` բանկերը լինում են բաժնետիրական, սահմանափակ պատսխանատվությամբ ընկերություններ և կոոպերատիվ: Բաժնետիրական են հանդիսանում բաժնետիրական ընկերությունների ձևով ստեղծված բանկերը, որոնց կանոնադրական կապիտալը բաժանված է նախապես սահմանված քանակով և անվանական արժեքով բաժնետոմսերի: Կարող են լինել բաց կամ փակ բաժնետիրական ընկերությունների ձևով կազմավորված բանկեր: Սահմանափակ պատասխանատվությամբ ընկերությունը (ՍՊԸ) մեկ կամ մի քանի անձանց հիմնադրած ընկերություն է, որի կանոնադրական կապիտալը բաժանված է կանոնադրությամբ սահմանված չափերով բաժնեմասերի։ ՍՊԸ-ն տարբերվում է բաժնետիրական ընկերություններից նրանով, որ նրա կապիտալը տրոհվում է բաժնեմասերի, սակայն բաժնետոմսեր չունի: Կոոպերատիվ բանկը կոլեկտիվ սեփականության վրա հիմնված բանկ է, որի յուրաքանչյուր անդամ ունի մեկ ձայնի իրավունք` անկախ բանկի կանոնադրական կապիտալում իրենց մասնակցության չափից: Կոոպերատիվ բանկն ունի առնվազն երեք  մասնակից։  Եթե կոոպերատիվ բանկի մասնակիցների թիվը նվազում  է  երեքից, ապա այդ բանկն ենթակա է լուծարման կամ պետք է վեց ամսվա ընթացքում լրացնի իր մասնակիցների թիվը։

3. Ըստ ստեղծման օրենսդրական հիմքերի` բանկերը լինում են ռեզիդենտ և ոչ ռեզիդենտ: Ռեզիդենտ են համարվում ՀՀ օրենսդրությանը համապատասխան ստեղծված բանկերը, ինչպես նաև նրանց մասնաճյուղերը և ներկայացուցչությունները, որոնք գտնվում են ՀՀ տարածքում կամ նրա սահմաններից դուրս: Ոչ ռեզիդենտ են համարվում օտարերկրյա պետությունների օրենսդրությանը համապատասխան ստեղծված և ՀՀ սահմաններից դուրս գտնվող բանկերը, ինչպես նաև նրանց մասնաճյուղերն ու ներկայացուցչություննեը, այդ թվում` ՀՀ տարածքում գտնվողները:

4. Ըստ կանոնադրական կապիտալի պատկանելության`  բանկերը կարող են լինել` տեղական բանկեր, որոնց կանոնադրական կապիտալը ձևավորվում է միայն ՀՀ ռեզիդենտների միջոցների հաշվին, օտարերկրյա բանկեր, որոնց կանոնադրական կապիտալը ձևավորվում է միայն ոչ ռեզիդենտների միջոցների հաշվին, համատեղ բանկեր:

5. Ըստ սեփականության ձևի` պետական, ոչ պետական, խառը:

6. Ըստ տարածքային ընդգրկման` ազգային, միջազգային, մունիցիպալ, միջտարածաշրջանային:

7. Ըստ գործունեության ոլորտների` բանկերը լինում են մասնագիտացված և ունիվերսալ: Մասնագիտացման հիմքում կարող են ընկած լինել հետևյալ չափանիշները`
· ֆունկցիոնալ մասնագիտացում, երբ բանկերի գործունեությունը կողմնորոշված է իր հաճախորդներին`  հիմնականում մասնագիտացված ծառայությունների մատուցմանը: Ըստ այս չափանիշի` կարող են տարբերվել իննովացիոն, ներդրումային, խնայողական, հիփոթեքային և այլ բանկեր,

· ճյուղային մասնագիտացում, երբ բանկերը  սպասարկում են հիմնականում տնտեսության որևէ ճյուղը (գյուղատնտեսություն, շինարարություն, արտաքին առևտուր և այլն),

· ըստ հաճախորդների մասնագիտացում, երբ բանկը սպասարկում է հիմնականում որոշակի կարգի հաճախորդների (ֆիզիկական անձանց, իրավաբանական անձանց և այլն),

· մունիցիպալ բանկեր, որոնց գործունեությունը սահմանափակվում է հիմնականում որոշակի տարածաշրջանի սպասարկմամբ:

    
Մասնագիտացված բանկերն առևտրային բանկերն են, որոնք մասնագիտացված են մեկ կամ մի քանի տեսակի բանկային գործառնությունների գծով, տնտեսության որևէ ճյուղի, ձեռնարկությունների խմբերի վարկավորմամբ, հաճախորդների որոշակի խմբի սպասարկմամբ: Մասնագիտացված բանկերից են ներդրումային (ինվեստիցիոն), հիփոթեքային, խնայողական, գյուղատնտեսական, արտաքին առևտրային բանկերը: Ներդրումային բանկերն զբաղվում են տարբեր ճյուղերի, մասնավորապես արդյունաբերության, առևտրի և տրանսպորտի ֆինանսավորմամբ ու երկարաժամկետ վարկավորմամբ, որոնց միջոցով բավարարվում է հիմնական կապիտալի նկատմամբ արդյունաբերական և այլ ձեռնարկությունների պահանջարկի զգալի մասը: Ի տարբերություն առևտրային բանկերի` ներդրումային բանկերն իրենց ռեսուրսների մեծ մասը հավաքագրում են սեփական բաժնետոմսերի, պարտատոմսերի և փոխառու այլ պարտավորությունների թողարկման, ինչպես նաև առևտրային բանկերից վարկերի ստացման ճանապարհով: Նրանք ակտիվ դեր են խաղում արդյունաբերական  և այլ ընկերությունների բաժնետոմսերը թողարկելու և տեղաբաշխելու գործում: Հիփոթեքային բանկը մասնագիտացված բանկ է, որը զբաղվում է հիփոթեքային վարկերի տրամադրմամբ, անշարժ գույքի ձեռքբերման, հիփոթեքների վերավաճառքի, տարբեր տեսակի տեխնիկական ծառայությունների մատուցման գործունեությամբ: Հիփոթեքային բանկերի կողմից տրամադրվող վարկերը սովորաբար ունեն երկարաժամկետ բնույթ: Կախված վարկավորման ուղղություններից, հիփոթեքային բանկերը բաժանվում են հողային բանկերի, որոնք վարկ են տրամադրում հողամասի գրավի դիմաց, մելիորատիվ բանկերի, որոնք վարկ են տրամադրում մելիորատիվ /հողաբարելավման/ աշխատանքների համար, կոմունալ բանկերի, որոնք վարկ են տրամադրում քաղաքի անշարժ գույքի գրավի դիմաց և այլն: Խնայողական բանկն ավանդներ է ընդունում հիմնականում բնակչությունից, առաջարկում է խնայողական տարբեր հաշիվների բացում և վարում, ներդրումներ է կատարում հուսալի արժեթղթերում, ինչպես նաև առաջարկում է հաշվարկային ծառայություններ, վարկեր, վարկային քարտեր, բանկային փոխատվություններ և այլն: Խնայողական բանկերը նպաստում են բնակչության խնայողությունների և ազատ դրամական միջոցների բանկային համակարգ ներգրավմանը: Կարող են ստեղծվել կամ որպես բաժնետիրական ընկերություն կամ որպես փոխադարձ խնայողական բանկ: Ներկայումս գործում են խնայբանկերի մի քանի տեսակներ` հավատարմագրային-խնայողական, փոխադարձ-խնայողական և փոստախնայողական: 

      Ունիվերսալ համարվում են այն բանկերը, որոնք իրականացնում են օրենսդրությանը համապատասխանող բոլոր բանկային գործառնությունները, և նրանց գործունեության մեջ չկա հստակ ընդգծված որևէ բնագավառ կամ նախապատվություն:

ՈՉ ԲԱՆԿԱՅԻՆ ՖԻՆԱՆՍԱԿԱՆ ԿԱԶՄԱԿԵՐՊՈՒԹՅՈՒՆՆԵՐԸ
Յուրաքանչյուր երկրի ֆինանսական շուկայի զարգացվածության աստիճանն որոշվում է նաև քաղաքացիներին և կազմակերպություններին տրամադրվող ֆինանսական ծառայությունների բազմազանությամբ ու մատչելիությամբ: Այդ երկու կարևոր պայմաններն ապահովելու համար ֆինանսական շուկան պետք է ապահովի ֆինանսական ծառայություններ առաջարկող տարբեր կառույցների համատեղ գոյությունը և առողջ մրցակցությունը: Առանձին ֆինանսական գործառնություններ իրականացնող ֆինանսական միջնորդների տեսակները բազմազան են` վարկային  միություններ, խնայողավարկային ասոցիացիաներ, ապահովագրական, ներդրումային, բրոքերային, դիլերային և ֆակտորինգային ընկերություններ, կենսաթոշակային հիմնադրամներ, գրավատներ և այլն:    
«Ոչ բանկային ֆինանսական կազմակերպություններ» տերմինով ընդունված է անվանել ֆինանսական շուկայի մասնագիտացված այն մասնակիցներին, որոնց հիմնական գործունեությունը փոխառություններ, վարկեր,  դրանց մասին տեղեկատվություն, նմանատիպ գործառնություններ իրականացնելն է, կամ վարկերի հետ կապված այլ ծառայություններ տրամադրելը: Այդ գործառնություններն իրականացնում են նաև բանկերը, սակայն բանկային գործունեությունը բնութագրելիս առանցքայինը ավանդների ձևով միջոցներ ներգրավելն է և բանկի անունից ու ռիսկով դրանք տեղաբաշխելը` վարկեր տրամադրելու և ներդրումներ կատարելու միջոցով:
Գրավատներն ունեն հին պատմություն և համարվում են ժամանակակից բանկերի նախատիպը: Համաձայն  ՀՀ Քաղաքացիական օրենսգրքի` գրավատունն այն մասնագիտացված կազմակերպությունն է, որն ի ապահովումն քաղաքացիներին տրամադրված կարճաժամկետ վարկերի, գրավ է ընդունում նրանց անձնական օգտագործման շարժական գույքը և այդ գործունեության համար ունի թույլտվություն (լիցենզիա): Գրավատների հիմնական առաքելությունը քաղաքացիներին հնարավոր սեղմ ժամկետներում սպառողական վարկերի տրամադրումն է: Գրավատները կարող են տրամադրել վարկեր միայն ՀՀ դրամով:
Վարկային կազմակերպություններին օրենքով թույլատրվում է ֆինանսական շուկայում իրականացնել այն ֆինանսական գործառնությունները, որոնք կապված չեն բանկային ավանդների ընդունման և բանկային հաշիվների բացման ու վարման հետ: Վարկային կազմակերպության հիմնական առաքելությունը վարկեր տրամադրելը և վարկավորման հետ կապված այլ ծառայություններ մատուցելն է: 
 Վարկային կազմակերպության գործունեություն է համարվում որպես ձեռնարկատիրական գործունեություն փոխառություններ ներգրավելը և (կամ) նմանատիպ գործարքներ կնքելը և (կամ)  վարկեր տրամադրելը կամ «Վարկային կազմակերպությունների մասին» ՀՀ օրենքով սահմանված այլ ներդրումներ կատարելը:
«Վարկային կազմակերպությունների մասին» ՀՀ օրենքն առանձնացնում է վարկային կազմակերպությունների հետևյալ տիպերը` 
· վարկային միություններ, որոնք դրամական միջոցներ են ներգրավում իրենց մասնակիցներից և դրանք տրամադրում նրանց,  
· խնայողական միություններ,  որոնք դրամական միջոցներ են ներգրավում իրենց մասնակիցներից և դրանք տրամադրում նրանց, 
·   լիզինգային կազմակերպությունները, որոնց հիմնական գործունեությունը լիզինգային գործարքների կնքումն է, 
· դրամական պահանջի զիջման դիմաց ֆինանսավորում (ֆակտորինգ) իրականացնող ֆակտորինգային կազմակերպություններ, որոնց հիմնական գործունեությունը դրամական պահանջի զիջման դիմաց ֆինանսավորման (ֆակտորինգ) գործարքների կնքումն է,
· սպառողական կրեդիտավորում իրականացնող կազմակերպությունները, որոնք կնքում են «Սպառողական կրեդիտավորման մասին» ՀՀ օրենքով կարգավորվող կրեդիտավորման պայմանագրեր՝ իրենց կողմից վաճառվող ապրանքների, մատուցվող ծառայությունների և կատարվող աշխատանքների ձեռքբերումը ֆինանսավորելու նպատակով, 
· այլ վարկային կազմակերպություններ, որոնց հիմնական գործունեությունը որպես ձեռնարկատիրական գործունեություն փոխառություններ ներգրավելը և (կամ) նմանատիպ գործարքներ կնքելը և (կամ)  վարկեր տրամադրելը կամ «Վարկային կազմակերպությունների մասին» ՀՀ օրենքով սահմանված այլ ներդրումներ կատարելն է կամ դրանցից մեկն իրականացնելը:

Միջազգային պրակտիկայում տարածված են նաև ոչ բանկ ֆինանսական կազմակերպություների բազմաթիվ այլ տեսակներ, այդ թվում` շինարարական միություններ, ֆինանսական ընկերություններ (տներ), ապահովագրական ընկերություններ, կենսաթոշակային հիմնադրամներ, ֆինանսական շուկայի այլ մասնակիցներ  (բրոքերներ, դիլերներ և այլն):



Շինարարական միությունների գործունեությունն ուղղված է տարբեր եղանակներով միջոցների ներգրավման շնորհիվ բնակելի տարածքների ձեռք բերման կամ բնակելի տների շինարարության համար երկարաժամկետ վարկերի տրամադրմանը: 



Ֆինանսական ընկերությունների (ֆինանսական տներ) հիմնական գործունեությունը թանկարժեք սպառողական ապրանքների գնման համար վարկեր տրամադրելն է: Ֆինանսական ընկերությունները ավանդների ներգրավման փոխարեն իրականացնում են կարճաժամկետ առևտրային արժեթղթերի թողարկում, իսկ որոշ դեպքերում փոխառություններ են վերցնում այլ ֆինանսական միջնորդներից: 



Ապահովագրական ընկերությունը ֆինանսական կազմակերպություն է, որը երաշխավորելով մեկ այլ անձի (ապահովագրվողի) շահերի հետ կապված ռիսկերը, ներգրավում է ֆինանսական միջոցներ և պարտավորվում է ապահովագրական դեպքը երևան գալու կապակցությամբ հատուցել վնասը:



Կենսաթոշակային հիմնադրամները գործատուների ու վարձու աշխատողների կատարած վճարումներից ձևավորում են կենսաթոշակի անցած նախկին աշխատողների կենսաթոշակը:



Ներդրումային ընկերությունները թողարկում են սեփական արժեթղթեր և դրանցից ստացված միջոցներով կատարում են ներդրումային գործառույթներ այլ հաստատությունների արժեթղթերով:



Ֆինանսական շուկան ճկուն և զարգացող համակարգ է, և տնտեսության զարգացմանը զուգընթաց առանձին երկրներում կարող են առաջ գալ ֆինանսական միջնորդության նոր ձևեր:  Այսպիսով, ֆինանսական շուկայում բանկերի հետ միասին գործում են մի շարք այլ միջնորդներ, որոնք տնտեսավարող սուբյեկտների համար ստեղծում են այլընտրանքային վարկային ռեսուրսներ և ավելի արդյունավետ դարձնում դրամական միջոցների հավաքագրման ու տեղաբաշխման գործընթացները:

ԹԵՄԱ. ԿԵՆՏՐՈՆԱԿԱՆ ԲԱՆԿԵՐ
ԿԵՆՏՐՈՆԱԿԱՆ ԲԱՆԿԵՐԻ ՁԵՎԱՎՈՐՈՒՄԸ

Պատմականորեն առաջին կենտրոնական բանկերը հիմնադրվել են 17-րդ դ. վերջին, երբ մի շարք եվրոպական երկրներում` Անգլիայում, Շոտլանդիայում, Հոլանդիայում, Շվեդիայում ստեղծվեցին հատուկ կարգավիճակ ունեցող բանկեր, որոնք հետագայում ստանձնեցին կենտրոնական բանկի դերը: Հատուկ կարգավիճակը բնութագրվում էր նախ նրանով, որ այդ բանկերն ստեղծվում էին իշխանության կողմից և օժտված էին բացառիկ իրավունքներով: Այդ բանկերին տրվում էր կառավարության պարտքի սպասարկման, փողի էմիսիայի, կառավարության պահուստների կառավարման և այլ լիազորություններ, որոնց շնորհիվ ազատ գործող բանկերի դաշտում դրանք դառնում էին առավել մրցունակ ու հուսալի: Մրցակցային նման արտոնյալ վիճակը, պետական որոշ երաշխիքների առկայությունը և հասարակական դիրքը պայմանավորեցին ոչ միայն անհատների խնայողությունների ներհոսքը այդ բանկեր, այլև այն, որ ոչ արտոնյալ վիճակում գտնվող սովորական բանկերը ժամանակի ընթացքում սկսեցին իրենց ավելցուկային միջոցները ներդնել նշված կառույցներում:


Առավել ուշագրավ է Անգլիայի բանկի ստեղծման պատմությունը, որը հետագայում ընդօրինակվեց մի շարք երկրների կողմից: 17-րդ դ. վերջին տեղի ունեցող քաղաքական իրադարձությունների համապատկերում, Ֆրանսիայի դեմ պատերազմը ֆինանսավորելու, ֆինանսական վիճակը կայունացնելու անհրաժեշտությունից ելնելով` Անգլիայի կառավարությունը դիմել էր հատուկ փոխառություն ստանալու հայտով: Վերջինիս անհրաժեշտությունը պայմանավորված էր նաև այն հանգամանքով, որ դրան նախորդած ժամանակաշրջանում Անգլիայի թագավոր Կառլ II կողմից դադարեցվել էին առկա պարտքերի դիմաց վճարումները, որի պատճառով Լոնդոնի բանկիրները հրաժարվում էին նոր փոխառություններ տրամադրել պետական կարիքների համար: Արվել էին տարբեր առաջարկներ, այդ թվում նաև հասարակական կամ ազգային բանկ ստեղծելու վերաբերյալ, որի բաժնետոմսերի թողարկումից ստացված գումարներով կառավարությունը պետք է հոգար իր կարիքները: Առավել հաջողված էր շոտլանդացի Պատերսոնի առաջարկը, որը պատրաստակամություն հայտնեց վարկ տրամադրել կառավարությանը: Հատուկ օրենքով միջոցների հավաքագրման վիճակի բարելավման և գանձապետարանին գումարը փոխանցելու նպատակով հիմնադրվեց «Անգլիայի բանկի տնօրեն և ընկ.» ընկերությունը, իսկ վարկի գումարի չափով իրականացվեց բաժնետոմսերի թողարկում:  Կարճ ժամանակում թողարկված բաժնետոմսերը իրացվեցին և թագավորի կարգադրությամբ Անգլիայի բանկը սկսեց գործել իբրև կառավարության պարտքը սպասարկող կառույց: Բանկին տրվել էին Լոնդոնի տարածքում պարտավորագրերի թողարկման ու սպասարկման և դեպոզիտների ներգրավման լիազորություններ, ինչը բանկի հատուկ դերի և պարտավորագրերի իրացվելիության պարագայում ապահովեց այդ պարտավորագրերի լայն տարածումը ամբողջ Անգլիայի տարածքում: Հետագայում կառավարությունն ընդլայնեց բանկի լիազորությունները, թույլ տվեց կապիտալի ավելացում, նրան փոխանցեց կառավարության բոլոր հաշվարկների և գանձումների իրականացման իրավասությունը: Հատուկ կարգադրությամբ սահմանվեց, որ պառլամենտը առանձին օրենքի ընդունման ճանապարհով որևէ այլ բանկ չի կարող հիմնադրել: Բանկի համար սահմանվեց նաև սահմանափակ պատասխանատվության սկզբունքը: Հետագա տարիներին բանկի լիազորությունները ընդլայնվեցին, իսկ բանկի թողարկած պարտատոմսերը (բանկնոտները) հանդիսացան միակ օրինական վճարելամիջոցը: Բանկը դիտվեց իբրև երկրի դրամական և վարկային համակարգերը կարգավորող մարմին, իսկ հետո օրենքով ստանձնեց «վերջին ատյանի վարկատուի» դերը:


Թե Անգլիայի բանկի հիմնադրման պատմությունը, թե այլ երկրներում նմանատիպ կառույցների ձևավորումը հետևանք էին այն քաղաքական ու տնտեսական զարգացումների, որոնք տեղի ունեցան առանձին երկրներում 17-րդ դ. վերջին: Քաղաքական համակարգի փոփոխությունը, իշխանության օրենսդիր և գործադիր ճյուղերի տարանջատումը, տնտեսության մեջ առանձին ոլորտների առաջանցիկ զարգացումը առաջ բերեցին տնտեսության մեջ կառավարության կարգավորիչ դերի ուժեղացման անհրաժեշտությունը: Ըստ այդմ, առանձին երկրների կառավարություններ դիմեցին մասնագիտացված օղակների ստեղծմանը, որոնց վրա դրված էին մակրոտնտեսական գործառույթներ` կառավարության պարտքի սպասարկումը, դրամաշրջանառության կազմակերպումը և կարգավորումը: Համապատասխան իրավական ակտերով նշված գործառույթներն առանձնացնելը և դրանք     հատուկ   կառույցներին         փոխանցելը     արդեն  իսկ    նշանավորում    են   ժամանակակից պատկերացումներին համապատասխան «կենտրոնական բանկ» կառույցի առաջացումը:
    
Ընդհանուր առմամբ նշված ժամանակաշրջանում բանկային համակարգի զարգացումը էապես ակտիվացավ: Դրամաշրջանառության զարգացումը, թղթադրամների տարածումը խիստ շահութաբեր դարձրին փողի թողարկումը, ուստի բնական էր պետական բանկ ստեղծելու կառավարությունների ձգտումը, որի վրա կդրվեր փողի թողարկման մենաշնորհային իրավունքը: Վերջինս հետևանք էր նաև նրա, որ փողի թողարկումը և դրամաշրջանառության մեջ ծավալների կարգավորումը պետք է զուգորդվեր թանկարժեք մետաղների պահուստների պահպանման ու օգտագործման խնդիրների հետ: Այսինքն` 19-րդ դ. «կառավարության բանկի» փոխարեն առաջ եկավ «պետական կամ ազգային բանկը»` երկրի տնտեսական համակարգում իր խնդիրներով և դրանց համարժեք իր որոշակի տեղով: Պետական բանկեր հիմնադրվեցին եվրոպական զարգացած երկրներում, Ռուսաստանում, մի շարք այլ զարգացող երկրներում: ԱՄՆ-ում վերջնական տեսք ստացավ Դաշնային պահուստային համակարգը` ըստ էության կենտրոնական բանկը:

     
Տնտեսության կառուցվածքային փոփոխությունները ֆինանսական միջնորդությունը դարձրին տնտեսավարման անհրաժեշտ պայման: Հասարակության առանձին հատվածի մոտ ավելցուկային միջոցների առկայությունը և ֆինանսական միջոցների նկատմամբ զարգացող տնտեսության մշտական պահանջը որակապես փոխեցին բանկերի` որպես ֆինանսական միջնորդների դերն ու նշանակությունը տնտեսության մեջ: «Կառավարության բանկը» կամ կառավարության գործակալը արդեն իսկ օժտվեց միկրոտնտեսական լիազորություններով` վճարահաշվարկային հարաբերությունների կարգավորման և վերահսկման, բանկերի վարկավորման, ֆինանսական շուկայի հուսալիության վերահսկողության լիազորություններով: Միկրոտնտեսական և մի շարք մակրոտնտեսական լիազորություններով օժտված պետական կամ կենտրոնական բանկերը դեռ ոչ բավարար լծակներ ունեին մակրոտնտեսական իրավիճակի վրա ազդելու առումով: Դրա հիմնական պատճառը ոսկու ստանդարտի առկայությունն էր մինչև Առաջին համաշխարհային պատերազմը:  Ոսկու ստանդարտը շրջանառության մեջ բաց թողնվող փողի ծավալների փոխկապակցումն է ոսկու առկա ծավալների հետ որոշակի համամասնություններով, ըստ որի կառավարությունը պարտավորվում էր անհրաժեշտության դեպքում փոխարկել փողը ոսկու համապատասխան քանակի հետ: Դրա անհրաժեշտությունը ծագում էր միջազգային ապրանքաշրջանառության ժամանակ, երբ պետությունների միջև արտաքին առևտրի արդյունքում ձևավորված ճեղքվածքը ծածկվում էր` ոսկու համապատասխան քանակը երկրից երկիր տեղափոխելով:  Ոսկու ստանդարտի առկայության պայմաններում դրամական զանգվածի տատանումները նախ և առաջ պայմանավորված էին արտաքին առևտրի հաշվեկշռի տատանման հետևանքով երկրի ոսկու պաշարների կրճատումով կամ աճով: Ոսկու ստանդարտի առկայությունն էապես թուլացնում էր գնաճի դրսևորման հնարավորությունները և նվազեցնում դրամավարկային քաղաքականության նշանակությունը: Ոսկու գինը (որպես ապրանք) որոշիչ գործոն էր հանդիսանում գնաճի դրսևորումների համար: Սակայն ոսկու ստանդարտի առկայությունն էապես ուժեղացրեց կենտրոնական բանկերի դերը ներքին և արտաքին շուկաներում ու դիրքը տնտեսական համակարգում:

   
Կենտրոնական բանկերը ոչ միայն պատասխանատվություն էին ստանձնում վճարահաշվարկային հարաբերությունների կարգավորման կամ դաշտի բոլոր մասնակիցներին առնչվող միասնական կանոնների սահմանման համար, այլև հատուկ իրավիճակներում դառնում էին բանկերին օգնության ձեռք մեկնող կառույց, և ի վերջո, ելնելով առկա հեղինակությունից,  վերածվում էին «բանկերի բանկի» և դրանով իսկ պայմանավորում բանկային համակարգի զարգացման հետագա ուղղությունը:

   
20-րդ դ. սկզբին ոսկու ստանդարտից հրաժարվելը էապես փոխեց կենտրոնական բանկերի դերն ու նշանակությունը ազգային տնտեսություններում: Անկախ նրանից, թե միջազգային հարաբերություններում դրամավարկային կարգավորումների ինչ ձևեր էին կիրառվում, նման հարաբերություններում առավելապես հանդես էին գալիս կենտրոնական բանկերը, որոնց անկախացումն արդեն դառնում էր տնտեսական քաղաքականության երկարատև ռազմավարության նախապայման: Սակայն թե մինչ Բրետոն-Վուդսյան համակարգի ներդրումը, թե դրանից հետո (երբ ձևավորվեց միջազգային վճարումների հաստատագրված համակարգը), կենտրոնական բանկերը թեև հանդես էին գալիս իբրև փողի առաջարկը կարգավորող մարմին, սակայն մինչ լողացող փոխարժեքի քաղաքականությանն անցնելը օժտված չէին անկախ դրամավարկային քաղաքականություն իրականացնելու բավարար լծակներով: Մինչդեռ, այլ լիազորությունների իրականացման տեսանկյունից  աշխարհի զարգացած երկրների կենտրոնական բանկերն արդեն իսկ հանդես էին գալիս արդի տեսքով: 

   
Այսպիսով, ժամանակակից կենտրոնական բանկերի ձևավորման և ժամանակակից պատկերացումներով բանկային համակարգի ստեղծման կարևոր նախապայման հանդիսացան միջազգային առևտրի զարգացումն ու ազգային տնտեսությունների այն աստիճանի փոխկապվածության հաստատումը, որոնք դրդեցին գոյություն ունեցող սահմանափակումների վերացմանը և տնտեսության միջազգայնացմանը:

ԿԵՆՏՈՆԱԿԱՆ ԲԱՆԿԻ ԴԵՐՆ ՈՒ ՆՇԱՆԱԿՈՒԹՅՈՒՆԸ
Ենթադրվում է, որ բանկերի նախորդներն են եղել այն մարդիկ, ովքեր իրենց նկուղներում պահել են ոսկե մետաղադրամներ: Վերջիններս ամենայն հավանականությամբ ոսկեգործներն էին: Ձևավորման նախնական փուլում նրանք հասկացան, որ կարող են ընդլայնել իրենց ոսկու պահուստները հարուստ հարևանների հաշվին`դրա դիմաց տրամադրելով հավաստագրեր: Այսինքն, անվտանգ պահեստներ չունենալով և որոշակի վճարի դիմաց ոսկեգործների կողմից ծառայություն ստանալով,  կապահովեն իրենց ոսկեդրամների անվտանգությունը:

Հետագայում ոսկեգործներն որոշեցին լրացուցիչ եկամուտ ստանալու ակնկալիքով ոսկեդրամները պարտքով տալ: Սակայն «ոսկեգործների վերջնական տրանսֆորմացումը բանկերի» տեղի ունեցավ միայն այն ժամանակ, երբ նրանք հասկացան, թե ինչ դեր են խաղում իրենց կողմից տրված հավաստագրերը: Դրանք սկսել էին կատարել վճարելամիջոցի գործառույթ: Ինչպես նաև, վարկ վերցնելու նպատակով դիմողներին ոսկու փոխարեն տալիս էին հավաստագրեր` մեծացնելով շրջանառության մեջ դրանց քանակը: Այդ պահից սկսած ոսկեգործներն ըստ էության դարձան բանկիրներ, իսկ նրանց կողմից տրվող հավաստագրերը՝ թղթադրամներ: Ընդ որում, կայացման գործընթացում մեծ էր վստահության գործոնի դերը, որն էլ ոսկեգործներին հնարավորություն տվեց աստիճանաբար ընդլայնել հաճախորդների շրջանակը և վերածվել բանկերի:

Իր զարգացման ընթացքում բանկային գործը պարբերաբար ենթարկվել է փորձությունների, քանի որ բանկերի հնարավոր սնանկացման նկատմամբ ավանդատուների մշտական վախը հանգեցնում էր հասարակության վստահության անկման: Ստեղծվում էր խուճապային իրավիճակ, և բանկերը հայտնվում էին իրացվելիության անբավարարության խնդրի առաջ: Խնդիրը անհամեմատ մեծանում էր այն ժամանակ, երբ ավանդներն ետ վերցնելու պահանջը ընդգրկում էր համընդհանուր մասշտաբ, և համակարգն ամբողջությամբ կանգնում էր իրացվելիության խնդրի առջև: Օբյեկտիվորեն առաջանում էր պետական այնպիսի կառույցի անհրաժեշտությունը, որը կպաշտպանի ավանդատուների շահերը և տնտեսությունը զերծ կպահի բանկերի սնանկացման կործանարար հետևանքներից: Այսպիսով, պատմականորեն ստեղծվեց Կենտրոնական բանկի (ԿԲ) ինստիտուտը` նախնական փուլում ստանձնելով բանկային համակարգի հուսալիության և կայունության ապահովման ու ավանդների ապահովագրմանն ուղղված վերահսկողական գործառույթները:

Հետագայում արդեն բանկ-հաճախորդ հարաբերություններին զուգահեռ առաջացան բանկ-բանկ փոխհարաբերությունները, որոնք կարգավորելու նպատակով էլ ծագեց վճարահաշվարկային համակարգի ստեղծման և այն ԿԲ-ի գործառույթ դարձնելու անհրաժեշտությունը: 

Բանկային գործի զարգացման և համակարգի ընդլայնման արդյունքում մեծանում էր վերջինիս ազդեցությունը տնտեսության վրա: Այս տեսանկյունից հարկավոր է առանձնացնել փողի ցանկացած քանակություն տպելու և շրջանառության մեջ դնելու բանկի իրավունքը, ինչի արդյունքում համախառն պահանջարկի վարքագիծը կրում էր տարերային բնույթ և նպաստում ինֆլյացիոն միջավայրի ձևավորմանը: Գնային ցուցանիշների կտրուկ և անկայուն տատանումները բացասական ազդեցություն էին ունենում տնտեսական ակտիվության և բնակչության կենսամակարդակի վրա: Ուստի անհրաժեշտ էր գների տատանումների կայունացման և շրջանառությունում փողի զանգվածի կառավարման գործառույթը կենտրոնացնել մեկ կառույցի՝ ԿԲ-ի ձեռքում: ԿԲ-ի հիմնական գործառույթները համալրվեցին ևս մեկով՝ գների տատանումների կառավարմանն ուղղված դրամավարկային քաղաքականության իրականացմամբ, նույն համատեքստում ԿԲ-ին «շնորհվեց» փող թողարկելու մենաշնորհը:
Այսպիսով, ցանկացած պետության բանկային համակարգի գլխավոր օղակը հանդիսանում է տվյալ երկրի ԿԲ-ը: ԿԲ-երը իրենց գործունեությունը ծավալում են դրամաշրջանառության ամրապնդման, ազգային դրամական միավորի փոխարժեքի կայունացման, երկրի բանկային համակարգի զարգացման և ամրապնդման, հաշվարկների անխափան ու արդյունավետ իրականացման ապահովման ուղղությամբ: 
ԿԲ-ին բնորոշ առանձնահատկություներն են` 

· ԿԲ-ը երկրի էմիսիոն կենտրոնն է և նրան է պատկանում փողի թողարկման մենաշնորհը,

· ԿԲ-ը «բանկերի բանկն» է և որպես վերջին ատյանի վարկատու` վարկեր է տրամադրում բանկերին, վերահսկում նրանց գործունեությունը,

· ԿԲ-ը կառավարության ֆինանսական գործակալն է,

· ԿԲ-ը տվյալ երկրի գլխավոր հաշվարկային կենտրոնն է,

· ԿԲ-ը դրամավարկային մեթոդներով տնտեսությունը կարգավորող մարմինն է:
ՀՀ ԿԵՆՏՐՈՆԱԿԱՆ ԲԱՆԿԻ ՆՊԱՏԱԿՆԵՐՆ ՈՒ  ԳՈՐԾԱՌՈՒՅԹՆԵՐԸ
Կենտրոնական բանկի իրավական վիճակը, իրավասությունները, հիմնական և մյուս նպատակները, կառուցվածքը և կառավարումը, տարբեր մարմինների հետ փոխհարաբերությունները և ԿԲ-ի գործունեությանն առնչվող այլ հիմնահարցեր սահմանվում են «Կենտրոնական բանկի» մասին ՀՀ օրենքով:

ՀՀ ԿԲ-ի հիմնական նպատակներն են ՀՀ-ում գների կայունության և ֆինանսական կայունության ապահովումը: Գների կայունության ապահովման նպատակով ԿԲ-ի գործառույթն է գների կայունության ապահովմանն ուղղված միջոցների ձեռնարկումը: Գների կայունության նպատակն իրագործելու համար ԿԲ-ը մշակում, հաստատում և իրականացնում է դրամավարկային քաղաքականության ծրագրերը:

Եթե ԿԲ-ի մյուս նպատակներն հակասում են իր հիմնական նպատակներին, ապա ԿԲ-ն առաջնություն է տալիս իր հիմնական նպատակներին և ղեկավարվում է դրանց իրագործման անհրաժեշտությամբ: Սակայն միայն դրամավարկային քաղաքականության իրագործումը բավարար չէ տնտեսության մեջ կայուն գների ապահովման համար: Ուստի անհրաժեշտ է արդյունավետ հարկաբյուջետային, ներդրումային քաղաքականությունների մշակում և իրականացում:

Բացի իր հիմնական նպատակներից, ԿԲ-ն ունի նաև այլ նպատակներ: Դրանք են՝
· ՀՀ ֆինանսական համակարգի կայունության, իրացվելիության, վճարունակության և բնականոն գործունեության համար անհրաժեշտ պայմաններ ապահովելը,

· դրամավարկային, ֆինանսական համակարգի, վճարային հաշվեկշռի, միջազգային ներդրումային դիրքի և արտաքին պարտքի վիճակագրության հավաքագրումը, ամփոփումն ու  հրապարակումը, 

· գործուն վճարահաշվարկային համակարգերի ստեղծումն ու զարգացումը,

· ՀՀ արժույթի թողարկումը, դրամաշրջանառության կազմակերպումը և կարգավորումը,

· փողերի լվացման և ահաբեկչության ֆինանսավորման դեմ պայքարի կազմակերպումն ու կարգավորումը,

· արժեթղթերում ներդրողների պաշտպանության, շուկայում արժեթղթերի արդար գնագոյացման, համակարգի ձևավորման ու պահպանման, արժեթղթերի արդար, թափանցիկ և վստահելի շուկայի կանոնակարգված ու բնականոն գործունեության և զարգացման համար անհրաժեշտ պայմանների ապահովումը,

· ֆինանսական համակարգում սպառողների իրավունքների և օրինական շահերի պաշտպանության համար անհրաժեշտ պայմանների ապահովումը,

· ֆինանսական համակարգում ազատ և բարեխիղճ տնտեսական մրցակցության ապահովումը:
Իր նպատակներն իրագործելու նպատակով ԿԲ-ն օրենքով սահմանված կարգով իրականացնում է հետևյալ գործառույթները՝
· իրականացնում է կառավարության բանկային սպասարկումը,

· հանդիսանում է կառավարության ֆինանսական գործակալն ու խորհրդատուն,

· լիցենզավորում է բանկերը, օրենքով նախատեսված դեպքերում նաև այլ անձանց, կազմակերպությունները ճանաչում է որպես ֆինանսական խումբ, կարգավորում և վերահսկում է դրանց գործունեությունը,

· տիրապետում, օգտագործում և տնօրինում է  ՀՀ միջազգային պահուստները,

· որպես վերջին ատյանի վարկատու` վարկեր է տրամադրում բանկերին,

· կարգավորում և վերահսկում է վճարահաշվարկային համակարգերը, իրականացնում է վճարահաշվարկային ու արժեթղթերի հաշվարկային համակարգերի հսկողություն,
· դրամավարկային, ֆինանսական համակարգի, վճարային հաշվեկշռի, միջազգային ներդրումային դիրքի և արտաքին պարտքի վիճակագրության հավաքագրման, ամփոփման, հրապարակման համար ստանում է անհրաժեշտ տվյալներ, վճարային հաշվեկշռի, միջազգային ներդրումային դիրքի և արտաքին պարտքի վերաբերյալ վիճակագրական անհատական տվյալներ  պետական ու տեղական ինքնակառավարման մարմիններից: ՀՀ Ազգային վիճակագրական ծառայությունից ստացվող անհատական տվյալներն օգտագործվում են բացառապես վիճակագրական նպատակների համար: ՀՀ Ազգային վիճակագրական ծառայությունը և ԿԲ-ը համատեղ որոշում են ՀՀ Ազգային վիճակագրական ծառայության կողմից հավաքագրվող վճարային հաշվեկշռի, միջազգային ներդրումային դիրքի ու արտաքին պարտքի վերաբերյալ հավաքագրման ենթակա տվյալների բովանդակությունը և հավաքագրման մեթոդաբանությունը,

· իրականացնում է փողերի լվացման և ահաբեկչության ֆինանսավորման վերաբերյալ տեղեկությունների հավաքագրումը, համակարգումն ու վերլուծությունը, տեղեկությունների փոխանակումն ու տրամադրումը ներպետական իրավասու մարմիններին և միջազգային կազմակերպություններին, ինչպես նաև այլ պետությունների իրավասու  մարմիններին,
· ապահովում է ֆինանսական համակարգում ազատ ու բարեխիղճ տնտեսական մրցակցություն, ընդունում է գերիշխող դիրքի չարաշահումների, հակամրցակցային համաձայնությունների կանխարգելման, համակենտրոնացումների վերաբերյալ ենթաօրենսդրական նորմատիվ իրավական ակտեր և տիպաբանություններ,

· իրականացնում է մակրոտնտեսական, ֆինանսական քաղաքականությունների, տնտեսագիտության և կարգավորման դաշտի վերաբերյալ հետազոտություններ:

ԿԲ-ն օրենքով սահմանված կարգով անվճար իրականացնում է կառավարության բանկային սպասարկումը: Որպես կառավարության ֆինանսական գործակալի՝ ԿԲ-ի իրավասություններից  են կառավարության լիազորված մարմնի կողմից թողարկված պարտատոմսերի և այլ արժեթղթերի բաշխման, գրանցման, փոխանցման, հիմնական գումարի, տոկոսների ու այլ վճարումների իրականացման գործառույթները: ԿԲ-ն հանդիսանում է թողարկած պարտատոմսերի կենտրոնական պահառուն: ԿԲ-ն կառավարության ֆինանսական գործակալն է նաև պետական բյուջեի և ներքին ու արտաքին պարտքի սպասարկման հետ կապված գործառնությունների գծով:

ԿԲ-ի կողմից ՀՀ կառավարությանը կամ այլ պետական մարմիններին ուղղակիորեն կամ անուղղակիորեն վարկավորելը կամ այլ կերպ ֆինանսավորելը արգելվում է, բացառությամբ ԿԲ օրենքով նախատեսված դեպքերի:

ԿԲ-ն նպաստում է բանկերի գործունեությանը, կայուն զարգացմանը, ազատ մրցակցության հավասար պայմանների ստեղծմանը: ԿԲ-ն չի կարող միջամտել բանկերի ընթացիկ գործունեությանը, բացառությամբ օրենքով սահմանված դեպքերի:  ԿԲ-ի սահմանած կարգով և պայմաններով ԿԲ-ում ֆինանսական կայունության ապահովման, վիճակագրության, պատշաճ վերահսկողության իրականացման նպատակով ստեղծվում է բանկերի և վարկային կազմակերպությունների հաճախորդների վարկարժանության տեղեկատվական համակարգ` վարկային ռեգիստր, որին պարտադիր մասնակցում են ՀՀ տարածքում գործող բոլոր բանկերը և
վարկային կազմակերպությունները: ԿԲ-ն հրապարակում է բանկերի հանդեպ խոշոր պարտավորություններ ունեցող անպարտաճանաչ պարտապանների անուններն ու անվանումները՝ «Բանկային գաղտնիքի մասին» ՀՀ օրենքով սահմանված կարգով:

ԿԲ-ն սահմանում է բանկերի գործունեության հիմնական տնտեսական նորմատիվները, դրանց հաշվարկման կանոնները, լիցենզավորում է բանկային գործունեությունը, վերահսկում է ՀՀ տարածքում գործող բանկերի ֆինանսական խմբերի գործունեությունը, սահմանում բանկերի կողմից ԿԲ ներկայացվող հաշվետվությունները, ներկայացնելու կարգը: Բանկերի գործունեության վերահսկողությունը ԿԲ-ի բացառիկ իրավասությունն է: ԿԲ-ն օրենքով նախատեսված դեպքերում կարող է բանկերի ֆինանսական խմբերի նկատմամբ պատժամիջոցներ կիրառել: ԿԲ-ն սահմանում է բանկերի կողմից ներգրավված պարտավորությունների դիմաց ԿԲ-ում տեղաբաշխվող պարտադիր պահուստների չափը և պահուստավորման կարգը:

ԿԲ-ն որպես վերջին ատյանի վարկատու, կարող է իր կողմից սահմանված կարգով վեց ամիս մարման ժամկետը չգերազանցող վարկեր տրամադրել բանկերին: Սակայն ՀՀ բանկային համակարգի միասնականությունը պահպանելու նպատակով կարող է տրամադրել վեց ամսից ավելի ժամկետ ունեցող վարկեր, որոնց մարման ժամկետը չի կարող գերազանցել հինգ տարին: ԿԲ-ի կողմից տրամադրվող վարկերը պետք է ապահովված լինեն` պետական արժեթղթերով (0%ռիսկ), ոչ ավելի, քան ինն ամիս մարման ժամկետ ունեցող հուսալի մուրհակներով և չեկերով, ԿԲ խորհրդի համաձայնությամբ այլ արժեթղթերով, ոսկուց և այլ թանկարժեք մետաղներից պատրաստված մետաղադրամներով ու ստանդարտացված ձուլակտորներով, ԿԲ-ում կամ այլ բանկերում հայկական դրամով, կայուն արտարժույթով կամ արժեթղթերով և թանկարժեք մետաղներով ներդրված ավանդներով: Առանձին դեպքերում ԿԲ-ն բանկերին կարող է տրամադրել առանց ապահովման վարկեր, ինչպես նաև սահմանել վարկավորման տարբերակված տոկոսադրույքներ:

ԿԲ-ն հանդիսանում է ՀՀ արժութային գործակալը և լիազորված է իրականացնելու արժութային քաղաքականություն: ԿԲ-ն սահմանում է արտարժութային գործառնությունների իրականացման, արտարժույթի նկատմամբ հայկական դրամի փոխարժեքի որոշման, արտարժույթի առք ու վաճառքի գործառնությունների լիցենզավորման կարգը:


ԿԲ-ն իր հաշվեկշռում արտացոլում է ՀՀ Միջազգային պահուստները, որոնք կարող են ներառել հետևյալ միջոցները` ոսկուց և թանկարժեք մետաղներից պատրաստված մետաղադրամներ ու ստանդարտացված ձուլակտորներ, արտարժույթով արտահայտված թղթադրամ և մետաղադրամ, ինչպես նաև օտարերկրյա առաջնակարգ առևտրային բանկերում ցպահանջ ու ժամկետային ավանդներ, ավանդային հավաստագրեր, հետադարձ գնման համաձայնագրեր, այլ պահուստային միջոցներ, ներառյալ՝ Արժութային Միջազգային Հիմնադրամի փոխառության հատուկ իրավունքները, ֆորվարդ, ֆյուչերս, սվոփ և այլ ածանցյալ գործիքներ, այլ պետությունների, ԿԲ-երի, պետությունների կողմից ուղղակի կամ անուղղակի երաշխավորված գործակալությունների կամ միջազգային ֆինանսական կազմակերպությունների թողարկած ֆիքսված կամ լողացող տոկոսադրույքով պարտատոմսեր, ակտիվներ, հիփոթեքով ապահովված արժեթղթեր: Պահուստային միջոցների տեղաբաշխման առաջնային չափանիշը՝ տեղաբաշխվող միջոցների անվտանգությունն ու իրացվելիությունն է: ԿԲ-ը յուրաքանչյուր եռամսյակը մեկ կառավարությանն է ներկայացնում միջազգային պահուստների վիճակի և կազմի մասին տեղեկատվություն ու հրապարակում է այն:
ԿԲ ԴՐԱՄԱՎԱՐԿԱՅԻՆ ՔԱՂԱՔԱԿԱՆՈՒԹՅՈՒՆԸ, ԴՐԱ ՆՊԱՏԱԿՆԵՐԸ ԵՎ ԳՈՐԾԻՔՆԵՐԸ
Ցանկացած երկիր զարգացման որոշակի փուլում իր առջև դնում է այդ ժամանակի պահանջներին և ստեղծված իրավիճակին համապատասխան մակրոտնտեսական նպատակներ: Վերջիններիս համահունչ իր նպատակների շրջանակն է ձևավորում նաև տվյալ երկրի ԿԲ-ն: ԿԲ-ն օրենքով իրեն ընձեռած անկախության պայմաններում ինքնուրույն է մշակում և իրականացնում դրամավարկային քաղաքականությունը (ԴՎՔ): 

ԴՎՔ-ը պետության տնտեսական քաղաքականության բաղկացուցիչ մասն է հարկաբյուջետային և կառուցվածքային քաղաքականությունների շարքում:  ԴՎՔ-ը փողի առաջարկի կամ փողի գնի (տոկոսադրույքի) կարգավորման  գործընթացն է: ԴՎՔ-ան մշակման և իրականացման արդյունավետությունը կախված է ԴՎՔ-ան ընտրված ռազմավարությունից ու վերջինիս իրագործման նպատակով ԿԲ-ի գործողությունների հետևողականությունից: Համաշխարհային փորձը ձևավորել է ԴՎՔ-ան որոշակի սկզբունքներ, որոնցից են ԴՎՔ-ան գլխավոր կամ հիմնական նպատակի ամրագրումը, դրա տարանջատումը միջանկյալի և վերջնականի: 

ԴՎՔ-ը նպատակների և գործիքների համադրություն է, որոնց միջոցով ԿԲ-ը փողի առաջարկի կարգավորման շնորհիվ, ինչպես նաև փողի ու վարկերի նկատմամբ պահանջարկի անուղղակի կարգավորման միջոցով ձգտում է հասնել ընդհանուր նպատակներին: 

ԴՎՔ-ան մշակման գործընթացը ներառում է հետևյալ 3 փուլերը.

1. ԴՎՔ-ան գործիքների ընտրություն,

2. միջանկյալ նպատակների սահմանում (օրինակ, դրամական ագրեգատներ, տոկոսադրույքներ, փոխարժեքներ),

3. վերջնական նպատակների սահմանում:

ԴՎՔ-ան ձևավորման ժամանակ անհրաժեշտ է ուշադրություն դարձնել հետևյալ ընդհանուր հարցերին`

1. գնաճի կանխատեսումները,

2. ղրամավարկային քաղաքականության ուղղությունները (միջանկյալ, գործառնական նպատակներ),

3. ԴՎՔ-ան գործիքները:
ԴՎՔ-ան վերջնական նպատակները բնութագրելիս և սահմանելիս օրենսդիրն առաջնորդվում է տվյալ պետության սոցիալ-տնտեսական զարգացման ծրագրում ամրագրված դրույթներով և տվյալ ժամանակահատվածում երկրի զարգացման գերակայություններով:

Շուկայական հարաբերությունների պայմաններում ԴՎՔ-ան վերջնական նպատակները դուրս են ԿԲ-ի անմիջական վերահսկողությունից, և դրանց վրա ԿԲ-ի ազդեցությունը կրում է անուղղակի բնույթ: ԴՎՔ-ան գործիքների միջոցով ԿԲ-ը վերահսկում է ԴՎՔ-ան գործառնական և միջանկյալ նպատակների վարքագիծը, որն էլ արտացոլվում է ԿԲ-ի վերջնական նպատակի ցուցանիշում:

Առանձնացնում են հետևյալ հիմնական  (վերջնական) նպատակները.

1. Զբաղվածության բարձր մակարդակ

2. Տնտեսական աճ- տնտեսական աճին նպատակաուղղվածությունը կապված է զբաղվածության բարձր մակարդակի ապահովման խնդրի հետ:

3. Կայունությունը ֆինանսական շուկաներում

4. Տոկոսադրույքի կայունությունը-տոկոսադրույքի անկայունությունը բերում է անորոշության

5. Վճարային հաշվեկշռի կայունություն

6. Գների կայունություն- գների մակարդակի բարձրացումը առաջ է բերում անորոշություն տնտեսությունում

7. Կայունությունը արժութային շուկաներում

Դրամավարկային քաղաքականության գործիքների և վերջնական նպատակների միջև կապն անուղղակի է, ըստ որի առաջանում է միջանկյալ նպատակների անհրաժեշտությունը: ԿԲ գործիքները թույլ չեն տալիս անմիջականորեն հասնել նույնիսկ այդ միջանկյալ նպատակներին: Ուստի ընտրվում է փոփոխականների այլ հավաքածու, որը կոչվում է գործառնական նպատակ:  Դրանք կարող են լինել, օրինակ, դրամական բազան, հաշվարկային տոկոսադրույքը և այլն: 

Դրամավարկային քաղաքականության գործիքները լինում են ուղղակի և անուղղակի: ԿԲ-ի կողմից ուղղակի գործիքների կիրառումն ըստ էության ԿԲ-ի կողմից ուղղակի միջամտություն է բանկերի հիմնական գործունեությանը:  Ուղղակի գործիքները հիմնականում ներգրավվող և տրամադրվող միջոցների ծավալային ու տոկոսադրույքային սահմանափակումներն են: Շուկայական հարաբերությունների զարգացմանն ու ֆինանսական շուկայի ընդլայնմանը զուգընթաց ԿԲ-երն աստիճանաբար անցում են կատարում դրամավարկային անուղղակի գործիքների կիրառմանը: 

  Դրամավարկային քաղաքականության հիմնական անուղղակի  գործիքները ծառայում են իրացվելիության ներարկման կամ ներքաշման նպատակին: Անուղղակի  գործիքները բաժանվում են երեք խմբի` բաց շուկայական գործառնություններ (արժեթղթերի առքի ու վաճառքի միակողմանի գործառնություններ, ռեպո և հակադարձ ռեպո համաձայնագրերի կնքում),  մշտական հնարավորության գործիքներ (լոմբարդային վարկեր, դրամական միջոցների ներգրավում), պարտադիր պահուստավորում:
ԹԵՄԱ.  ԱՌԵՎՏՐԱՅԻՆ ԲԱՆԿԵՐ         
ԱՌԵՎՏՐԱՅԻՆ ԲԱՆԿԵՐԻ ԷՈՒԹՅՈՒՆԸ, ԴԵՐԸ
Առևտրային բանկերը հանդիսանում են ժամանակակից բանկային համակարգի հիմնական օղակը: Վերջիններս սպասարկում են ֆիզիկական և իրավաբանական անձանց` բավարարելով նրանց պահանջմունքները: Առևտրային բանկը ֆինանսավարկային կազմակերպություն է, որն ունի բացառիկ իրավունք իրականացնելու բանկային գործառնություններ` կապված դրամական միջոցների` որպես ավանդների ներգրավման և այդ միջոցներն որոշակի պայմաններով իր անունից ու իր հաշվին տեղաբաշխելու հետ: Առևտրային բանկերի գործունեության հիմնական նպատակը շահույթի ստացումն է:
Բանկն իրավաբանական անձ է, որն իրավունք ունի օրենքով սահմանված կարգով և տրված լիցենզիայի հիման վրա իրականացնել բանկային գործունեություն:
Բանկային գործունեություն է համարվում ավանդներ ընդունելը կամ ավանդներ ընդունելու առաջակությամբ հանդես գալը և ավանդն ընդունողի անունից ու ռիսկով դրանք տեղաբաշխելը՝  վարկեր, ավանդներ, դեպոզիտներ տրամադրելու և (կամ) ներդրումներ կատարելու միջոցով:

Ժամանակակից աշխարհում բանկային գործունեությունը համարվում է լիցենզավորման համար ենթակա գործունեության հատուկ տեսակ: Առևտրային բանկերը գործում են կարգավորման և վերահսկողության խիստ դաշտում։ Բանկի գործունեությունը կարգավորվում է անուղղակի տնտեսական մեթոդներով (ԿԲ նորմատիվներ, օրենքներ և այլն):

Լիցենզավորման հատուկ ընթացակարգի գործողության անհրաժեշտությունը պայմանավորված է բանկային գործառնություններում առկա ռիսկերով և վճարունակ պահանջարկի մակարդակի վրա ազդեցությամբ: 
Համաձայն «Բանկերի և բանկային գործունեության մասին» ՀՀ օրենքի` բանկային գործունեության լիցենզիան Կենտրոնական բանկի կողմից տրվող բանկային գործունեություն իրականացնելու թույլտվությունը հավաստող փաստաթուղթ է: Բանկային գործունեության լիցենզիա   տալու    բացառիկ   իրավունքը   պատկանում  է  Կենտրոնական բանկին: Բանկային գործունեության լիցենզիան անժամկետ է:

Համաձայն «Բանկերի և բանկային գործունեության մասին» ՀՀ օրենքի` բանկերը հիմնադրվում են որպես բաժնետիրական ընկերություն,  սահմանափակ պատասխանատվությամբ ընկերություն կամ  կոոպերատիվ բանկ։ 

Բանկն իր տարածքից դուրս գործունեություն կարող է իրականացնել միայն մասնաճյուղի կամ ներկայացուցչության ձևով:

Բանկի մասնաճյուղը բանկի` իրավաբանական անձի կարգավիճակ չունեցող և բանկի գտնվելու վայրից դուրս գտնվող առանձնացված ստորաբաժանում է, որը գործում է բանկի կողմից տրված լիազորությունների սահմաններում և նրա անունից բանկային գործունեություն   և   (կամ)    սույն   օրենքով  նախատեսված  ֆինանսական գործառնություններ է իրականացնում:

 Բանկի ներկայացուցչությունը բանկի` իրավաբանական անձի կարգավիճակ չունեցող և բանկի գտնվելու վայրից դուրս գտնվող առանձնացված ստորաբաժանումն է, որը ներկայացնում է բանկը, ուսումնասիրում է ֆինանսական շուկան, բանկի անունից կնքում է պայմանագրեր, իրականացնում է համանման այլ գործառույթներ: Ներկայացուցչությունը բանկային գործունեություն և սույն օրենքով սահմանված ֆինանսական գործառնություններ իրականացնելու իրավունք չունի:
Բանկի կառավարման մարմիններն են՝
· բանկի մասնակիցների ընդհանուր ժողովը,

· բանկի խորհուրդը,
· բանկի գործադիր տնօրենը կամ վարչության նախագահը, բանկի կանոնադրությամբ նախատեսված դեպքում՝ բանկի տնօրինությունը կամ վարչությունը:

Բանկի մասնակիցների ընդհանուր ժողովը բանկի կառավարման բարձրագույն մարմինն է:  Բանկի մասնակից են համարվում բանկի հիմնադիրները: Բանկի խորհուրդն իրականացնում է բանկի գործունեության ընդհանուր ղեկավարումը: Բանկի խորհուրդը պետք է կազմված լինի առնվազն 5 և առավելագույնը 15 անդամից: Բանկի ընթացիկ գործունեության ղեկավարումն իրականացնում է բանկի գործադիր տնօրենը և բանկի կանոնադրությամբ նախատեսված դեպքում՝ բանկի տնօրինությունը:
Բանկի ղեկավարներ են համարվում բանկի խորհրդի նախագահը, նրա տեղակալը և խորհրդի անդամները, գործադիր տնօրենը, նրա տեղակալները, գլխավոր հաշվապահը, նրա տեղակալը, ներքին աուդիտի ղեկավարը, նրա անդամները, բանկի տնօրինության անդամները, ինչպես նաև բանկի տարածքային ստորաբաժանումների ղեկավարները և կառուցվածքային ստորաբաժանումների ղեկավարները:
Ժամանակակից շուկայական տնտեսություններում բանկերն առավել կարևոր ֆինանսական ինստիտուտներ են: Դրանք վարկի հիմնական աղբյուր են ծառայում միլիոնավոր ֆիզիկական ու իրավաբանական անձանց համար: Ապրանքների ու ծառայությունների դիմաց վճարելիս կազմակերպություններն ու սպառողները շատ հաճախ օգտվում են փոխառու աղբյուրներից` գործածելով բանկային չեկեր և վարկային քարտեր: Իսկ երրորդ կազմակերպության կամ հաճախորդի մոտ պահանջ է առաջանում ֆինանսական տեղեկատվություն ստանալու կամ ֆինանսական պլան կազմելու, ուստի խորհրդատվություն ստանալու համար նրանք ավելի հաճախ դիմում են բանկերին:

  Արդի ժամանակաշրջանում բանկի գործունեության հաջողության գրավականը նրա կողմից մատուցվող ֆինանսական ծառայությունների համապատասխանությունն է հասարակության պահանջմունքներին, այդ ծառայությունների տեսականու, որակի և գնային առումով մրցունակությանը: Բանկերն իրենց եկամուտների բազան ավելացնելու, շահութաբերությունը և մրցունակությունը բարձրացնելու նպատակով ձգտում են իրականացնել բազմաբնույթ գործառնություններ և իրենց հաճախորդներին մատուցել զանազան ծառայություններ:
ԱՌԵՎՏՐԱՅԻՆ ԲԱՆԿԵՐԻ ԳՈՐԾԱՌՆՈՒԹՅՈՒՆՆԵՐԸ
    
Բանկերի կողմից իրականացվող գործառնությունները կանոնակարգվում են «Բանկերի և բանկային գործունեության մասին» ՀՀ օրենքով: Օրենսդրությունը բացառիկ իրավունք է տալիս առևտրային բանկերին՝ ԿԲ-ի թույլտվությամբ իրականացնել նաև ֆինանսական գործառնությունների ցանկում չընդգրկված և օրենքով չնախատեսված այնպիսի գործունեություն կամ գործառնություններ, որոնք էականորեն չեն վտանգում բանկի ավանդատուների ու վարկատուների շահերը: 

      Բանկերը կարող են իրականացնել հետևյալ գործառնությունները՝

· վճարահաշվարկային գործառնություններ- հաշիվների բացում, մարում և սպասարկում, վճարահաշվարկային ծառայությունների մատուցում, 

· ավանդային գործառնություններ -  ցպահանջ և  ժամկետային ավանդների ընդունում, 

· վարկային գործառնություններ - վարկերի տրամադրում,  միջբանկային վարկերի տրամադրում և ներգրավում,

· արժեթղթերով և այլ վճարային գործիքներով գործառնություններ - արժեթղթերի թողարկում, գնում, վաճառք և սպասարկում, ներդրումային գործունեության իրականացում, վճարային փաստաթղթերով, չեկերով, քարտերով և այլ գործիքներով գործառնություններ,

· արտարժութային գործառնություններ - արտարժույթի առք և վաճառք, փոխանակում և այլն,

· լրացուցիչ գործառնություններ - բանկային երաշխիքների և ակրեդիտիվների տրամադրում, թանկարժեք մետաղների բանկային ձուլակտորների և հուշադրամների առք, վաճառք և կառավարում, պարտքի կամ առևտրային գործարքների ֆինանսավորում, լիզինգային, ֆակտորինգային գործառնություններ, թանկարժեք մետաղների, քարերի, ոսկերչական իրերի, արժեթղթերի, փաստաթղթերի և այլ արժեքների ի պահ ընդունում, ֆինանսական և ներդրումային խորդատվության տրամադրում:

   
Ելնելով նրանից, որ բանկերը հավաքագրում են ազատ դրամական միջոցները և վերաբաշխում դրանք վերադարձելիության սկզբունքով՝ ուղղելով համապատասխան պահանջ ունեցող կազմակերպություններին ու անձանց, բանկային ծառայությունները կարելի է տարանջատել դրամական պահանջներ ու պարտավորություններ գոյացնող և օժանդակ գործառնությունների տեսակների: Օժանդակ գործառնությունները չեն առաջացնում դրամական պահանջներ և պարտավորություններ, օրինակ, խորհրդատվական ու տեղեկատվական ծառայությունները, բանկային պահարանների տրամադրումը և այլն:

   Դրամական պահանջներ և պարտավորություններ գոյացնող գործառնությունները տարանջատվում են ակտիվային, պասիվային և ակտիվա-պասիվային գործառնությունների:
Առևտրային բանկերի պասիվային գործառնությունները- Պասիվային գործառնությունների թվին են դասվում բոլոր այն գործառնությունները, որոնք կապված են բանկի ռեսուրսների ձևավորման, միջոցների ներգրավման, հաճախորդների վճարումների և հաշվարկների իրականացման հետ:  Պասիվային են կոչվում այն գործառնությունները, ըստ որի բանկը ներգրավում է միջոցներ և որի հաշվին ձևավորվում են պաշարները։ Առևտրային բանկերն իրենց գործունեության համար անհրաժեշտ ռեսուրսները հավաքագրում են պասիվային գործառնությունների միջոցով։ 
Բանկերի պասիվային գործառնությունները ստորաբաժանվում են երկու խմբի` գործառնություններ, որոնց արդյունքում ձևավորվում են բանկի սեփական միջոցները կամ կապիտալը, և գործառնություններ, որոնց արդյունքում ձևավորվում են բանկի ներգրավված միջոցները կամ պարտավորությունները:

Պասիվային գործառնություններ են՝ բանկի սեփական կապիտալի ձևավորման հետ կապված գործառնությունները, ցպահանջ և ժամկետային ավանդների ընդունումը, հաշիվների բացումը, վարումը և սպասարկումը, միջբանկային վարկերի ստացումը, սեփական արժեթղթերի  թողարկումը և այլն:
       Առևտրային բանկերի ակտիվային գործառնությունները- Բանկերն իրենց անունից և ռիսկով իրականացնում են ներգրավված և փոխառու միջոցների տեղաբաշխում՝ ակտիվային գործառնությունների տեսքով: Բանկի հավաքագրած միջոցների տնօրինումը կամ ակտիվների փոխարկման գործառնությունները կոչվում են ակտիվային գործառնություններ: Բանկը ակտիվային գործառնություններն իրականացնում է եկամտի ստացման նպատակով: Բանկի ակտիվային գործառնություններն են՝ վարկերի և երաշխիքների տրամադրումը, պարտքերի կամ առրտրային գործարքների ֆինանսավորումը, ֆակտորինգային գործառնությունները, ֆոնդային շուկայում իրականացվող գործառնությունները, ներդրումային գործառնությունները, ֆինանսական վարձակալությունը և այլն:
  Բանկի ակտիվային գործառնությունները տարաբնույթ են ինչպես իրենց տնտեսական բովանդակությամբ, այնպես էլ որակի և եկամտաբերության առումով: Բանկերի ակտիվային գործառնությունների մի մասն իրենից ներկայացնում է միջոցների ներդրում բարձր իրացվելի ակտիվներում, որոնք ապահովում են բանկի իրացվելիությունը (օր., կանխիկ դրամ և արտարժույթ, թղթակցային հաշվի մնացորդ ԿԲ-ում և այլն), սակայն եկամտաբեր չեն կամ առանձնանում են ցածր եկամտաբերությամբ: Մյուս ներդրումները կարող են լինել բարձր եկամտաբեր, սակայն ռիսկային (օր., վարկային  ներդրումները): Ըստ միջոցների տեղաբաշխման բնույթի` ակտիվային գործառնությունները բաժանվում են առաջնային, երկրորդային և ներդրումային գործառնությունների: Առաջնային են համարվում այն ակտիվային գործառնությունները, որոնք կապված են միջոցները թղթակցային հաշիվներում, դրամարկղում տեղաբաշխելու, վարկեր տրամադրելու հետ: Երկրորդային են համարվում այն ակտիվային գործառնությունները, որոնք կապված են պահուստներին, ապահովագրական ֆոնդերին միջոցների հատկացումների հետ: Ներդրումային են համարվում այն ակտիվային գործառնությունները, որոնք կապված են միջոցները արժեթղթերում, հիմնական ֆոնդերում ներդրումների հետ:

            Ակտիվապասիվային գործառնությունները-  Ակտիվապասիվային գործառնությունները կոմիսիոն և միջնորդական գործառնություններն  են, որոնք կատարվում են բանկի կողմից հաճախորդների հաշվին և նրանց հանձնարարությամբ։   Ակտիվապասիվային  գործառնություններ են՝ դրամական միջոցների փոխանցումները, ինկասո գործառնությունները, վստահելիության (տրաստային) գործառնությունները և այլն: Ակտիվապասիվային գործառնությունները բանկին եկամուտ են բերում միջնորդավճարի ձևով:
ՀՀ տարածքում գործող բանկերը, դրանց մասնաճյուղերը, օտարերկրյա բանկերի մասնաճյուղերն իրենց գործունեության ընթացքում կարող են իրականացնել հետևյալ ֆինանսական գործառնությունները՝

· ներգրավել և տեղաբաշխել դրամական միջոցներ կամ ավանդներ,

· ներգրավել և տրամադրել վարկեր,

· բացել և վարել հաճախորդների հաշիվները,

· թողարկել և գնել, ինչպես նաև վաճառել ու հաշվառել վճարային արժեթղթեր, փաստաթղթեր (չեկեր, մուրհակներ և այլն),

· գնել և վաճառել արտարժույթ,

· մատուցել վճարահաշվարկային ծառայություններ,

· մատուցել ֆ‎ինանսական գործակալի ծառայություններ,

· իրականացնել ներդրումային գործունեություն,
· մատուցել խորհրդատվական ծառայություններ,

· գնել, վաճառել և ի պահ ընդունել թանկարժեք մետաղներ, քարեր և այլ արժեքներ:

     Բանկերը չեն կարող իրականացնել արտադրական, առևտրային և ապահովագրական գործունեություն, եթե օրենքով այլ բան սահմանված չէ:

ԲԱՆԿԻ ԵԿԱՄՈՒՏՆԵՐԸ, ԾԱԽՍԵՐԸ  ԵՎ  ՇԱՀՈՒՅԹԸ
Բանկերի գործունեության վերլուծության և գնահատման բացարձակ  ցուցանիշներին են դասվում բանկի եկամուտները, ծախսերը, շահույթը: 

Եկամուտները և ծախսերը  ներկայացվում են դասակարգված`

· տոկոսային եկամուտներ, տոկոսային ծախսեր, 

· ոչ տոկոսային եկամուտներ, ոչ տոկոսային ծախսեր, 

· հատկացումներ ակտիվների հնարավոր կորուստների ծածկման պահուստներին, ակտիվների հնարավոր կորուստների ծածկման պահուստների կատարված մասհանումների վերադարձ:

Շահույթը բանկի գործունեության ֆինանսական արդյունքն է, որն արտահայտում է բանկի ստացած եկամուտների գերազանցումը բանկի կատարած ծախսերի նկատմամբ: Այն հիմք է հանդիսանում  բանկի գործունեության հետագա ընդլայնման, նրա կապիտալի մեծացման համար, ինչն էլ իր հերթին նպաստում է բանկի  ֆինանսական կայունության և հզորության ամրապնդմանը:                                                                                                                                                                                                                                                                                                                                                                                                                                                                                                                                                                                                                            

ԱԲ շահույթը կախված է 2 բաղադրիչներից` եկամուտներից և ծախսերից: Այս 2 բաղադրիչների աճի տեմպերի համադրումը հնարավորություն է տալիս գնահատել դրական կամ բացասական ազդեցությունը շահույթի վրա:  

Բանկի շահույթի մեծությունը հաշվարկվում է որպես տոկոսային եկամուտների, ոչ տոկոսային եկամուտների, հաշվեկշռից դուրս գրված ակտիվների վերադարձի գումարի և տոկոսային ծախսերի, ոչ տոկոսային ծախսերի ու ակտիվների հնարավոր կորուստների պահուստներին կատարված հատկացումների գումարի միջև տարբերություն:
Առևտրային բանկի շահույթի գոյացման աղբյուրներն ըստ ձևի կարելի է բաժանել երեք խմբի`

· զուտ տոկոսային եկամուտներ

· զուտ ոչ տոկոսային եկամուտներ

· զուտ մասհանումներ:

Զուտ տոկոսային եկամուտները առևտրային բանկի կողմից կատարված ներդրումներից և ներգրավված միջոցներից ստացված ու վճարված տոկոսների տարբերությունն է: Այն բանկի շահույթի հիմնական աղբյուրն է:

Տոկոսային մարժան կարող է բնութագրվել բացարձակ մեծությամբ և մի շարք ֆինանսական գործակիցներով: Մարժայի բացարձակ մեծությունը հաշվարկվում է որպես բանկի տոկոսային եկամուտների և տոկոսային ծախսերի ընդհանուր մեծության, ինչպես նաև ակտիվային գործառնությունների առանձին տեսակների գծով տոկոսային եկամտի և այդ գործառնությունների համար օգտագործված ռեսուրսների հետ կապված տոկոսային ծախսի միջև տարբերություն:

Զուտ ոչ տոկոսային եկամուտները ոչ տոկոսային եկամուտների և ոչ տոկոսային ծախսերի տարբերությունն է:

Զուտ մասհանումները գոյանում են ներդրումների դիմաց ծախսերով ստեղծված պահուստաֆոնդի և ներդրումների մարման դեպքում նրանց համար ստեղծված պահուստների վերադարձի տարբերության արդյունքում:

Տարբեր բանկային գործառնությունների  եկամտաբերությունը որոշվոմ է հետևյալ ցուցանիշների միջոցով` զուտ տոկոսային մարժա և օպերացիոն մարժա: 

Զուտ տոկոսային մարժան  հաշվարկվում է հետևյալ բանաձևով և սահմանում է բանկի տոկոսային եկամուտների և տոկոսային ծախսերի միջև տարբերության չափը:

Օպերացիոն մարժան  բանկի հիմնական գործառնությունների շահութաբերությունն է, որը հաշվարկվում է հետևյալ բանաձևով`

Զուտ ոչ տոկոսային մարժան բանկի ոչ տոկոսային եկամուտների և ոչ տոկոսային ծախսերի տարբերության (ոչ տոկոսային մարժա) հարաբերությունն է բանկի ընդհանուր (կամ եկամտաբեր) ակտիվներին: 
Ոչ տոկոսային մարժան սահմանում է տոկոսադրույքով չպայմանավորված եկամուտների (օրինակ, կոմիսիոն վճարներ բանկային ծառայությունների դիմաց) և ծախսերի (օրինակ, աշխատավարձ, բանկային սարքավորումների վերանորոգում և տեխնիկական սպասարկում, կոմիսիոն վճարներ` բանկին մատուցած ծառայությունների դիմաց) տարբերությունը: 

Շահութաբերության այս ցուցանիշը կարելի է բաղդատել երկու բաղկացուցիչ մասերի` ակտիվների գծով ստացվող միջին տոկոսային շահույթ և ակտիվների գծով ստացվող միջին ոչ տոկոսային շահույթ: Վերջին տարրը ձևավորվում է ի հաշիվ տարբեր ծառայությունների մատուցման ժամանակ գանձվող կոմիսիոն վճարների:
Շահութաբերությունը  կազմակերպության շահույթ ստանալու ընդունակությունն է և գալիք եկամուտների ներուժը (պոտենցիալը): Ի տարբերություն շահույթի` շահութաբերությունը հարաբերական մեծություն է, որը բնութագրում է ծախսերի հատուցման մակարդակը և արտադրանքի (ծառայությունների) արտադրության (մատուցման) ու իրացման գործընթացում միջոցների օգտագործման աստիճանը: Հաշվարկվում է որպես շահույթի և կազմակերպության ծախսերի, ընդհանուր ակտիվների, սեփական կապիտալի կամ ներդրված երկարաժամկետ միջոցների հարաբերություն:

ԱԲ-ի եկամտաբերությունը որոշվում է որպես հաշվեկշռային շահույթի հարաբերություն համախառն եկամտին`

Բանկի շահութաբերությունը ըստ սեփական (բաժնետիրական) կապիտալի (ROE) - Այս գործակիցը ցույց է տալիս, թե որոշակի ժամանակահատվածի կտրվածքով արդյունավետ են օգտագործվել բանկի սեփականատերերի կողմից  ներդրված գումարները, այսինքն` ինչ ռիսկի են գնում բանկի բաժնետերերն` իրենց միջոցները ներդնելով կանոնադրական կապիտալում շահույթ ստանալու ակնկալիքով: Այս ցուցանիշը բացահայտում է  սեփականատիրոջ կողմից ներդրված միավոր գումարից ստացվող   շահույթի մեծությունը: 

Բանկի շահութաբերությունն ըստ ակտիվների (ROA) - Այս գործակիցը ցույց է տալիս ակտիվների միավորի հաշվով  ստացված շահույթը և բնութագրում բանկի կառավարիչների աշխատանքի արդյունավետությունը (ինչպիսի մակարդակ ունեն, որքանով հաջող և  գրագետ է կատարվում ներգրավված միջոցների տեղաբաշխումը բանկի ակտիվներում, որքանով են արդյունավետ լուծում ակտիվներից զուտ շահույթի ստացման խնդիրը): 

 ԲԱՆԿԱՅԻՆ ՌԻՍԿԵՐԸ
Ռիսկը հնարավոր կորուստներ կրելու կամ հավելյալ օգուտներ ստանալու հավանականության առկայությունն է, որն ուղեկցում է յուրաքանչյուր գործունեությանը: Ռիսկը որոշումների կայացման ընթացքում առկա այնպիսի զարգացումների հավանականությունն է, որոնք կարող են բացասաբար անդրադառնալ տնտեսավարող սուբյեկտի շահույթի, կապիտալի, հետևաբար ամբողջ գործունեության վրա և հանգեցնել կուրուստների: Ռիսկը ինչ–որ բան չստանալու վտանգն է կամ այդ վտանգն առաջացնող պայմանների ձևավորման հավանականությունը: Օրինակ, հաճախորդի կողմից իրեն տրամադրված վարկի  երկարաձգումը, դեպոզիտների ծավալի աննախադեպ արտահոսքը, բանկի բաժնետոմսերի գնի կամ շահույթի նվազման հավանականությունը, տոկոսադրույքների փոփոխությունը մոտ ապագայում և այլն: 
      
Յուրաքանչյուր տնտեսավարող սուբյեկտ՝ լինի ֆիզիկական կամ իրավաբանական անձ, իր գործունեության ընթացքում դիմում է որոշակի ռիսկի: Սակայն ռիսկը արտադրական և ֆինանսական գործունեության բնագավառներում միանգամայն տարբեր են: Այդ տեսանկյունից էլ տարբերում են ֆինանսական և ոչ ֆինանսական ռիսկեր:
Բանկը՝ որպես ֆինանսական շուկայի սուբյեկտ, իր մեջ կենտրոնացնում է ֆինանսական ռիսկերի մի ողջ համակարգ: Ռիսկերի օպտիմալ կառավարումն էլ հանդիսանում է բանկային գործունեության կարևորագույն խնդիրներից  մեկը և բանկային շահույթի ստացման առաջնային գրավականը: 
Բանկային ռիսկը՝ բանկային գործառնությունների իրականացման ընթացքում այն անկանխատեսելի իրադարձությունների հանդես գալու հավանականությունն է, որի հետևանքով բանկը կարող է կորուստներ կրել:
Բանկի հաջողության գրավականներից ամենակարևորը ռիսկերի գնահատման և կառավարման արդյունավետ ռազմավարության ընտրությունն է: Բանկի ղեկավարության  հիմնական պարտականություններից է գործունեության այնպիսի ընթացակարգերի սահմանումն է, որոնք հնարավորություն կտան ստանալ  բավարար տեղեկատվություն և կանխատեսել, գնահատել ու կառավարել բանկային գործունեությանը բնորոշ ռիսկերի ամբողջ սպեկտրը, հետևաբար և չեզոքացնել կամ նվազեցնել դրանց ազդեցությանը բանկի գործունեության վրա: Ռիսկը հաստատուն չէ, և յուրաքանչյուր բանկի տարբեր ռիսկերին հակվածության աստիճանը անընդհատ փոփոխվում է՝ պայմանավորված տնտեսական և քաղաքական իրավիճակով, օրենսդրական փոփոխություններով, միջազգային ֆինանսական շուկաների տատանումներով և այլն:

        Ռիսկերի կառավարումն իր մեջ ընդգրկում է հետևյալ փուլերը.

· ռիսկերի ճիշտ ըմբռնում,

· ռիսկերի վերաբերյալ տվյալների հավաքագրում,

· ռիսկերի քանակական և որակական գնահատում,

· ընդունելի սահմաններում ռիսկերի կառավարում:
      
 Ռիսկերը կարելի է տարանջատել հետևյալ չորս հիմնական կատեգորիաների`
· արտաքին միջավայրի ռիսկեր  - քաղաքական ռիսկը, իրավական ռիսկը, տնտեսական ռիսկը, մրցակցային պայմանների ռիսկը,

· կառավարման ռիսկեր - գործառնական ռիսկը, կազմակերպակառուցվածքային ռիսկը, ղեկավարության  ունակությունների ռիսկը, խրախուսման ռիսկը,

· մատուցման ռիսկեր - ծառայության ներդրման ռիսկը, ռազմավարական ծրագրի ընտրության ռիսկը, տեխնոլոգիաների ընտրության ռիսկը,

· ֆինանսական ռիսկեր- վարկային ռիսկը, իրացվելիության ռիսկը, արտարժութային ռիսկը, տոկոսային ռիսկը, լևերիջի (կապիտալի) ռիսկը:

      
Ըստ ռիսկի գործունեության միջավայրի և ազդեցության ոլորտի՝ բանկային ռիսկերը կարելի է ստորաբաժանել երկու խմբի` արտաքին և ներքին:
Արտաքին ռիսկերի խմբում ներառվում են բանկի գործունեության ընթացքում առաջացող այն ռիսկերը, որոնք կապված չեն բանկի ներքին աշխատանքների, գործունեության կազմակերպման հետ, սակայն կարող են էապես անդրադառնալ բանկի ֆինանսական գործունեության արդյունքների վրա: Այս խմբում ընդգրկվում են հետևյալ ռիսկերը՝  երկրի, քաղաքական, սոցիալական, շուկայական, տարերային աղետների, տնտեսական, մակրոտնտեսական, ֆինանսական, օրենսդրական, փոխանցման, ճյուղային և այլն: Ներքին  ռիսկերն  առաջանում են բանկի գործունեության ընթացքում և պայմանավորված են նրանց կողմից իրականացվող գործարքներով: 
Ռիսկը բնորոշվում է երեք աստիճանով` բարձր, չափավոր, ցածր: Ռիսկի բարձր աստիճանը վկայում է այն մասին, որ բանկային ներդրումներն ամբողջությամբ հավասար են կորստին: Չափավոր ռիսկը առաջանում է այն ժամանակ, երբ բանկը կորցնում է հիմնական պարտքի միայն մի մասը, և ռիսկը դեռևս գտնվում է թույլատրելիի սահմաններում: Ցածր ռիսկն աննշան ռիսկն է, որը թույլ է տալիս բանկին ստանալ կայուն շահույթ:

   
Ըստ ռիսկի տեսակների, որոնք գնահատվում են բալային եղանակով, ռիսկը գնահատելիս կարող է կիրառվել  ռիսկի որակման 5 խումբ`
· նվազագույն  ռիսկի՝ առաջնակարգ ապահովված գործարքներ (կորուստների հավանականությունը՝ 0 )

· ցածր ռիսկի`  (կորուստների հավանականությունը՝  0-10%)

· միջին ռիսկի`  (կորուստների հավանականությունը՝ 10-20%)

· բարձր ռիսկի՝ (կորուստների հավանականությունը՝ 20-30%)

· անթույլատրելի ռիսկի՝ (կորուստների հավանականությունը՝ 30% և ավելի):  
      
Բանկային ռիսկերի կառավարումը բանկային ռիսկերի նվազեցմանն ուղղված համալիր գործողությունների համակարգ է, որը ներառում է ռիսկերի կանխատեսում, նրանց հնարավոր չափերի և հետևանքների որոշում, ռիսկերի հետ կապված կորուստների կանխարգելման և նվազեցման միջոցառումների իրականացում: Բանկի ռիսկերի կառավարման հիմնական նպատակն է բացառել, կամ նվազագույնի հասցնել բանկի գործունեության հնարավոր ռիսկերով պայմանավորված կորուստները` ներդնելով ռիսկերի բացահայտման, կանխարգելման և կառավարման այնպիսի համակարգ, որը կզուգահեռի մաթեմատիկական մոդելավորումը, գործընթացների կանոնակարգման, վերլուծության, կանխատեսման, մարդկային գործոնի նպաստավոր օգտագործման արդյունավետ համակարգերի հետ:

